
        
            
                
            
        

    
	М. ГОРЬКИЙ

	 

	КЛИМ САМГИНЫ АМЬДРАЛ - 10

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн “КЛИМ САМГИНЫ АМЬДРАЛ (Дөчин жил) : Гуравдугаар дэвтэр” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Анфимьевна тэнхээ тасарсан овор хүнд биеэ дааж ядан өрөө тасалгаагаар гэлдрэх зуур

	— Оршуулчихав уу? За тэгнэ ээ гэж амандаа тодгүй өгүүлээд унтлагын өрөөнд орсон авч, — Егорыг одоо яадаг бил ээ? Үргэлж уух болов. Хааны нэрийг хайрлаж байна гэнэ. Жолоогоо алджээ гэж сулхан үглэх нь сонсогджээ.

	Самгин аяга цай авчирч өгөөч гээд тасалгааныхаа үүдийг хааж, чимээ чагнав. Гадаа гудамжнаа хүний хөлийн чимээ гарна. Тэр чимээ ямар нэг оньсон машин тасралтгүй ажиллаж байх шиг санагдах агаад тэр машин хотын гудамжийг тэгшлэн, байшин барилгын туургыг нүдэж, гудамжийг өргөсгөж байх шиг санагдах ажгуу. Эсрэг талын байшингийн үүдний дэнлүүг хага цохисон тул харанхуй, гэр байшин хуучин байрнаасаа холдож зайлсан мэт үзэгдэнэ.

	Самгин нүдээ аниад, “үйл бүтэв!” гэж бодтол тэр үг түүний хожим гаргах нэг өгүүллийн гарчиг шиг санагджээ. Тэр үгийн ард дуудах тэмдэг байх ёстой авч тэр нь асуултын тэмдэг шиг тахир болсон мэт санагдаж байжээ. “Өнөөдрийн оршуулга хэвийн амьдрал сэргэснийг үзүүлэх шиг болж өнгөрөв” гэж Самгин бодов.

	Ер элдвийг бодоход төвөгтэй, залхуутай санагдан, сэтгэлд нь Митрофанов, Лютов орж, заримдаа Никонова хүүхэн санагдан санаа бодлыг алдагдуулж байжээ.

	“Тэр хүүхэн үнэхээр Митрофановыг ховлов гэж үү?” гэж бодно.

	Никонова хүүхнийг өвөртөлж хэвтэхэд тэр хүүхэн нарийхан орны хамаг зайг эзлээд тун эвгүй байсныг Самгин санав. Бас дэлэн хөхөө даруулгынх нь цаагуур их л хайрлангуй хийдэг занг нь санав.

	Самгин гадуур хэдэн цаг тэнэсэн тул ядраад Анфимьевна аяга цай авчирч өгөх зуур дугхийжээ. Гэтэл Варвара ирж түүнийг шал дээр авч хаях гэж байгаа мэт гараас нь учиргүй угзчин сэрээж

	— Хүш, сэрээч! Дуулж байна уу? Их сургуулийн тэнд буудлаа... гэжээ.

	Эхнэрийн үстэй дээлээс хүйтэн жавар, үнэртэн хүжис холилдон ханхална. Бас хайлсан цасны жижиг ширхэг гялтганана. Тэр эхнэр багалзуураа шүүрч

	— Аймаар юм! Алагдсан хүн маш олон! Нэгэн хөвгүүнийг... гэж хашхиран хэлэхэд Самгин

	— Хөвгүүн гэнэ ээ? Тэр чинь магадгүй... гэж үг хэлэх гэтэл цаадах нь тасалж

	— Юу магадгүй гэж? Ээ золиг! гэж хараал тавьсаар дээлийнхээ дэгээ товчийг арай ядан тайлж, хүйтэн дээлээ Климийн өвөр дээр хаяад малгайгаа авч тасалгааны дотуур ийш тийш гүйж, голын хийтэй юм шиг

	— Ер нь буудахаар шийджээ. Саяын оршуулга уу! Үнэн хэрэг дээрээ, чи бод л доо, бид чинь Францад оршин сууж байгаа биш шүү дээ! Ийм том жагсаал хийж болдог юм уу? гэж бархирч байв.

	— Хоолны өрөөнд Кумовын дуу гарч

	— Ямар... балай юм бэ! гэх нь сонсогджээ.

	— Хэн буудав? гэж Самгин итгэлгүй асуув.

	— Манежийн талбайгаас цэргүүд буудахгүй юу. Энэ оршуулгын төлөө еврей хүмүүс цусаа холиулна даа гэж Стратонов зөв хэлсэн байна шүү! Гэвч би ер учрыг олохгүй байна. Жагсахыг зөвшөөрчхөөд сүүлд нь бууддаг энэ ямар ёс вэ? Чи юунд дуугүй байна? гэж Варвара хэлсэн авч Самгины үг хэлэхээс өмнө ондоо тасалгаанд гүйн оджээ.

	“Энэ лав хэтрүүлэн ярьж буй биз” гэж Самгин бодоод сууж, чимээ чагнавал эхнэр нь

	— Тийм тийм... аймаар юм! гэж хашхирч байх тасархай дуун сонсогдсоор байжээ.

	Гадаа гудамжнаа хүний хөлийн чимээ улам түргэсэх шиг санагдаж, Самгин их л бодол болсоор хоолны өрөөнд оров. Энэхэн мөчөөс хойш Самгины хамаг санаа сэтгэл маш хүнд зовуурьтай болжээ. Хоолны өрөөнд орвол Кумов нүдээ анивчин, улаан ягаан алгаараа үсээ илэх авч толгойгоо сэгсчихэд нь үс нь хагаран унаж хоёр хацрыг нь бүрхэнэ. Кумов аанай

	— Балай юм! гэж үглэсээр утасны дэргэд очиж харилцуурыг авч чагнатал Варвара тэндээс

	— Утас ажилгүй гэв.

	— Гуравдугаар Александр хааны үед гурван сарын нэгний хэрэг явдлын дараа Петербургийг Герман захирч байсан нь үнэн. Харин одоо тэгж буй гэж би яагаад ч үнэмшихгүй байна гэж Кумов амандаа үглэнэ.

	— Кумов таныг хааш нь ч явуулахгүй! Тэр хүн Никитийн гудамжаар явсан байх гэж та яагаад бодож байна? Никитийн гудамжаар явсан хүн болгоныг... яагаагүй... шүү.

	Энэхэн үес Любаша Сомова алчуураа чирсээр нисэх мэт орж ирээд сохор юм шиг ширээ мөргөж учиргүй амьсгаадан ширээ шааж байгаад

	— Туробоев алагдлаа... Үгүй шархдаад Страстный гудамжны эмнэлэгт хэвтлээ. Одоо хамгаалалт хийхээс ондоо яах вэ? Сувиллын газрууд байгуулах хэрэгтэй байна. Алагдсан шархадсан хүн зөндөө. Та нар ч гэсэн тийм сувилах газар бодох ёстой. Бослого гарах боллоо л доо. Прохоровын нэхмэлийн үйлдвэрт эсэрүүд... гэтэл Варвара зэвүүцсэн мэт яриаг нь тасалж элдэв олон юм асуув. Анфимьевна орж ирээд үг дуугарсан ч үгүй Любашийн дээлийг тайлах гэтэл цаадах нь гараа угзарч

	— Байз! Би одоо явлаа. Ай тэнгэр минь та байз л даа! гэв.

	— Манайх гэртээ тийм газар байгуулж чадахгүй ээ! Яалаа гэж тэгэх юм! Би чадахгүй, зөвшөөрөхгүй гэж Варвара эр нөхрийнхөө чихэнд шивгэнэжээ. Любаша ширээнээ үсрэн гарах гэж буй мэт цовхрон, их л бачим дуугаар:

	— Гогиныхон тийм сувилах газар хэдийн байгуулж буй. Клим чи явж, Лютовыг гуй. Тэднийх хоосон өрөө тасалгаатай шүү. Ер тэр хавьд нэг сувилах газар байгуулах аргагүй хэрэгцээтэй дээ! Клим чи тэднийх рүү одоо яваач... гэсэнд Варвара

	— Тэг тэг, Клим чи тийш яв гэж шавдан өгүүлжээ. Любаша

	— Миний цамц алчуур хоёрыг аваад ир! гэж их л ууртай өгүүлсэнд Анфимьевна

	— Чи хаачих нь вэ? гэж яагаад ч юм их л бүдүүн дуу гарахад Любаша цагаан талх шиг булцгар нударгаар ширээ дэлдэж

	— Та юу мэднэ ээ! Та бол... загас! Алексей Гогины хойноос хэдэн хүн хөөж буудсан шүү... гэхэд нь Анфимьевна түүнийг сугадан цааш авч оров, Варвара нөхрийн чихэнд дахин шивгэнэж

	— Чи явж Лютовыг ятга. Цаадах чинь юмтай хүн, манайд бол юу байх бил ээ гэв.

	Самгин тийм сувилах газар байгуулах нь хэрэгтэй гэж үзсэндээ ч биш, ер гэрээсээ дайжиж, үймсэн сэтгэлээ илбэн засахыг хүсэж, хувцаслаад одов. Самгинд нэг л хууртсан мэхлэгдсэн санагдаж, саяын ярьсан яриаг үнэн гэж итгэхийг хүсэхгүй байжээ. Гэвч гадуур, үзтэл муу муухай явдал болсон нь ил агаад тэр бүхэн гагцхүү түүний эсрэг чиглэсэн мэт санагдах ажгуу. Гадаа гудамжнаа гараад, “Хамгаалалт хийх хэрэгтэй. Бослого гарна гэнэ ээ гэж Любашийн хэлснийг амандаа давтан өгүүлээд, “Тэнэг эм!” гэж хараав.

	Сомовыг хэдийгээр хараавч энэ мурий нарийн гудамжинд хориг хаалт хийвэл зохистой газар байна гэж бодож явжээ. Гэтэл арван сарын 8-нд ажилчид харийн хүний нүдээр энэ хотыг ажиглан харж явсан нэг эвгүй явдал санаанд нь ортол энэ балар будилаан болсон аварга том хот хэдхэн цагийн өмнө байсантайгаа адилгүй, ер харийн танихгүй хот шиг санагджээ. Хүйтэн жавар хангинаж хүмүүсийг гэр оронд нь намнан оруулжээ. Айлын байшин, гадаа гудамжнаа ганц ч гэрэлгүй, хааяа цан хүүрэг цохисон цонхны шилний цаанаас бүдэгхэн шар гэгээ хөөрхийлөлтэйеэ ёлтойн үзэгдэнэ. Харанхуйн дотор нарийн тоос дэгдэнэ. Түнэн харанхуй эзлээд хот, ер юм бүхэн эс мэдэгдэнэ.

	Тийм харанхуйд хүн болгон их л сонор соргог болно. Самгин бүр ч соргог явжээ. Хүмүүс хэд гурваараа их л түргэн түргэн алхах агаад тэдний зарим нь ямар нэг зорилготой явж байхад зарим нь төөрсөн мэт учраа олохгүй яваа юм шиг санагдана. Хүмүүс нэгэн нарийхан гудамжаар тойрмогц даруй буцаж байхыг Самгин ажиглажээ. Самгин ч өөрийн эрхгүй тэднийг даган явав. Түүний хойноос таван хүн гүйцэн ирэхийг үзвэл, нэг нь тамхи татаж, алхаа гишгээний аясаар тамхины гал улалзуулна. Нэгэн эм гомдсон дуугаар

	— Ноёд оо, нээрэн ийм сүрхий явдал боллоо гэж үү? гэснээ, — Тамхиа хаяач! гэж чанга хэлэв.

	Самгин цочиж, нэг сарын 10-ны шөнө Петербургт аймаар байсан бол энэ шөнө Москвад түүнээс ч илүү аймаар байна гэж бодов. Хэзээ буу тасхийх бол гэж Самгин байдгаараа чих тавин явав. Гэвч байшингийн хаалга савлах мэт тас нясхийх ба алсад тасхийм хүйтэнд мод цуурч байх шиг чимээ гарахаас ондоо аниргүй. Хааяа хүн байшингийн төмөр дээвэр дээгүүр явж буй адил чимээ гарах бөгөөд заримдаа ямар нэгэн юм чахарч байгаад падхийтэл унах нь хашаа нурж байх шиг санагдана. Самгин тас харанхуйн дунд мухар нарийн гудамж чөлөөнд мунгинаж явахдаа, ийм үес Лютовтой уулзана гэдэг туйлын аягүй санагдана, ер сувилах газар байгуулна гэдэг балчир хүүхдийн хоосон бодол байна гэж эрс боджээ.

	“Би ер гэрээсээ бодлогогүй гарч иржээ. Тэр манежийн талбайд хүмүүсийг буудсан нь лав учраа мэдэлцсэнгүй хэрэг биз” гэж бодов.

	Гэвч нэг сарын 9-ний ялт хэргийг мөн л учраа ололцоогүйгээс болсон гэж бодож байснаа санаад өнөөдрийн болсон явдлын учир явдал юу вэ гэж бодсон ч үгүй, гэртээ харихаар шийджээ. Алина мэдэж байж таарна, гэвч тэднийд очоод хэрэггүй. Туробоев нэгэнт тиймээс хойш лав үхнэ биз дээ. Үнэндээ тэр бол их балмад хүн. Тийм хүн эсхүл биедээ гар хүрч үхдэг, эсхүл шоронд өнгөрдөг дөө. Ер Туробоев бол эвдрэн нурсан язгуур угсааны хэлтэрхий юм. Алина түүнд одоо хүртэл дурладаг байж болох юм. Эм хүн анхныхаа нөхөрт насаараа сэтгэлтэй явдаг гэж хэн нэгэн хэлсэн бил ээ. Гэвч тэр нь биеэрээ биш сэтгэлээрээ сайн явдаг. Нэгэн нарийн гудамжны булан тойрч хэд алхтал

	— Хэн бэ? гэж хүн хашхирав. Өндөр хүн чүдэнз зурж нүүрийг нь гэрэлтүүлэн хараад

	— Та энэ гудамжинд суудаг уу? гэж ширүүхэн дуугарна.

	— Үгүй.

	— Тэгвэл энд зам хаалттай шүү.

	Самгин яагаад гэж асуусангүй. Тэрхүү гудамжинд, цаана хүмүүс өвөр хоорондоо үг ярилцан, янцаглах дуун гарна. Тэд ямар нэг хүнд юм чирч байгаа бололтой.

	“Эд мөнөөхөн оюутан, балчир хөвгүүд биз” гэж Самгин бодож дотроо мушилзаад нөгөө урт пальтотой, сибирь нутгийн сэгсгэр хурган малгайтай хүнээс даруй холдон зайлав. Хүйтэнд хамаг биеэ хураасаар ядраад нойр нь хүрчээ. Аар саар бодолд дарагдан уураг тархи нь хүртэл тийм бодолд дарагдсан мэт санагдах ажгуу. Том том үйл явдал үзэх бүрий би яль шальгүй бодол санаанд дарагдах юм даа гэж Самгин эрхбиш боджээ. Тэрхүү аар саар бодол нь үнсэн дотор гялалзах оч адил толгойд нь бүдэгхэн гялалзаж байжээ.

	Самгин захаа босгоод хармаандаа гараа хийж чимээгүй алхан явах зуур, “Энэ бол уран зураач хүний чанар биз. Уран зураачид гол зүйлийнхээ үлэмж содон юмыг бодож олохдоо лав иймэрхүү юм бодож явдаг биз. Энэ нь шал дэмий юмнаас биеэ өмгөөлөх өвөрмөц арга нь ч байж болох юм” гэж боджээ.

	Самгин өөрийнхөө гудамжаар ороож ортол хэдэн хүнтэй бараг халз тулгарчээ. Тэр хоёр бага шиг цэцэрлэгийн дунд бүртгэнэх агаад нэг нь

	— Сүсэг бишрэл, хаан, эх орон... гэж хэдий аяархан боловч дуржигнатал ярьж байв.

	Тэр хүн энэ хэдэн үгийг бараг нэг үг адил үргэлжлэн өгүүлжээ. Тэдний зөвхөн нуруу, шилэн хүзүү харагдах ба Самгин хурдан хурдан алхсаар тэднийг өнгөрөн гарахад

	— Энэ ер, ажил хаягчид еврей нарт хууртлаа шүү. Тэд хэнийг оршуулсан бил ээ? Ямаршуу оршуулсан бил ээ? Ноднин генерал Келлерийг үхэхэд ингэж оршуулаагүй шүү. Тэгвэл тэр чинь их баатар хүн байсан даа гэж хэн нэгний их л тэвдүү ярих үгс хүйтэн жаврын дунд их л тодхон дуулдаж байжээ.

	“Бас нэг учрыг тайлбарладаг ноён юм” гэж Самгин бодоод түргэн түргэн алхалсаар хашааныхаа хаалганд хүрээд нэг удаа эргэн харжээ. Гэртээ ороод хоолны өрөөний гэрлийг асаатал эхнэр нь зочдын тасалгааны урт зөөлөн вандан дээр бүхлээрээ унтаж байжээ. Түүний унтаж хэвтэхийг үзвэл, нэг гараа дэрлэж, шүдээ ярзайлгаад нөгөө гараар хөхөө даржээ. Сэрж ярвайгаад

	— Лютов ирээд явлаа. Чамайг эмнэлэгт очиж уулзана уу гэсэн шүү. Тэнд Алина галзуурах шахаж байгаа юм уу даа. Ай тэнгэр, миний толгой өвдөж буй гэдэг! Ер ямар дэмий балай юм болж байна аа! гэснээ шал дэвслэн чарлаж, — Чи ч гэсэн дээ! Шөнө явдаг нь юу вэ! Юмыг яаж мэдэх бил ээ... Чи ямар нэг оюутан биш дээ... гээд цамцны товчийг ууртай тайлж, лаа шүүрэн аваад гарахад нь Самгин

	— Чи өөрөө намайг явуулсан шүү дээ гээд, “Сэгсийсэн ма...” гэж муухай хараах гэснээ болиод харанхуй өрөөнд дулаан диваан дээр суугаад тамхи асааж чимээ чагнав. Самгины дотор бас л хорсож, нэг л хууртсан мэхлэгдсэн мэт санагдан, юм бүхнийг ганцаар бодож суух заяа тавилантай юм шиг санагджээ.

	“Энэ миний үүрэг мөн үү? Ламаркийн хуулиар бол үүрэг гүйцэтгэхийн тулд эрхтэн байдаг. Тэгвэл хүний хуял хурьцлын төрөлхийн авьяасыг авчихвал хүн ямар эрхтний үүрэг гүйцэтгэх юм бэ? Оюун ухааныг үзэн яддаг нь Толстойнх зөв юм даа».

	Тамхиа асаах гэтэл чүдэнз нь унажээ. Энэ тэрүүгээр тэмтэрч үзсэн авч олсонгүй. Эндээ унтъя. Эхнэр өдийд лав сэрүүн хэвтээ тул түүний дэмий балай ярихыг чагнах гэж яршиг гэж бодоод гутлаа тайлаар завдан суухдаа, Кутузов урьд нэг удаа энд ингэж гутлаа бариад сууж бил ээ гэж санажээ.

	“Тэр хүн одоо нэг газар хүний хор шарыг маажиж яваа биз...” гэж бодтол хамаг бие нь идээ татах адил хорсол занал буцлан, “Тэр хүний зөв! Ялган шинжээчид, шүүмжлэгчид, отоочингууд ардын төлөө санаа зовогсдоор пиг дүүрсэн муусайн орон байшин чөтгөр шулам руугаа тонилог!” гэж боджээ.

	Варвара лаа барьсаар ирж, саравчлан шагайж хараад

	— Чи яагаад очиж унтахгүй байна? Орон дээрээ очооч! Би үнэнийг хэлэхэд ганцаар айгаад байна. Аль нэг отчин хүү... тэр хөвгүүн... ай мөн их ёолсон шүү... гэжээ.

	Эхнэрийг харвал, шөнийн урт цамц өмсөөд толгойдоо оройвч угласан нь Бушийн шог хошин зурагтай туйлын адилхан харагджээ. Варвара орны хажууд очоод

	— Чи ер хачин зантай болжээ. Энэ, гадуур болж байгаа явдал чиний санаанд таарахгүй байгааг би мэдэж байна. Гэвч чи... гэтэл Самгин

	— Дуугүй бай! Чи битгий олон юм ярь, би мэдэж байна! гэж ууртайяа зандарсанд Варвара цочиж арай найгалзан унасангүй. Самгин бол эхнэрээ анх зандарч байгаа нь энэ! Ингэж хэрэлдэх гэдэг түүнд аятай санагдаж байжээ.

	— Чи галзуурав уу гэж Варварын өгүүлэхийг үзвэл лаатай гар нь учиргүй салганан чичирч байжээ. Шаахайгаа чирсээр Климээс холдохдоо

	— Чи ер юу мэдэж байгаа юм? Маргаашаас алаан хядаан болж магадгүй байна шүү... гээд буруу харж эв хавгүй хэвтэв. Самгин ч лаагаа үлээгээд зэрэгцэн хэвтэхдээ, хэрэв эхнэрийгээ дахин үг ярих аваас олон зүйлийн гашуун үнэнийг түүнд хэлэхээр зэхээд байжээ. Харанхуй тасалгааны адрыг ширтэн хэвтэхэд ямар нэг утаа шиг хар юм эргэлдэн байх шиг санагдах ажгуу. Нэлээн болсон хойно эхнэр нь

	— Чи яагаад надад уурлаад байдаг болсны учрыг мэдэхгүй юм. Тэр хувьсгалыг чинь би ямар хийж байгаа биш дээ... гэж аяархан өгүүлжээ.

	Үүнээс арай ондоо үг хэлэх болов уу гэж Самгин бодож байжээ. Гэтэл ийм дэмий үг ярихад нь хариу хэлэх үг ч олдсонгүй, толгой дээгүүрээ хөнжлөө нөмрөөд мөн буруу харж хэвтэхдээ, “Эхнэрээ загнаад ч яах юм бил ээ дээ. Балай юм. Ондоо хэн нэгнийг юм уу, ер өөрийгөө л загнавал таарна” гэж боджээ.

	Гэвч Самгин өөрийгөө өрөвдөнө. Элдэв дэмий юм бодогдоно. Варварыг үзвэл уйлж байгаа бололтой, нус нулимсаа татах тул нойр эс хүргэх ажгуу. “Энэ лав надад хорсон гомдож байгаа биз. Бодвол би ч удахгүй өөртөө хорсон гомдох болно». Ингэж бодохоос Самгин өөрийгөө бүр ч ихээр өрөвдөж байжээ.

	Үүр хяраалахын алдад дугхийж сэрээд урьд шөнө эхнэртэйгээ тар тур хийсныг санаж, даруй хувцаслан, аяга цай уугаад учир ярилцахаас зовнин яаран гарч явжээ.

	Хачин жигтэй нам гүм хотын цэцэрлэгийн дундуур алхан явахдаа, “Москвагийнхан сэтгэлээр унажээ” гэж бодов. Үд болсон байтал хүн амьтан нэг их үзэгдэхгүй, харин хотын борчуул олноор явж байх нь харагдана. Тэд уруу царайтай, их бодолд дарагдаад хашаа байшингийн үүдэнд хэд гурваараа зогсоно. Тэд ийш тийш явавч мөн л хоёр гурваараа, тав зургуулаа цуг явж байх нь үзэгдэнэ. Оюутнууд нэг их эс харагдах ба ер ганц нэгээрээ яваа хүн тун цөөн. Зөөврийн морин тэрэг, цагдаа нар эс харагдах ба харин хүүхэд багачуул энд тэнд шооройлдож, ямар нэг юм болохыг хүлээх мэт авай.

	Самгиныг өчигдөр үдэш явуулаагүй гудамжны аманд эвдэрхий тэрэг чарга, авдар хайрцаг, сонины мухлаг, хашааны хаалганы хавтас тэргүүтнийг овоолж хаалт хийжээ. Тэр хаалтын өмнө амандаа тамхи зуусан шар сахалтай хүн цементийн торх сандайлаад буугаа өвдөгний хооронд хавчуулан ёрдойлгожээ. Түүний хувцсыг үзвэл ан авд явах гэж буй хүнтэй туйлын адилхан харагдана. Тэр гудамжны хориглолтын цаана гурван хүн үзэгдэх бөгөөд нэг нь эвдэрхий тэргэнд зузаан банз төмөр утсаар хэрж, нөгөө хоёр нь хашаанаас туйпуу зөөж байна. Энэ байдал Самгинд хотын борчуулын дүрсгүй тоглоом шиг санагдаж байжээ.

	Петровскийн эмнэлгийн хүлээн авах өрөөнд орвол Лютов гэж нэг сэгсийсэн юм Самгиныг тэсэн ядан хүлээж байжээ. Лютовыг үзвэл хувцас хунар нь үнгэгдэж үрчийгээд нүд нь улайж, нүүр аманд нь хүнд жанчигдсаны хүрэн хүрэн шарх харагдана.

	— Пээ, би чамайг их хүлээлээ шүү! гэж Самгиныг шүүрэн сугадаж байшингийн хонгилд оруулан цонхны зайд зогсоогоод, — Нөгөөх маань арван нэгэн цаг гучин долоон минутад өнгөрчихлөө. Гэдсэнд нь хоёр сум тусжээ. Их зовлоо. Алина түүнийг заавал Введений оршуулах газар тавина гээд болдоггүй! Шал балай юм! Тэр нь хаана ч байдгийг би мэдэхгүй. Ер нь ямар оршуулга байх вэ! Хар лам бодийг нь хөтлөхгүй гэж байна. Тэр ер бузар амьтан юм. “Энэ чинь эрүүгийн гэмт хэргээр үхсэн хүн байна гэж байхгүй юу. Тэгэхээр нь би хэллээ. Юуны гэмт хэрэг байх бил ээ? Цаад цэргүүд дураараа буудаагүй, дарга нарынхаа тушаалаар буудсан байхгүй юу. Тэгэхлээр энэ бол гимназийн дүрсгүй хүүхдийн өөдөөс цэргүүд биеэ хамгаалж буудахад алагдсан хэрэг юм” гэлээ. Лютов ингэж ярихдаа ханиалгаж, үгэндээ хахаж цацаж байгаа адил ярьж байв. Самгины мөрийг алгаараа дарж

	— Тэр ёс ёслол дэмий гэж чи, нөхөр минь, Алинаг ятгаад үзэхгүй юү? гэв. Лютовын хөл нь салгалан чичирч, бүх биеэр найгалзаж байв. Самгин түүний үгийг дуугүй чагнаж байхдаа, энэ яагаад ингэж нүүр амаа гэмтээв? гэж бодож байжээ. Лютов мөрөөрөө Климийг түлхэн зайлуулж, оронд нь туурга түшиж зогссоор гараа дэлгэж

	— Ямар хатуу тоглоом эхлэв ээ? Би тэдэнтэй явж байтал Долгорукийн гудамжинд намайг нэг эсер зогсоолоо шүү. Гэтэл гэнэт пин пан хийх нь тэр! Бузар золигууд! Хэнийг буудчихав? Олон хүн алчхав уу? гэж хүний урамд очиж хардаггүй шүү! Буудчихаад л дугуй талбайд нуугдчихав аа. Самгин чи Алинаг ятга. Би чадахгүй юм. Би ер ийм явдал болно гэж бодсонгүй... учрыг ч мэдсэнгүй. Тэр чинь Макароваас ондоо юм бодохгүй болжээ. Тэр ирлээ... гээд буланд зайлан оров.

	Харвал Алина байшингийн гудмаар гунхалзан явах нь үзэгдэв. Дээлийн заамыг ярж, ноосон алчуураа мөрөн дээгүүр тохжээ. Гэзэг үс нь сэгсийгээд бүр ч их болсон шиг харагдана. Алинаг ойртон ирэхийг үзвэл, царай агзайгаад нүд нь хөнхийж, хүүхэн хараа нь буцалж байх шиг онц гялалзаж байх тул түүнийг ятгаад дэмий гэж Самгин боджээ.

	— Ганц ч гэсэн цэцэн хүн оллоо. Клим чи, хүүр оршуулах газар намайг хүргэж өгөөрэй. Лютов чи бүү яв! Клим Макаров хоёр явна. Дуулж байна уу? гэж Алина их л хүйтнээр өгүүлэхэд Лютов сахлаа шувтарч, номхноор толгой дохиж байв.

	— Би бас авс үүрэх зургаан хүн хөлслөв гэж Алина ярьж байтлаа гэнэт газар дэвслэн, бүдүүн дуугаар, — Ганц ч цэцэг олддоггүй шүү, золиг гээд явахад Лютов зэмлэх янзтай толгой дохин

	— Самгин чи хэлэхгүй яав? Ай харла, энэ эхнэрийг дураар тавьж болдог юм уу... ай харла... гэж аяархан шивгэнэж, өлмий дээрээ сэмхэн сэмхэн гишгэсээр Алинагийн хойноос одов. Самгин “Би ямар балай юманд орооцолдов?” гэж бодоод эргэн харав. Хаалга сэмхэн нээгдэж, цагаан халаадтай хүн яаран гүйж явах нь үзэгдэх ба эмийн үнэр ханхлан, салхинд цонхны шил сэржигнэнэ. Нэг хаалганаас Макаров гарч явуут халаадны бүчийг тайлж Климийг хараад

	— Чи ирэв үү? гэж их л бодол болон өгүүлэв.

	Чингээд Климийг сугадаж, зөндөө шил сав өрсөн ганц цонхтой харанхуй тасалгаанд удирдан оруулаад,

	— Энд тамхиа татаж болно. Гэдсэндээ шарх олж ихэд шаналсан боловч гуньж гасалсангүй, их эрэлхэг үхлээ шүү гэж яриад ширээний булан сандайлж, мушилзан инээвхийлж, — “Үнэнч шударгаар үхэж байгаагаа мэдсэн бол миний сэтгэл дүүрэн байх бил ээ” гэж ярьж байна. Англи роман зохиолд л ингэж гардаг даа. Үнэнч шударгаар үхэх гэж юу хэлж байна? Хүн бүхэн үнэнч шударгаар үхдэг шүү. Харин амьд явахдаа... гэж Макаровын үг ярихыг Самгин чагнаж суухдаа, цэл залуугаараа бууралтсан энэ хүн надад яагаад ийм онц эвгүй санагдана вэ? гэж бодож байжээ. Макаров хөмсгөө өргөж, цаасан тамхины утааг ширтэж

	— Самгин, манай улсад хувьсгал гарах нь энэ үү? гэв.

	— Тэглээ бололтой.

	— Чи баяртай байна уу?

	Самгин бодож

	— Хувьсгал гэдэг чинь эмгэнэлт явдал юм шүү дээ гэв.

	— Үгүй чи баярлаж байна уу?

	— Эмгэнэлт явдалд хүн баярладаггүй.

	— Чи большевик уу?

	— Хаанаас даа гэж Самгин хэлээд дэндүү яаран хариулав гэж боджээ.

	— Тэгвэл чи хувьсгалч хүн биш юм даа гэж Макаров хэдий аяархан авч итгэл дүүрэн энгүүн өгүүлэв. Макаров ер нь урьдыгаа бодвол их л болгоомжтой ярьж байсан тул Самгин ч мөн ихэд сэрэмжлэн байв.

	— Хувьсгалчид гэдэг бол большевикууд мөн гэж Макаров мөн итгэл төгс хэлээд, — Тэд бол юунаас ч буцдаггүй шулуун улс юм. Бодвол ер нь тийм байх ёстой биз. Гэвч би тэдэнд дургүй юм шиг байдаг. Би бол тэдэнд мөнгө тусалж байлаа. Тэднийг нууж дарж байлаа. Чи тусалсан уу?

	— Заримдаа тус болж байсан даа гэж Клим их л болгоомжтой өгүүлэв.

	— Юунд? Яагаад?

	Самгин дуугүй дал мөрөө хавчив. Макаровын асуулт улам ч эвгүй сонстож байжээ.

	— Тэр тэргүүний хүмүүс ялж дийлэх нь үгүй, ямагт дийлддэг учраас уу? Лютов юу гэж хэлсэн бил ээ? Хувьсгалчид дайсны цэргийг эн тэргүүн цохиод өөрснөө сөнөдөг гэсэн бил үү? Энэ бол буруу юм. Яагаад гэвэл, нэгд тэд заавал ч сөнөх учиргүй, харин бэлтгэл муутай дайрвал сөнөх нь бий. Хоёрт, тэд ямар боловч дайсанд цохилт өгч чадна. Самгин, би чамаас нэг юм асууя. Би бол өвөр хоорондоо дайтахыг хүсэхгүй. Хэдий тийм боловч тийм байлдаан үүсгэсэн улсад тусална. Гэтэл энд нэг явдал байна. Би тэдэнтэй үзэл нийлдэггүй, тэдэнд дургүй хэдий боловч тэднийг нэг л хүндлэн үздэг шиг байгаа юм. Тэр ч байтугай... гэж мушилзан хуруугаа шадхийлгээд

	— Чи бол улс төрийн хэргийг их мэддэг хүн. Чи хэл л дээ... гэтэл хаалга дэлгэгдэж, Алина орж ирэв. Самгин тамхины ишийг шал дээр хаяж, санаа амрах мэт сүүрс алдаж, Макаров

	— Энэ тухай хоёул сүүлд дахин ярья гэв.

	“Сүүлд дахин ярих бол уу даа” гэж Самгин хэлэх гэсэн авч чадсангүй, зөвхөн толгой дохижээ. Алина нүүрний хөлсийг арчаад

	— Та хоёр юуны тухай дахиж ярих гэж байна? гэв.

	— Улс төр л ярьж байна. Та дээлээ тайлаач! Салхинд цохиулна шүү! гэж Макаров дуугарна.

	Алина үүдний хажуугийн ширээн дээрээс ямар нэг ном авч хаяад суув. Тэр хоёрыг харж

	— Би та хоёрт саад болоогүй биз? Би ч гэсэн улс төрийн бодлогыг саянаас ойлгож, хэн нэгийг... сайдыг ч юм уу, алах юм сан гэж бодогдох боллоо гэхэд нь Макаров түүний нүүр өөд харалгүйгээр

	— Та унтаж нойроо авах хэрэгтэй гэсэнд цаадах нь шүд зууж, яаралгүйгээр

	— Клим, чи намайг нэг тийш явуул л даа. Би бол сайхан хүүхэн, сайхан хүүхнийг сайд дээр ч оруулна. Би тэгэхээр нь түүнийг... гэж гараа сунгаж хуруугаа чадхийлгэв. Царай нь мөн л агзгар хэвээр харагдана. Макаров бөхийж тамхиа асаав. Самгин инээвхийлж

	— Чи намайг хүнээр хүн алуулдаг хүн гэж бодож байна уу? гэсэнд Алина хангинатал санаа алдаж

	— Хүн явуулж хүнийг алуулдаг хүн бий. Тэр бол лав уужим дотортой байх ёстой. Тэгвэл чи их уужим дотортой хүн шүү. Нэг шөнө чи, Игорийн тухай, түүнийг нэг цэрэг хэрхэн цавчих гэсэн тухай ярьсныг би саналаа. Тэгэхэд чи сайтар ажигласан байсан даа. Тэгэхлээр чи уужим дотортой хүн мөн дөө гэснээ дуугүй болж, алчуураа боогоод өөртөө ярьж буй мэт аяархан

	— Гэвч “айсан хүний нүд их болдог” гэдэг. Чи айснаас ч тэгж сайн харсан байж болно. Ээ чааваас, би та бүхнийг яаж... гэж Макаровыг, харж дуугүй болсноо, мөн аяархан

	— Би Ялтад байхдаа нэг шөнө согтоод, “Тэнгэр минь, надад юунд ийм гоо сайхан бие заяаж, сүүлд нь шавар дотор хаялаа даа” гэж тэнгэрт гомдон уйлж бил ээ. Ер иймэрхүү үг зөндөө бархирсан юм сан. Тэгэхэд Игорь намайг тэвэрч, “Энэ чинь ёстой хүний орь дуу байна” гэж их л энхрий янаг хэлж бил ээ. Тэр заримдаа дотор нь чөтгөр шүглэсэн юм шиг хэлдэг хүн шүү... гэж ярьж байтал Лютов орж ирээд

	— За, бэлэн боллоо. Явъя даа гэж их гунигтай өгүүлэв.

	Цагийн дараа Самгин Лютовтой зэрэгцээд гудамжны явган замаар явж байв. Гудамжны голоор Макаров Алинаг сугадаад шарилын хойноос дагаж явна. Тэдний хойноос халагдсан цэргийн дарга лугаа адил, сахалтай хүн явав. Тэр хүн сахал үсээ ойрд хусаагүй тул хөх хацар дээрээ үстэй хилэн баг наасан мэт үзэгдэнэ. Хажууд нь уранхай хүрэмтэй, толгой нүцгэн бужгар үстэй өндөр залуу хүн зэрэгцэн явах агаад бужгар үс нь шийний баатрын үс адил сэгсийж сагсайжээ. Өндөр залуу ямагт шүдний завсраар шүлсээ хаяж явна. Оготор дээлтэй хоёр тариачин эр авсыг үүрээд яаралгүй алхана. Тэднийг үзвэл хөдөөгөөс саяхан ирсэн бололтой агаад нэг нь майжгий бор эсгий гутал өмсөөд богц үүрчээ. Нөгөө дал мөрөн дээрээ хар бөсөөр нөхөөс тавьсан, алаг өрмөг өмдтэй нь хөлдөө сүрлэн шаахай углажээ. Авсны толгойд зуны урт дээл дээр бас өвдөг хүрэм богино дээл давхар өмссөн бүдүүн халзан хүн явна. Түүний хажууд ёстой Москва хотын борчуулын нэг болох урт дээлтэй, сэгсгэр сахалтай, өндөг шиг толгойтой туранхай хүн явна. Тэр дөрөв ачаа тэрэг чирч байгаа мэт учиргүй бөхийж, түргэн түргэн алхахад сахалтай эр сөөнгө дуугаар,

	— Хүүе, та нар хөлөө олоод яв! гэж бархирна.

	Эмнэлгийн газрын авсны шар таг дээр дал модны хоёр ширхэг навч таримал хэдэн цэцэг тавьжээ. Алина том үстэй дээл өмсөөд зузаан алчуур нөмрөөд тонгойн явах нь маш сүрлэг харагдах бөгөөд сайхан хүрэн үс нь салхинд хийснэ. Нөгөө авсыг түлхэж байх мэт байн байн гар хүрэх ба гудамжны чулуунд бүдэрч Макаровыг түлхэлнэ. Цаадах нь алс дээгүүр харж, чулуу дэвсмэл замд онц тод тов тов алхална. Лютов Алинаг хялайн харж

	— Хүрч чадахгүй байх аа даа гэнэ.

	Намрын дунд сарын тэр өдөр хүйтэн салхи үлээж, хорголжин өнгөт тэнгэр бүүдийгээд нэг л аягүй. Зургаан бядуухан амьтан нэг хүний хөөрхийлөлтэй шарилыг дагаж явахыг Самгин харахдаа энэ дульхан оршуулгыг ер Лютов л зохион гаргасан биз гэж бодоход хүрч явжээ.

	Самгин нэг хэдэн минут явж байгаад, сүрхий зохиолч, сүрхий жүжигчин гэгдсэн “хуучин хүмүүс” эртний нэг тайж язгууртны үр сад болох хүнийг авьяас мөхөс хааны цэрэгт алуулсныг хүүр оршуулах газар аваачиж тавих гэж ингэж явдаг байжээ гэж өөрийн эрхгүй боджээ. Үүнд нэг бол бахадмаар, нэг бол уур хүрмээр юм байх шиг түүнд санагджээ.

	“Чухам аль нь вэ? Энэ явдал бахадмаар уу, уур хүрмээр үү?” гэж Самгин бодно.

	Хажууд нь Лютов согтуу юм шиг тэнтэр тунтар найгалзан садаа болно. Лютов нэг Самгины урд гарч, нэг хойно хоцрох авч Алинагийн түрүүнд гарч эс чадна. Бодвол түүний нүдэнд харагдахаас айж байгаа бололтой. Тэгж явахдаа

	— Энэ хүнийг оршуулах гэж бүх язгуур угсаагаараа явж байгаа юм биз дээ. Зөөврийн тэргэнд ачъя гэсэн ачсангүй. Бас хар лам явалцаж өгсөнгүй. Гэмт хэрэг гэнэ үү? Ай мал! Энэ ч айхтар шоглоом болж байна даа. Алина лав хүрч чадахгүй биз... Ямар сэтгэл вэ? Ёстой шударга хатуу сэтгэлтэй хүүхэн шүү! Чам шиг хүйтэн сэтгэлтэй оюун ухааны хүн Алинагийн сэтгэлийг үнэлж чадахгүй шүү! Чи ойлгох ч үгүй. Оюун ухааны гэдэг үгийг ч ухахгүй! Ай чааваас чамайг дээ.. түй!.. гэж гомдоллон гонгиноно.

	— Боль доо! гэж Самгин хэлээд энэ хүн амьтангүй уйтгартай гудамжаар цааш явахаас яаж сугаран хоцоръё доо гэж бодож явжээ. Лютов

	— Валерий Брюсов:

	 

	Бядуухан намайг алсан таныг

	Баярын сүлд дуугаар угтана би

	 

	гэж шүлэг бичсэн байна. Энэ шал худал! Хожмын зэрлэг амьтдыг хараахаас айж байгаа юм. Ямар сүлд дуу байх вэ. Зүгээр л хойдын буяны шүлэг. Үнэн биз? гэхэд нь Самгин

	— Тийм биш. Чи ер нь... гэж хатуу үг хэлэх гэснээ больж, — Би салхинд цохиулсан шиг байна. Миний бие тун муу байна шүү. Би ер нь... гэтэл хажуугийн гудамжнаас хориод хүн шуугилдан гарч иржээ. Тэднийг үзвэл цөм эрүүл бус, ихэд цуугилдах бөгөөд нөмгөн цамц дээр үнэгэн дээлийн заам задгай ярж, чихтэй малгай тавьсан улаан ягаан царайтай чийрэг хөвгүүн шарилын өмнө ирж, урт гэгчийн түрийтэй эсгий гуталтай хөлөө байдгаараа алцайн зогсоод гараа учиргүй далайхад нь цамцны хормой сөхөгдөж, цүндгэр том гэдэс гялалзан харагдав. Хамгийн түрүүн явсан тэр идэр хөвгүүн эм хүний шингэн дуугаар


— Зогсоорой! Та нар хэнийг, ямар бузар амьтныг оршуулж явна? гэж чарлав.

	— За тэр дээ! гэж Лютов гунигтай өгүүлээд биеэ базлан нэг тийш үсрэх гэсэн шиг дороо дэвхцэж, — Аяа, гар буу гаргалаа шүү! Мэдэж байна уу? Түүнд гар буу байна! гэж үглэнэ.

	Одоо л бүтэлгүй хэрэг гарах нь гэж Самгин мэдсэн боловч Лютовын сандран чичирч байхыг харахад аятайхан санагдаж байжээ. Лютов үнэндээ сүнсгүй айгаад хялар нүд нь бүлтрэх алдан, хөмсөг нь санчиг дээрээ гарсан шиг харагджээ. Лютов авсыг тойрон зогссон хүмүүст үг хэлэх гээд чадахгүй, дэмий л гар зангаж байв. Удалгүй аймшигт хэрэг явдал гарч, Самгин Лютовыг харах нь байтугай өөрөө айж нуруу руу нь хүйт оргих шиг болов.

	Авсыг үүрч явсан хүмүүс газар тавиад олны дунд нийлэв.

	Сахалтай эр явган зам дээр гүйн гараад таягаа гэдсэндээ наалдуулан барьсаар зайлан оджээ. Бужгар хөвгүүн Алинагийн өмнө очиж, түүнийг түлхэж, Алина урдаас нь нударга зангидан балбаж байх нь харагджээ. Макаров Алинагийн ханцуйнаас шүүрэн авч

	— Хойшоо бай! Танд юу хэрэгтэй юм? гэж хашхирав.

	Алина урдаас нь мөн хашхирах боловч үнэгэн дээлтийн чарлаан, түүний нөхдийн бархиралдаан дунд юу ч эс дуулдана. Үнэгэн дээлт толгой ганхуулан малгайныхаа чихийг далбалзуулан

	— Яагаад хар лам эс явна? Та нар еврей хүн оршуулж явна уу? Бас л еврей юу? Тэнгэрийг гомдоох нь уу? Байзнаарай! Вася, эднийг яах хэрэгтэй вэ? гэж чарлав.

	Эм хүний хөвөнтэй цамц өмсөөд хөлдөө холхиндог чархи угласан туранхай хүн түүний суга доогуур шурган гарч ирээд дэвхцэн

	— Еврей байх, бид түүнийг балбах ёстой! Хүүе, Игнаша! Нөхөд өө, хамжаарай! Игнат Петров чи бидний оройн чимэг, бамбай шүү! гэж байдгаараа орилж байна. Бас таван хүн дуу нийлүүлэн

	— Игнат аа, чи захир. Бид хамжина шүү! гэж бархирав.

	Олны дунд Лютов малгайгаар даллан эргэлдэж, мөн үг хашхирах авч эс дуулдана. Үнэгэн дээлт согтуугаар Лютовыг заамдах гэж оролдож, хэнээтэй юм шиг чангаар

	— Баян эзэн, гүн гэнэ ээ? Худлаа! Хар лам, ариун санваартан чинь хаана байна? Ван гүнгүүдийг хөгжимтэй оршуулдаг шүү, золиг оо! Алагдсан гэнэ ээ? Нөхөд өө, дуулав уу? Хэн болоод алагдсан байх бил ээ? гэж чарлах нь олны дундаас чих дүлийрэм дуулдана.

	— Еврей бослого гаргаад л алагдсан биз гэж бусад нь хариу хашхиралдав.

	Бужгар хөвгүүн, Макаров хоёр Алинаг чирч явган зам дээр гаргахад цаадах нь урдаас нь үзэлцэж

	— Намайг тавь! Би түүнийг цохино, зодно гэж сулхнаар өгүүлж байхыг Самгин олж сонсжээ.

	Гэнэт чимээ намдав. Хар өнгийн оготор арьсан дээлтэй өндөр, бүдүүн хүн олны зүг ирэв. Хүн бүхэн эргэн харав.

	— Та нар юунд ингэж үймэлдэнэ? Шал дэмий юм! Эд чинь бослого гаргагчид биш, улаан тууз зүүгээгүй байхыг үзнэ үү? Эмэгтэй хүн явалцаж байна. Харваас худалдаачны эхнэр биз. Энэ ноён бол мөн худалдаачин хүн, үүнийг би танина. Хятад хороонд ангийн үс зардаг юм. Овгийг мартжээ. Тэгээд яав? Бодвол албаны хүнийг оршуулж яваа биз... гэж нөгөө хүний хэлэхэд идэр хөвгүүн

	— Худлаа! гэж орилов. Чархи угласан эр түүнийг дэмжиж

	— Энэ бүдүүн золиг, худал хэлж байна. Игнаша, бамбай минь, битгий үнэмшээрэй. Эд чинь цөм тарган цатгалан, тонуулчид шүү... гэв.

	— Игнаша, битгий бууж өгөөрэй гэж олны дотроос хашхиралдав.

	— Авсны тагийг сөх! Өчигдрийн буудуулсан улс л бол еврейг оршуулаад явж таарна!

	Оготор дээлт нөгөө Игнашийн мөрийг алгадан

	— Чи юу юм? Танхай балмад этгээд үү? Ажил хаягч юм уу? гэж их л зэмлэнгүй зандарсанд цаадах нь хүзүүгээр нь тэвэрч

	— Нөхөд өө, би хэн бэ? Түргэн хэлж өг. Тэгэхгүй бол би үүнийг ална, дор нь ална шүү! гэв.

	Чингээд дээлээ тайлж хаяад толгойгоо шааж байхыг үзвэл, хоёр нүдний нь нулимс учиргүй асгарч, хуран цуглагсдын олонх нь илбэчин үзсэн мэт сонирхон харна. Чархи угласан хүн ууртай чангаар

	— Игнаша! Битгий бууж өгөөрэй! Золигийг духан дунд нь аваад хая! Бамбай минь, оройн чимэг минь! гэж хашхирч байв.

	Лютовыг таван хүн тойроод үгийг нь чагнан, үнэтэй малгайгаараа савахыг нь ширтэж байтал нэг нь

	— Москвагийнхан мангуурчээ гэдэг үнэн шүү! гэх нь сонстоно.

	“Өнгөрчээ” гэж Самгин бодов. Нүднийхээ шилийг авч өвөртлөөд гудамжны нөгөө талд гарвал тэнд бужгар залуу, Макаров хоёр Алинаг байшингийн туурганд шахаж хориглох ба Алина тэднийг түлхлэн байх ажгуу. Энэхэн үес Игнат мөнөөхөн авсыг өргөж гозойлгоод

	— Би өөрөө аваад явна. Москва голд аваачиж хаяна даа! гэв.

	Бас хоёр хүн авсыг өргөж, Игнатын мөрөн дээр тавихыг Лютов олж харжээ. Гэтэл оготор дээлт тэднийг хориглон түлхтэл Алина нөгөө Игнатын өмнө очоод нударга зангидан идэр хөвгүүний улаан нүүрэн дундуур тавьсанд цаадах нь толгойгоо гэдийлгэн найгалзаж авсыг газарт аяархан тавив. Хэсэг зуур хүмүүс чимээгүй болов. Макаров Самгины хажууд гүйж ирээд баруун гарынхаа хуруунд төмөр бэхэлгээ углаж

	— Чи Алинаг аваад яв, мэдэж байна уу? гэж хашхирав. Бужгар залуу Игнатын өмнө очиж

	— За, нүдэлдэх үү? гэнэ.

	Гэтэл оготор хар дээлт хүмүүсийг нөгөө бужгар залуу тийш түлхлэн

	— Нөхөд өө, үүнийг балбагтун! Энэ чинь Сашка Судаков гэдэг хулгайч шүү! гэж муухай орилно. Сашка нөгөө Игнатыг дэлсэж унагаад

	— За луйварчин, зүрхтэй юм бол босоод ир! гэж ёжтойхон бархирч байхыг Самгин олж сонсжээ. Чархи угласан хүн учраа олохгүй эргэлдэж

	— Игнаша, баатар аа! Чи бууж өгөх гэж үү? Ээ зайлуул! гээд Макаровыг мөргөж, заамдаж автал цаадах нь өшиглөн унагав.

	— Чи муу нохой цөмийг зодож чадах уу! Хар буудагчид!

	Макаров Алинаг Самгин тийш түлхэж

	— Наадахаа аваад яв! Баруун тийш эргээд хоёр гудамжинд, есдүгээр байшин, Зосимовынд аваач! Шалав! Би Володяд тусалъя гэв.

	Самгин Алинаг сугадан даруй зайлав. Цаадах нь эргэж харсан ч үгүй номхноор хөтлөгдөн явахдаа газар ширтэн алчуураа зангидан явлаа. Гэвч найгалзан, хөлөө чирч, явж чадахгүй байхад Самгин бараг чирсээр холдов.

	Клим саяын зодооныг үзээд сүнсгүй айсан тул Алинагаас л боллоо гэж түүнийг хорсон занаж явжээ. Уур хорсол нь жигтэй буцлан, энэ золигийг хашаа руу түлхэж, эзгүй гудамжинд хаячхаад явах юм сан гэж анхандаа бодож явжээ. Гэвч биеэ барьж дуугүй явав. Харин хэрэв үг дуугарах аваас урдаас нь хортой муухай үг хэлнэ гэж бодовч бас эмээнэ. Алина шуухинатал амьсгаа авч

	— Ямар сүрхий улс вэ!.. Володяг зодох болов уу? гэхэд нь Самгин үг дуугарсангүй. Макаровын заасан айлын үүдийг Дуняша хүүхэн тайлж өгсөнд Самгин нэг их гайхсангүй. Харин Дуняша

	— Пээ, ямар сонин улс ирэв! Би цай чанаж байна. Гэрийн шивэгчин ажил хаяад явсан. Ээж минь, чи яав? гэв.

	Алина дээлээ тайлж шал дээр хаяад туурга түшиж, нүүрээ алгаар дарж зогсоод муу үгээр харааж гарсанд Дуняша ихэд гайхжээ. Харин Самгины тав ханаж, дотроо их л дуртай мушилзан инээвхийлж байв.

	— Намайг нэг өрөөнд оруулж өгөөч гэж Алина гуйна.

	Клим хувцсаа тайлаад цэвэрлээгүй өрөөнд санамсаргүй оров. Ширээн дээр хоёр лаа бариастай, халуун тогоо шуугьтал буцалж байна. Хоолны шавхруутай аяга таваг, архины шил овоорон, нэг ном дэлгээтэй хэвтэнэ. Самгин халуун тогооны цоргыг бэхлээд, аяга цай хийж авахдаа гар нь учиргүй салганаж байхыг сая мэджээ. Халуун цайтай аяга атгаж, гараа бүлээцүүлэх зуур тасалгааны дотуур алхлан энэ тэрийг ажиглана. Бага шиг төгөлдөр хуурын дээр нотын дэвтэр дэлгээтэй байх ба Дуняшийн бүрх малгай харагдана. Зөөлөн вандан дээр атирсан алчуур, жүржийн хальс хэвтэнэ. Тасалгааны сандал ширээ цөм байрнаас хөдлөөд зочид буудлын тусгай өрөөнд хоёр хүн наргисан юм шиг харагдах ажгуу.

	Самгин муухай ярвайж, “Эмнэлгийн газар Макаров надад юу гэж хэлэх гэсэн юм бол?” гэж бодов.

	Дуняша хүүхэн орж ирэв. Нүдийг үзвэл ихэд уйлсан янзтай авч сэргэж, Самгины хүзүүгээр тэврэн уруул дээр нь үнсээд

	— Чиний ирсэнд би их баяртай байна! гэжээ.

	Ширээнээ очиж цай аягалаад за, юу болов оо? гэж яаран асуугаад

	— Алинагийн царай жигтэй чулуу шиг хөшиж, аймаар огт дуугүй хэвтэж байна гэв. Самгин уг болсон явдлыг хүйтнээр ярьж байхдаа Дуняшаг ажвал, нүүртээ оо энгэсэг ч таньсангүй, цайвар үсээ сүлжээд энгүүн бараан хувцас өмссөн нь арай залуу, хөөрхөн болсон мэт үзэгджээ. Гэвч нүүрний нь сэвх энэ тэрийг үзэхэд айлын зарц шивэгчин хүүхнийг эрхбиш санагдуулж байжээ. Самгиныг үг ярьж байтал Дуняша гүйн гарч аяга цай, лонх дарс авчрав. Самгин цонхны хажууд очиж үзвэл, тэнгэрт хөхөмдөг үүлс тодхон үзэгдэх авч гадаа хэдийн харанхуй болжээ.

	“Энд хоновол зүгээр юм сан...” гэж Самгин бодно.

	Гэтэл хүн хаалга тогшив. Дуняша тайлж өгөх болов уу гэж хүлээтэл чимээ гарсангүйд Самгин өөрөө тайлав. Лютов Макаров бас нэг хүний хамт иржээ.

	— Алина яаж байна? Уйлж байна уу? гэж Лютов яаран асууна.

	Макаров дотогш ортол нөгөө бужгар залуу дагаж ороод

	— Гараа хаана угаах вэ? гэв. Лютов түүний дал мөрийг илбэж

	— Хоёул явъя... гэснээ Самгинд хандаж, — Үүнийг байгаагүй бол би жанчуулсан шүү! За явъя. Алчуур уу? Би аваад ирье, хүлээж бай гээд Лютов гарч явсанд нөгөө залуу ширээнээ очиж, нэг лонх өргөж үзээд нөгөөгөөс дарс аягалан, хүд хүд залгилаад эргэж нулимах газар харав. Нүүр ам нь хавдаж, зүүн нүд нь бараг аньж, эрүү хүзүүнд нь цус наалдан хатжээ. Бужгар үс нь бүр ч сэгсийж босоод гадуур дотуур цамц тохойноос хормой хүртэл давхар ханзарсан тул архи хөнтрөхөд нь нүцгэн хавирга гялалзана. Самгин тасалгааны буланд очоод

	— Таныг айхтар зодов уу? гэсэнд нөгөө залуу бас дарс аягалах зуур

	— Айхтар жанчсан бол би ингэж босоо явахгүй шүү дээ гэж онц тайван өгүүлжээ.

	Дуняша Лютов хоёр сугадалцаад орж ирэв. Дуняша нөгөө зочныг хараад зогтуссанд цаадах нь хүүхэнд их л эелдэг мэхийн ёслоод өрөөсөн гараар цамцны уранхайг, нөгөө гараар заамаа дараад

	— Уучлаарай... гэсэнд Дуняша

	— Танд цамц сольж өгье, явъя гэж яаран хэлэв. Лютов нүдээ онийлгон найгалзсаар ширээн дээрээс лонхтой дарс шүүрэн авч

	— Энэ бол... тохиолдол. Харин ч гайгүй гарлаа. Би малгайгаа гээжээ, тэд хулгайлсан биз. Ар шил рүүгээ нэг сайн цохиуллаа, гэвч гайгүй... гэж дарснаас балгаж, зөөлөн вандан тийш очиж, — Авсыг саравчинд хийсэн... Маргааш зохих газарт нь хүргэнэ. Зуун төгрөгийн хөлстэй хүн ч оллоо. Алина гайгүй, сэргэж байх шиг байна... гэснээ зөөлөн вандан дээр бамбалзтал суугаад, — Макаров айхтар нүдэлдэж байна шүү! Бүр гайхмаар юм! Тэр нөгөөх ч гэсэн... Игнат бил үү? Чи ер харж учрыг ойлгосон уу? гээд дахин ширээнээ ирж өрөөсөн гараараа цай аягалан, нөгөө гараар зангиагаа тайлах зуур

	— Харав уу, гудамжинд нэгийгээ жолоодогч болгочхоод сайхан хөөргөж байна шүү? Тэр “бамбай, оройн чимэг” гэж хашхирч байсан хөл нүцгэн эр ёстой л “Москвагийн хуудас” гэсэн үг. Ай чөтгөр, гайхмаар юм шүү, а?

	— Чи айхтар зохиож байх шив гэж Самгины хэлэхэд Лютов

	— Чи шилтэй болоод олж хараагүй биз. Золиг чинь, нэгийгээ жолоодогч гээд бүр итгэчихсэн байгаа юм. Үгүй, тэр чинь гайхмаар юм. Хэнийг захирч, хэнийг ч жанчиж болно доо, а? гэжээ.

	Самгин түүний үгийг чагнан суухдаа

	“Миний олж харсныг эд хардаг боловч арай ондоогоор үздэг юм байж. Би үнэн байдлыг гажуудуулж байгаа биш, энэ л гажуудуулж байна. Таарсан ч янханд дурлажээ. Энэ ч хуурамч дурлал биз. Ер энэ хүний юм болгон хоосон хуурамч юм даа” гэж бодож байжээ.

	Гэтэл Лютов хачин баяртайгаар

	— Тэд хэнийг жанчихаа мэдэхгүй, бас л учрыг олоогүй байна даа гэв.

	Алина Дуняша хоёр орж ирэв. Алинаг үзвэл нүүр нь улам агзайж, улам ч турсан мэт үзэгдэх агаад хөмсгөө зангидаад буруутай мэт харж байв. Дуняша ямар нэг дугтуйтай юм авчирч ширээн дээр тавиад халуун тогооны хажууд суув. Алина Лютовын хажууд очиж шингэн үсийг нь илж

	— Чамайг зодсон уу? гэнэ. Лютов бөхийж хүүхний гарыг үнсээд

	— Хаанаас даа! Битгий зов гэв. Алина санаа алдаж

	— Ай тэнэг минь! гэснээ нэмж, — Ухаантай шүү гээд Дуняшийн хажууд суув.

	Лютов хамаг биеэ жигтэй хөдөлгөхийг үзвэл хувцсан дотор нь оготно орсон юм уу гэж санамаар авай. Энэ бүхнийг хараад Самгин дотроо эвгүйрхэн Алинад улам хор нь буцалж иржээ. Хоёрхон лааны гэгээ сүүмэлзсэн тэр явцуу балиар тасалгааны юм бүхэнд уур нь хүрнэ.

	— Петербургт суудаг миний нэг итгэлт хүн хувьсгал гэдэг шал дэмий юм, түүнийг боливол таарна гэдэг юм гэж Дуняшийн уран ёжтой дуугаар ярих нь хүртэл зэвүү хүрмээр байжээ.

	Макаров тамхи татсаар орж ирэхэд хойноос нь нөгөө бужгар хөвгүүн өрөөсөн нүдээ боосон орж ирэв. Алина түүнд гараа өгч

	— Гуйя.. гэсэнд цаадах нь тонгойж гарыг нь үнсээд

	— Александр Судаков... гэв.

	— Тийм нэртэй модны худалдаачин бий! гэж Лютов яагаад ч юм баярлан өгүүлсэнд, Судаков бодож

	— Тэр чинь миний ах гэв.

	— Таны ах юм уу?

	— Садны юм. Адилгүй байна уу?

	Судаков Алинагийн өөдөөс харж суув. Түүнийг үзвэл, хүйтэн харцтай, том ногоон нүдтэй хүн байв. Шахаж товчилсон богино хүрмийн заамны цаанаас онц цагаахан хүзүү харагдана. Алина цай барихад солгой гараар авахад нь Лютов

	— Та солгой юм уу? гэсэнд

	— Баруун гар гэмтсэн гэв.

	Самгин зөөлөн вандан дээр суугаад буланд гахайн махтай талх зажлан суухдаа бүхнийг их л анхааралтай ажиж байв. Макаровыг үзвэл гэрийн эзэн шиг аашлах ба төгөлдөр баян хуур дээр байсан лааг авч асаагаад Дуняшаас цаас бэх гуйж хамт гарав. Алина ямар нэг хүнд юм өргөж байх мэт амьсгаадан ханиалгаж, ширээ тохойлдон шанаа тулж суугаад

	— Та тэднийг зодох гэж яаж шийдэв? гэж Судаковоос асуусанд цаадах нь үг дуугарсангүй, цайгаа хутгасаар байхад Алина улам шалгааж

	— Та ганцаар бүгдийн өөдөөс үзэлцсэн үү? гэв.

	— Шийдэж ядаад байх юу байх бил ээ? Би ер дандаа хүн зодмоор санагддаг юм гээд толгойгоо гэдэсхийхэд боолтод дарагдаагүй зарим үс нь сэгсгэсхийнэ.

	— Яалаа гэж хүнийг зоддог вэ? гэж Лютовыг асуухад

	— Тэд чинь их тэнэг, зальхай улс гэв.

	“Мань эр хоосон дүр үзүүлж, өөрийгөө баатар гэж бодож байх шив. Хүүхэмсэг “банзал” вий чи” гэж Самгин боджээ.

	Судаков цайг бараг нэг амиар залгилж Алинагийн толгой дээгүүр алс харж байгаад хавдаж бамбайсан уруулаа арайхийн хөдөлгөж

	— Миний зодоо хийснийг гавьяат хэрэг гэж бүү үзэгтүн. Надад ондоо чадах юм байдаггүй гэж өдсөн мэт ярьж байв.

	— Та чинь баяд ноёдыг эсэргүүцдэг хүн үү? гэж Лютовын мушилзахад Судаков түүнийг харсан ч үгүй

	— Би бол тариачин хүн биш, хэрэв та нар газрын эздийг баяд ноёд гэж хэлж байгаа бол тэд надад муу юм хийсэн нь үгүй. Харин худалдаачдыг устга гэвэл би дуртайяа устгана даа гэлээ.

	Хүмүүс нэг хэдий дуугүй болсонд Самгин өөрийн эрхгүй инээд алдсанд Судаков эргэж харжээ.

	— Та ямар сургуульд байсан бэ? гэж Алинагийн асуухад

	— Худалдаа наймааны сургуульд байсан. Сургуулиа дүүргээгүй байтал миний авга намайг модны хашаанд худалдагч болгосон юм. Тэгээд мөнгийг нь үрсэн юм сан. Зургаан зуун төгрөг үрсэн дээ. Эр хүн шиг явлаа. Дүрсгүйтсэн хэргээр хоёр ч удаа ялд орсон доо гэж Судаков өдсөн аялгуугаар ярих агаад солгой гараар үргэлж талхны хальс оролдон суув.

	— За та бидний мөр нийлэхгүй шүү гэж Судаков босож, сандлаа түжигнүүлэн засаад, — Би явлаа, ноёд та нар надад хэдэн төгрөг өгөхгүй юу гэв. Лютов өврөө уудлахад Алина

	— Та жаахан суугаач. Нас хэд вэ? гэсэнд

	— Хорь гээд Лютовын мөнгө өгөхөд тал өгсөнгүй мөртөө Макаров орж ирээд эмийн жор өгөхөд эмийн бичгийг хялайн хараад

	— Баярлалаа. Эм хэрэггүй, ингээд гайгүй болно биз гэлээ.

	Самгин энэ хөвгүүнтэй явбал аймшиггүй гэж бодоод мөн яаран ёсолж гарав. Гадаа харанхуй, хүчтэй салхи үлээж байв. Самгин түргэн түргэн алхаж Судаковыг гүйцэж очив. Цаадах нь өрөөсөн гараа хармаандаа хийж, нөгөөг өвөртөө хийгээд яаралгүй явж байв. Тэр алхаагаа түргэсгээд исгэрэх гэсэн боловч чадсангүй, хавдартай уруул нь исгэрч болохгүй байгаа бололтой.

	— Та хувьсгалч хүн үү? гэж Судаковын гэнэт эвгүй асуухад Самгин муруй нарийн гудамж тийш эргэн харж яаралгүйгээр

	— Та ямар хүнийг хувьсгалч хүн гэж үздэг вэ? Хувьсгалч гэдэг үг ялангуяа манай орост хамгийн олон утгатай үг болжээ гэж сургах мэт өгүүлсэнд

	— Саяын айлд намайг худалдаачны тухай ярихад таны инээд алдахаар хувьсгалч хүн лав мөн гэж бодлоо.

	— Үнэндээ би... гэж Самгин үг ярих гэтэл цаадах нь дуулсан ч үгүй

	— Та нар дандаа биеэ далдлан явна, чөтгөрүүд. Бауманыг оршуулах өдөр намайг заншлан тагнагч гэж үзсэн шүү. Тун хянамгай улс. Одоо чинь ямар тагнуул байх бил ээ? гэж ярьж явснаа ямар нэг юманд тулсан мэт гэнэт зогтусаж

	— За баяртай, Митюха, хулхин дундуур чинь буулгана шүү! гэв.

	“Бузар золиг! Яасан муухай балмад амьтан бэ!” гэж Самгин бодоод цааш хурдан хурдан алхлан явахдаа хойноос хүрээд ирэх вий гэж чимээ чагнасаар явжээ.

	Гэтэл тэр нарийн гудамжинд чимээ имээгүй, зөвхөн салхинд шороо, байшингийн дээвэр сэржигнэх нь сонстоно. Гудамж хов хоосон, хүмүүс цөм гэр орондоо бүгснийг илтгэнэ.

	Самгин бөхийж бараг гүйн алдаж явахад хамаг бие нь чичирч, санаа бодол нь хүртэл чичирч байх шиг санагджээ.

	Самгин гүйсээр нэг хаалганы мухарт ортол булангаас дөрвөн хүн гарч, нэг нь

	— Бүх сүм хийдийнхэн загалмайтны аян хийвэл хэрэгтэй юм сан гэж амандаа үглэхэд жижигхэн пиндгэр хүн Самгины хажуугаар өнгөрөхдөө

	— Лам нар бол их үүрэг гүйцэтгэнэ дээ гэх нь сонсогджээ.

	— Хэний хувь нүнжигтэй вэ... гэх шиг бүдэг тасархай үгс дуулдах агаад Самгин цаашаа түргэн түргэн алхлавч бас хөлийн чимээ гаргахгүйг хичээнэ. Хашааны үүдэнд хотын борчуул зогсоцгоох ба тэдний ярилцахыг чагнавал

	— Николка Баранов ажилчдыг зэвсэглэж буй.

	— Ямар Баранов бэ?

	— Асафийн хүү.

	— Тэр дэмий.

	Ангийн гудамжинд бол... гэж ярилцаж байжээ.

	Бас ондоо газар хэн нэгэн

	— Галдаж эхэллээ шүү та минь! гэж итгэл дүүрэн өгүүлэх нь сонсогджээ.

	Цэцэрлэгийн вандангийн тэндээс

	— Боль доо! Мюсквагийнхан хэзээ үймээн гаргаж байлаа даа? Үнэхээр түүний эсрэг хөдөллөө ч гэсэн хэзээ ч үймэхгүй шүү! гэж хүний сэтгэлийг тайтгаруулах зугаатай дуу гарна.

	— Оюутнууд яагаа вэ?

	— За тэд юу базаах вэ!

	— Эхнэрүүд ээ хаачих нь вэ?

	— Бид хүүхнүүд байна!

	— За уучлаарай, хаачих нь вэ?

	— Талхчид ямаршуу хориглолт хийснийг харах гэж явна...

	Энэ мэтээр харанхуй дотор хүмүүс ярилцах дуун гарах боловч Москва хот хоосорч эзгүйдсэн юм шиг санагдаж байжээ. Айлын цонх таг харанхуй, хашааны хаалга үүд хаалттай түгжээтэй, гудамж зөрөг улам ч нарийн олон салаа болсон мэт авай. Алсад буун дуу гарах шиг санагдахад Самгин, энэ бол зөвхөн миний чихэнд тэгж дуулдаж буй гэж мэдэж явжээ. Урд нь нэг танил дуу гарч

	— Петербургийнхэн ямаршуу байна гэх нь сонстож хашааны явган хаалга чанга хаагдах чимээ гарч, нэг хүн гудамжны нөгөө талд гарав. Самгин өөрийн гудамжаар орохдоо, “Тэр хүн Поярков мөн” гэж таньжээ. Самгины суудаг гудамж өчигдрийн адил их л дуу чимээтэй байв. Самгин гудамжныхаа оршин суугчдыг дараалан санаж, тэдний хэн нь ингэж гудамжны хориглолт хийдэг бил ээ? гэж бодов. Булангаас эх баригч нэг авгайн садны оюутан гарч ирэв. Тэднийх урьд Варварын байшинд суудаг байсан бөгөөд одоо айл зэргэлдээ оршино. Тэр оюутан

	— Та юм уу? гээд, Цэцэрлэгийн дотор цэрэг, цагдаа үзэгдэхгүй биз? гэхэд нь Самгин толгой сэгсэрч чимээ чагнав. Гудамжны мухарт

	— Хөндлөн тавь! Эгц! гэж хэн нэгэн захирах дуу гарна.

	— Гудамжны хориг байгуулж байна уу? гэж Самгины асуухад нөгөө оюутан

	— Хоёрыг барьж байна гээд булангийн цаагуур оржээ.

	Самгин шонгийн мод түшиж зогсоод тэдний хийж буй ажлыг ажиглав. Гудамжнаа яндангийн нүх шиг таг харанхуй, хорь гучин хүн юм зөөж улам харанхуй болгож байх шиг санагдах ажгуу. Зарим нь чанга янцаглан, чулуун дэвсмэл газрыг царилдана.

	— Болно, болно нөхөр! гэх үг дуулдана. Гудамжинд хүмүүсийн бараан дүрс үзэгдэж, салбар гудамжинд бас хүмүүс ажил хийж, газраар ямар нэг хүнд юм чирч байна. Айлуудын цонх хаалттай, Варварын байшингийн цонх мөн хаалттай атал хашааны үүд дэлгээтэй байв. Хөрөө хангинаж, хүнд юм газарт унана. Хүмүүсийн дуу хоолой онц чанга биш ч, цаанаа зугаатай сонстох ба тэрхүү зугаатай байдал нь зохилдохгүй хуурамч юм шиг санагдах ажээ. Нэг нарийхан дуутай хүн

	— Энэ чинь юу юм? Ус асгах гэж үү? Огт болохгүй. Мөсөн дээр бууны сум тусаж мөсөөр шүршдэг юм. Би үзсэн юм. Бид Шипкийн давааг хамгаалж байхад богд Николайн уулан дээр Туркчүүд биднийг мөсөөр шүршиж хэцүүдүүлж байлаа. Энэ торхыг юунд хоосон тавина? Дотор нь хог чих! Лаврушка нааш ир! хэмээн тасралтгүй үглэж байв.

	Эд бүхнийг зэсчин захирч буйг Самгин мэдэв. Тэр зэсчин цоорхой тогоо гагнадаг бөгөөд Анфимьевна хөлсийг дутуу төлөв гэж хоёр ч удаа гомдол нэхэж байсан хүн юм. Төр зэсчин бор сахал бүхий амандаа хэдэн хар шүдтэй, ясархаг, туранхай хүн бил ээ. Их чалчаа тэнэг мулгуу хүн, Лаврушка гэдэг бол түүний шавь, өргөмөл хүү Лаврушка урьд Варварын байшинд сууж байсан эх баригч эмийн гарын зарц байв. Их дүрсгүй хүүхэд. “Сужен нутгийн эр чи юундаа гуньхрав” гэж дуулах их дуртай. Уг нь Сунжен юм уу, сунжений хасаг чи гэж дуулах ёстой юм.

	Самгин тамхи татаж өөрийн эрхгүй яль шаль юмаа бодсоор зогстол

	— Өвгөөн, чи буудна биз?

	— Би золигоо харах бил ээ. Харин намайг торхон дотор хийчихвэл торхыг сум нэвтлэхгүй биз гэж ярилцах үгс дуулдав.

	Зэсчинг үзвэл, урьд Миша билүү, Митя билүү нэг сүрхий бяртай залууг хөөргөж, байшингийн туурга нураалгаж байсан чулуучныг санагдуулж байжээ. Гудамжны нөгөө талаар нэг оюутан бас нэг хүнтэй өнгөрч, оюутан нь нэлээн чангаар

	— Нөхөр Яков та ганцаар, бие хамгаалагч үгүй зугаалж явдаг чинь дэмий шүү гэх нь сонстож байжээ.

	Ажил хийж байсан улс зогсож, цөм нэг дор хурах шиг болов. Нам гүмийн дунд Поярковын дуу гарч

	— Та нар чинь урхи занганд орох нь. Ухрах цаг болбол хашаан дундуур гэнэт гарах нүхтэй байх хэрэгтэй. Энэ хашааг буулга... гэсэнд зэсчин

	— Зөв! гэж хашхирна.

	Самгины хөл даарч гэртээ орохыг бодовч Поярков цааш юу хэлэхийг чагнамаар санагджээ.

	“Энэ хөгшин өвгөнүүд юуны төлөө ингэж байна? Мөн л Кропоткин, Толстой шиг улс юм»

	Самгин ингэж бодоод ичихдээ шороо үнэртсэн мэт цацаж ханиалгасан авч түүхчин Козлов хэмээх бас нэг өвгөнийг санав. Хувьсгалын үзэл үзтэл бодит хэлбэрийг олж, магадгүй маргааш түүний байшингийн цонхон дор хүмүүс бие биеэ алж болно гэж ойлговч үнэндээ итгэхгүй, тэгнэ гэж бодохгүй байв. Түүний оюун санаанд үргэлж яль шальгүй инээд хүрэм юм орж, шөнийн цагаар эдний хийж буй ажил жүжгийн урлагт дуртай улсын зохиодог шийтэй чанар адил санагдах ажгуу. Ингэж зүйрлэсэн нь тун ч мэргэн санагдан, сэтгэл нь бага сэргэж иржээ. Хувьсгалыг яаж хийдгийг Самгин мэднэ. Энэ талаар уншсан нь их. Тус хотод болж буй явдал Парис, Дрезденд болсон хувьсгалыг огт эс санагдуулна. Энд зүгээр наргиа хүмүүс огт болохгүй юмнаас урьдчилан хориглолт хийж байх шиг байлаа. Хэрэв юм болдог юм гэхэд тавиад цэрэг ирээд л эдний хийсэн энэ хүүхдийн тоглоом шиг барилгыг нурааж орхино биз. Самгин ингэж хорсон жигших мэт бодоод хашаа руугаа шагайвал саравчийн үүд онгорхой, Анфимьевна гар чийдэн бариад үүдэнд зогсож байх нь том хонх шиг харагджээ. Анфимьевна

	— Энэ дивааныг авч болно. Дэвсгэрийг ч ав. Харин энэ ганг өгөхгүй шүү. Энэ авдрыг ав, төмөрлөсөн юм гэж байв. Самгин яагаад ч юм, малгайгаа аваад очиж

	— Та юу хийж байна? гэж санаснаас тийм чиг ширүүн биш асуусанд цаадах нь Самгины нүүрийг гэрэлтүүлэн хараад

	— Манайхан хориглолт хийж, муусайн новшоо гаргаж өгч байна гэж огт энгүүн, өдөр тутмын ажил ярьж байх шиг хэлээд эргэж, — Та яагаад ганцаар гадуур сэлгүүцнэ вэ Варвара их сэтгэл зовж байна бил ээ гэв.

	Тэдний саравчинд хашаачин Николай хэмээх дуу цөөтэй, ухаалаг хүн бас нэг танихгүй хүний хамт гэрийн хуучин хогшил новш уудалж байв.

	— Айл болгон өгч байна гэж Анфимьевна хэлэхэд танихгүй хүн,

	— Өгөөгүй ч авна гэв.

	Самгин тогооны байшингаар дамжин гэртээ орохдоо “Манайхны гудамжны хориглолт гэнэ ээ! Анфимьевна бол гагцхүү бусдын төлөө явах хүн юм». Энэ хүн өөр шигээ үеэ элээсэн элдэв муусайн эд хогшлоор гудамжны хаалт хориглолт барихад бас тусалж байна шүү гэж бахдан бодтол тун өрөвдмөөр, яльгүй инээд хүрмээр санагдаж, ер нь энэ хориглолт байгуулдаг нь хэрэгтэй юм, биш үү гэж бодоход хүргэжээ. Самгин магадгүй, эцэж ядраад ч ингэж бодсон байж болох юм. Гэвч гэртээ ороод хувцсаа тайлж байхдаа, “Энэ бол ямар ч гэсэн түүхийн үнэн биш, Златовратский, Омулевский мэтийн “Алтан зүрх», “Зүрхийг шимшрүүлсэн дэмий явдал” гэж бичдэг уран зохиол мөн” гэж бодов.

	Эхнэр нь зулай дээрээ жин тавиад тасалгаандаа юм бичиж суув. Бичиж байсан үзгээ чулуудаж орхиод босож ирэхэд нь одоо л хэрүүл гарах нь гэж мэдээд Самгин

	— Манайхны гудамжны хаалт барихад оролц гэж Анфимьевнад чи зөвшөөрөл олгосон уу? гэж ёжтой асуужээ.

	Ингэж асуухдаа, “Манайхны” гэдэг үгийг онц тод хэлжээ. Варвара өрөөсөн гараар толгойгоо базлан, нөгөө гараа далайсаар өмнө нь хүрч ирээд

	— Анфимьевна насан дээр гараад жилчжээ. Харин чи яах гээд байгаа юм? гэж хачин шуухитнан өгүүлжээ. Түүнийг харвал ихэд уйлсан бололтой зовхи нь хавдаад нүд нь улаанаар эргэлдэн, гар нь салганаж байв. Цамцныхаа энгэрийг хүчтэй угзартал зулай дээр тавьсан жин унав. Варвара жин тавьж байсан даавуугаар Самгиныг шавхдах гээд арай зүрхлэхгүй байгаа янзтай далайж, дээр дээр амьсгаадан

	— Чи хүн биш. Чи парламентын гишүүн болох санаатай байна уу? Чам шиг ухаан, авьяасгүй хүн албан тушаалд гарч чадахгүй... гэж муухай чарлаж байжээ. Самгин ганц ч үг хэлсэнгүй шууд эргэж, өрөөндөө ороод үүдээ түгжжээ. Чингээд лаа барьж, Варвара намайг хэдий хэр дайрч доромжлов доо гэж жигнэх мэт бодсоноо ширээнээ сууж хацраа илбээд, “Бэртэгчин эм, сүнсгүй айхдаа галзуурах шахаж л дээ” гэж боджээ.

	Самгин ингэж бодохдоо сэтгэл дүүрэн болж, аль хэдийнээс хүйтэн хөндий болсон эхнэрийгээ өрөвдмөөр хөөрхийлөлтэйг харж байхад голын хийтэй юм шиг хашхирахыг дуулж байхад аятайхан ч юм шит санагдаж байжээ. Варвараас сална гэж Самгин үнэн голоос бодож явсан нь үгүй. Одоо харин тэдний гэр бүлийн холбоо тасарсан мэт түүнд санагджээ. Яаж салах вэ? Маргааш зочид буудалд очиж суух гэхэд газар сайгүй бослого болж байгаа...

	Хашаан дотор, гадаа гудамжинд хүмүүс хүнд юм чирсээр байв. Гэвч Самгины бодол санааг эс үймүүлнэ. Москва хотын олон гудамж хорооны их бага олон тохилог гэр үүрт олон мянган хүн ийм чимээ чагнаж, Варвара шиг ингэж сүнсгүй айж байгаа биз гэж бодохдоо Самгин дотроо инээвхийлж байв. Эм хүн хэдий хэцүү биш боловч хөнөөлтэй эзэрхэг байдаг гэж Макаровын ярьсан үг санаанд нь орно.

	“Үүнд үнэний хувь бий. Эм хүн бол хэтэрхий олон жижиг юмаар аж амьдралыг ярвигтай болгох нь бий. Надад бол ганц л тасалгаа байвал болно. Гэдэс цатгалан бол хүмүүстэй орооцолдож, ном судар, ший жүжгийн тухай тэдний чалчихыг чагнаж суухын хэрэгцээ байхгүй. Би элдвийн утгагүй дэмий юм бишгүйдээ л олж үзэв. Одоо юуг нь үзээд байх бил ээ. Ер хөдөө явна...”

	Самгин ингэж бодтол бие сэргэж, санаа бага амарчээ. Эхнэртэйгээ хэрэлдсэн нь зөвхөн тэр хоёрын харилцаагаар барахгүй, түүнээс үлэмж чухал юмыг тайлж өгөх шиг санагджээ. Гадаа хашаанд нэг том авдар бут унах шиг чимээ гарсанд Самгин цочив. Энэхэн үес Варвара тасалгааны хаалгыг тогшиж

	— Үүдээ тайл! Би ганцаараа сууж чадахгүй айгаад байна. Дуулж байна уу? гэхэд нь Самгин

	— Дуулж байна. Гэсэн ч онгойлгохгүй гэж онц чанга хариулав. Варвара хэсэг дуугүй болсноо дахин балбасанд

	— Хүн зүгээр байлгаач гээд сэмхэн явж унтлагын өрөөнөөс дэвсгэр хөнжлөө авсан боловч Варваратай тулгарсангүй өнгөрчээ. Харин маргааш өглөө нь Анфимьевна орж ирээд

	— Варвара энд айгаад байна гэнэ ээ. Волхонкийн гудамжинд Ряхиныд очиж хэд хонохоор явсан. Тэнд жаал тайван юм гэнэ ээ гэж дуулгав.

	Энэ өдрөөс хойш итгэмээргүй итгэмээргүй үйл явдал олноор гарч, Самгинд урьд гимназид байхдаа үзэж байсан физикийн хичээлийг санагдуулдаг байв. Агааргүй хоосон зайд хүнд хөнгөн бодис хэрхэн унадаг адил жижиг том юм бүхэн нэгэн жигд түргэн жирэлзэж байв. Өдөр ирэх тутам үйл явдал улам бүр хурцдаж, тэрхүү үйл явдлууд аль нэг зүг нисэн одохдоо, хүний санаа бодолд зөвхөн сонины гарчиг төдийхөн товч үг өгүүлбэр үлдээж байх шиг санагдаж байжээ. Сонин, шог сэтгүүлүүд сүртэй чанга хашхиралдаж, сонин худалдагчид, хотын хүмүүс ч хашхиралдах болов. Өнөөдрийн сонинд “Усан цэргийн бослого гарав” гэсэн гарчигтай зүйл гарвал маргаашийн сонинд “Найман цагийн ажлын өдөртэй болохын төлөө” гэсэн зүйл гардаг болов.

	Самгин энэ хоёр зүйлийг нэгтгэн бодож амжаагүй байтал “Петербургийн ажилчин депутатын зөвлөл найман цагийн ажлын өдрийн төлөө тэмцлийг зогсоож, Кронштадтын усан цэргүүдийг цаазаар аваачсаныг эсэргүүцэн ажил хаялт зарлав. Хар далайн усан цэргийн бослого болов” гэж дуулдах болов. Газрын эздийн гэр орныг тариачид бусниулж байна гэж хэн нэгэн этгээд өдөр болгон айсан буюу сэтгэл ханасан байдалтай хашхирдаг болов. Шөнийн цагаар Самгины нүдний өмнө өвлийн зураг байдал харагдаж, дун цагаан цас бүрхсэн илчилгүй хээр талын дунд асар их түймрийн гал дүрэлзэж байх болов. Газрын гүнээс дэлбэрсэн мэт галт шуурга хуйлран, галт уулс дэлбэрэн, аймшигт чимээ гарч, хар хайлмаг урсаж байх адил үй түмэн тариачид бослого гаргах болов. Тэр үлгэрийн сайхан зураг байдал гурван жилийн өмнө Умзадын ярьсан зургийг санаж сэтгэлдээ ургуулан бодоогүй байхад аяндаа гарч ирж байх мэт Самгинд батад санагдана. Тэрхүү зургийг өдөр тутмын сонинд гардаг мөнөөхөн бослого гаргагч тариачид зурж байгаа биш, ондоо ямар нэг хүчин галт бийрээр зурж байгаа нь Самгинд үзтэл илт байв. Сонинд тариачдын бослогын тухай бичихдээ наанаа сонирхож байх мэт атал цаанаа лав айж байх шиг авай. Энэ бүхэн хүний чадлаас хэтэрсэн гай гамшиг мөн бөгөөд хүмүүст эвдэн сүйтгэхийн хорыг халдаасан нь тэрхүү хор эргээд хүмүүсийг зовоож байгаа хэрэг гэж Самгин бодно.

	Самгин заримдаа шинэ нээлтийн өмнө хүрээд байгаа мэт санах бөгөөд түүхэн-гүн ухааны тэрхүү нээлт нь Самгиныг шал ондоо хүн болгож, түүнийг хуучин номын бүхий л үнэнээс ангид үнэн байдлын дээр бат зогсоох болно гэж санадаг болов. Юмыг тэгж сэтгэж, өөрийгөө, өөрийн хэргийг гүйцэд бодож санахад түүнд байнгын саад мундахгүй бүлгээ. Ямар нэг хүн ямагт урдуур нь орж, Самгины санаа бодлыг өөрийн үгээр залж байх шиг санагдана. Нэг эвлэрэнгүй үзэлтэй эрдэмтэн, нэлээн нөлөө бүхий сонинд, “Хүмүүс өөрсдийн тарьсан гай гамшгийн өмнө өдөр ирэх тутам улам арчаагүй болж, тэд үйл явдлыг удирдаж байгаа биш, үйл явдал тэднийг хойноосоо дагуулж буй гэдгийг олон хүн ойлгохгүй болжээ” гэж бичсэнийг Самгин үзээд би л ингэж хэлэх ёстой байтал ондоо хүн хэлжээ гэж ихэд урам хугарчээ. Энэ үгний санаа нь түүний бодол санааг бэхжүүлсэнд Самгин сэтгэл ханаж, түүнийг мартахыг хичээнэ. Гэтэл задгай мөнгө гээснээ хүн хэрхэн хялбархан мартдагийн адил түүнийг хямдхан мартсан байжээ.

	Кумов түүний сэтгэлийг ихэд зовооно. Кумов бол хэдийгээр төрөлхийн авьяас билиггүй хүн боловч нэр сүр горилогч, зальт Диомидовыг бодвол цагаан амгалан хүн гэж Самгин үзнэ. Кумов байн байн орж ирэх боловч хаагуур явав? Юу үзэв? гэхэд олигтой үг ярьж чадахгүй

	— Шанявскийн их сургууль дээр очлоо, хүн их байна. Аймаар их хүн байна. Гэвч тэдний ярьдаг нэг л биш гэж зөвхөн учир начиргүй юм ярина.

	Ингэж ярихдаа хамаг биеэ туйвгануулж, толгой хаялан, гар санжгануулах ба гэнэт тасалгааны төв дунд мод шиг хөшиж зогсоод газар ширтэж, бүдэг сулхан дуугаар

	— Хүн болгон мөрийн хөтөлбөр гэж маргах болжээ. Зүй нь эрх чөлөөг хэрхэн олох арга мөр хайвал зүйтэй юм сан. Аж байдлын эвдэн сүйтгэх, нөлөөнөөс өөрсдийгөө аварч орчлонгийн оюун ухааны гүнд орвол зүйтэй юм сан. Тэр оюун ухаан нь тэнгэр юм уу чөтгөр юм уу би сайн ялгаж бодоогүй байна. Миний мэдэж байгаагаар, оюун ухаанд тоо, хүнд хөнгөн, урт богинын хэмжээ байхгүй. Хүн бол өөрсдийн бүтээсэн, бүтээн буй эд юмс, үзэгдэл нөхцөл, ер бичил ертөнцийн дотор биш, орчлон ертөнцийн дотор орж чадвал хүн гэдэг нэрээ сая олох болно гэдгийг би зөвхөн мэдэж байна гэнэ.

	Кумовын энэ гүн ухаан дэндүү бүрхэг, эвгүй юм шиг Климд санагдана. Гэвч түүний санал бодолтой нийлэх юм бас байжээ. Кумовын үг ярихад Самгин хааяа ганц нэг юм асуухаас биш үргэлж дуугүй чагнах бөгөөд энэ туйвганасан хүний үг бодол санаатай нь нийлж байхыг мэдэхдээ улам их дургүй нь хүрдэг ажээ. Тэр бол бараг доромжлол мэт санагдах ажгуу.

	Болж буй үйл явдал мөс зүсэгч онгоцны зам дээр тээгэлдсэн мөс адил овооролдон, бие биесийг дарж байх тул Самгин зөвхөн түүний учрыг олох гэж оролдохоор үл барам тэрхүү үйл явдалд биеэр оролцох хэрэгтэй болдог байв. Тэрхүү хөл үймээнд биеэр оролцохоос ондоо аргагүй хэд хэдэн шалтгаан байсан бөгөөд тэрхүү хөл үймээнээс хөндий байх эрх, зориг түүнд үнэндээ байсангүй. Өөрийн бодол санаа, зан төрх хоёрын зөрчлийг эвлэрүүлэн чадах тийм дорвитой чадал түүнд байхгүйг Самгин ойлгодог байв. Зөвхөн өөрийн сонирхлыг хангаж, хар амиа бодож суух гэдэг бол аливаа хүнд байж болшгүй зүйл мөнийг Самгин өөрийн биеэр нотлох бүлгээ. Уймраа авгай Анфимьевна юм уу, ер тэр гудамжны зарим нь мөнөөхөн гудамжны хориглолт хийж буй улсыг тогооныхоо байшинд оруулах зэргээр сүйд болж байхад огт зүгээр сууж байна гэдэг Самгинд үнэхээр эвгүй байжээ. Тэрхүү хаалт хориглолтыг цонхоороо харж зүв зүгээр сууна гэдэг түүнд эвгүй байжээ. Тэр гудамжны оршин суугчид цөм гарч, нөгөө хаалт барьж буй улсад туслан, цас овоолж, ус асгаж байна. Ер нь тэр хэрэгт оролцохыг болж буй байдал аяндаа шургуу шаардаж байжээ. Тийм хэрэг явдалд Самгиныг оролцуулахаар голдуу Любаша Сомова ирэх ба тэр үргэлж баяртай явна. Любаша нимгэн хэрмэн дээл өмсөөд уранхай ноосон алчуур зангидан явах нь хэсэг бөөн хөвөн шиг харагдах ба даарснаас хоёр хацар нь час улаан явна.

	— Хонгор Клим минь, манайд бас ажилчин депутатын зөвлөл байгуулагдсан шүү! Ура! гэж хашхираад, — Техникийн сургууль орж, намайг Коломна явсан гэж Гогинд очиж хэл. Тэндээсээ Шанявюкийн их сургууль орж Поярковтой уулзаж, энэ бичгийг өгөөрэй. Чи харин их сургуульд дөрвөн цагаас наана амжиж очно шүү гэж бичгийг Самгинд өгөөд алчуураа сайтар уяж зангидах зуур

	— Чи ямар улс ирсэн гэж бодно! Дунаевыг чи санаж байна уу? гэхэд нь “Ай тэнэг” гэж Самгин дотроо өрөвджээ. Түүнээс хэд хоногийн хойно Любашийг нэг удаа гудамжнаа харжээ. Хөлсний муу чарганд зөндөө ном сонин ачжээ. Любаша хөтчийн мөрнөөс түшиж өндийгөөд

	— Петербургийн зөвлөл устсан гэнэ ээ! гэж хашхирахад нь Самгин

	“Ай тэнэг” гэж бас боджээ.

	Хэдий тийм боловч Самгин мөнөөхөн “тэнэгтээ” зарагдан, элдвийн улсыг эрж гүйж, дугтуйтай бичиг цаас дамжуулж явахдаа би ер юунд ингэж явдаг вэ гэж бодох нь гагцхүү Любашийн даалгавар гүйцэтгэж явах шиг санагдах бөгөөд түүний нөхдийн хийж буй энэ бүхэн ер нь шал дэмий юм гэж итгэх бүлгээ. Алексей Гогинтой олонтоо уулзана! Гогин нөгөө ганган хээнцэр байдлаа алдаад царай туранхайлсан хэдий авч банкны түшмэлтэй адилхан харагдана.

	— Любашийг Коломна явсан гэв үү? гэж нүдээ онийлгон, — Тийш нь бид хүн явуулсан юм сан, за яах вэ. Та Поярковыг эрэхийн хэрэггүй, харин өөр тийшээ яваад ир... гэж ондоо хүний хаягийг зааж өгөв. Самгин тэндээс дугуй талбайн эсрэг харсан, Оросын даатгалын нийгэмлэгийн байранд нэг айлд очив. Тэр айлд яагаад ч юм дэнгийн тосны үнэр ханхалж байв. Бичгийн ширээн дээр бикфорд залгуур харагдах ба хажуугийн тасалгаанд том хамартай, бараан царайтай хүн ямар нэг уулынхны царайтай хүнд япон дарийн тухай ярьж байв. Хэдий зүс маруухан боловч үсээ тайруулсан хар лам шиг гөлийсөн нүүртэй хүн Гогины бичгийг уншиж үзээд

	— Та эндээс Самотекийн гудамжинд очиж, нөхөр Черттэй уулз гэжээ.

	Самгин нөгөө Чертийнд очиж явахдаа, “Хүүхэд тоглож байгаа юм шиг” гэж дотроо инээд хүрч явжээ. Самотекийн гудамжинд очвол, цоохордуу нүүртэй, залуу, алиа хүн

	— Ширмэн туухай нь хаана байна? гэжээ.

	— Ширмэн туухай?

	— Тийм ээ, ширмэн туухай! Би энэ бөмбөгийг чинь тамхины цаасан хайрцгаар хийх юм уу? гэжээ.

	Самгин тэндээс явахдаа, хэдэн арван хүн ингэж ганц нэгээрээ байсан цагт удаан байж ч чадахгүй, түүхийн явцыг өөрчилж ч чадахгүй гэж улам нотод итгэжээ. Элдэв өнгийн хүмүүс гудамжны хориглолт байгуулж байхыг Самгин үзэхдээ, тэрхүү хориглолт хэнд ч саад болохгүй, яагаад гэвэл хэн ч тэрхүү хориглолтыг эвдэх гэж оролдсон нь үгүй. Хотын хүмүүс тэрхүү хориглолтод дасаад эвтэйхэн тойрон гарч сурчээ. Москва хотын ажилчдыг зэвсэглэж байгааг Самгин мэдэж байв. Ажилчид цэргүүд хоорондоо буудалцав гэж дуулдах боловч Самгин эс үнэмшинэ. Гудамжинд цэрэг ч цагдаа ч үзэгдэхгүй байв. Москва хотынхон хувь зохиолоо зөнд нь орхисон мэт санагдах авч энэ нь тэдний сэтгэл санааг зовоосон нь үгүй, харин ч зугаатай зоригтой болгосон мэт байлаа.

	Ямар нэг сүрхий хүчин элдэв өнгийн хүмүүсийг гэр орноос нь гадаа гудамжнаа элдэн гаргаж байв. Гудамжнаа явагсад урьдын адил яаруу хурдан явахыг больж, аль нэг газар бөөгнөн зогсож, хэн нэгний үг хэлэхийг чагнаж, маргаж, алга ташиж байдаг болов. Тэд бас цэцэрлэгийн хүрээлэнгээр зугаацан явах агаад ер ямар нэг баяр болох гэж байгаа юм шиг байлаа. Самгин тэднийг харахдаа хөмсөг атируулан, тэр хүмүүсийг даанч гэнэн хонгор гэж бодох бөгөөд аж амьдралд ухаантайгаар хандах хэрэгтэй гэж тэдэнд итгүүлэхийг оролцогсдыг үзэн ядна. Шөнө болоход аанай түймрийн улаан гал дүрэлзсэн цагаан тал, бараан хар хувцастай үй олон тариачдын зураг байдал түүний нүдний өмнө харагдсаар байжээ.

	— Эсерүүд мөн ч, холион бантан хутгаж байна даа гэж Поярков ярина. Поярков ясан хэдрэг биедээ уранхай пальто өмсжээ. Суганы нь цоорхойгоор хөвөн цухуйна. Нүүрний нь яс арьсаа цоолон гарах гэж байгаа юм шиг санагдана. Урьдын адил их л уруу, гүжирмэг ярих авч нүдний нь харц арай зөөлөн, гөлрөмтгий болжээ. Энэ нь түүний нүд хонхойж орсных болов уу гэж Самгин бодно. Харин зовхи нь урьдын адил үрчийхгүй, шулуун өргөгдөн байна.

	— Тариачдын том том аж ахуйг хэдий олноор эвдэж чадахгүй байгаа боловч бид ямар боловч асар их хохирол үзүүлж байгаа юм гэж тэр нарийхан иштэй тамхиа ширтэж байгаад ярина.

	—Ер нь тэгэхээс өмнөө аргагүй юм гэж нэмж хэлээд өврөөс мөн үнгэгдэж няцарсан цаасан тамхи гаргаж татна.

	Түүний ярианаас “Бид” гэдэг үг Самгины сэтгэлийг ихэд хөндүүлэх бөлгөө. Бид гэдэг нь хэн бэ? Та хаана ажил хийж байна гэж Климийн асуухад Поярков ихэд гайхаж

	— Хувьсгал хийхгүй юу... өөрөөр хэлбэл Зөвлөлд ажил хийж байна. Би цөллөгөөс оргосон юм. Намайг хааш нь хөөснийг чөтгөр мэдэх бил ээ. За больё доо гэж бодоод буцсан юм даа гэжээ.

	— Кутузов хаана вэ? гэж Самгины асуухад

	— Питерт байсан юм сан, одоо лав өмнө зүгийн нутагт бий болов уу гэжээ.

	Самгин түүнээс салж одохдоо, “Бид гэнэ шүү!” гэж дахин ёжтойгоор боджээ. Түүний “бид” гэдгийг зүйрлэн хэлэх айхтар хортой үг олох гээд чадсангүй. “Бид газар хагалав” гэхэд огт таарахгүй байжээ.

	Самгин нэг үдэш харьж яваад гудамжныхаа буланд Митрофановтой тааралджээ. Иван Петрович бөхөлзөж нахилзсан ч үгүй, үсрэн зайлжээ. “Бие нь маш муу яваа ажээ” гэж Самгин бодоод эргэж харвал Митрофанов мөн зогсоод эргэн харж байв. Түүний сэтгэлийг илбэн засахыг хүсэж

	“Энэ бүхэн тун удахгүй шүү!” гэж хашхирах гэтэл цаадах нь хэдий цааш оджээ.

	Варвара хоёр ч удаа ирэхдээ, их л хүйтнээр мэндлээд, толгой хаялан мөрөн дээгүүрээ эргэж харсаар хувцсаа ялгаж өрөөндөө оров. Анх ирэхдээ Ряхинтай цуг иржээ. Ряхин оготор дээл өмсөөд майжгий савхи угласан нь айлын хашаачинтай адилхан харагджээ.

	— Хүмүүс одоо л энэ болж буй явдлын учрыг олж байх шиг байна. “Арван сарын 17-ны эвлэл” байгуулагдав гэж хэлэхдээ ийм үгээр ийм аялгуугаар ярих нь зөв үү дээ? гэж эргэлзсэн шиг их л шийд муутай өгүүлээд, — Стратонов л их чадалтай том хүн болох нь дээ гэжээ.

	Хэсэг дуугүй байснаа болцгор улаан хацраа их л эелдгээр илж

	— Зарим кадет түүний хойноос дагах болов. Тэдний дотор нөгөө өмгөөлөгч еврей чинь хэн бил ээ? Прейс! Тэр их үймүүлж байгаа бололтой. Их хортой хүн юм. Тэр чинь семитүүд, бидний үгүйсгэх үзлээр халдварласан, гишгэх газаргүй болсон хүмүүсийн хэнээрхэл юм... гэнэ.

	Ряхин бол еврейн талаар их юм ярьж чаддаг хүн байв. Ягаан хэл гаргаж уруулаа долоож байгаад ярина. Усгал зөөлөн харцанд нь гортигийн үзүүр адил ямар нэг хурц шовх юм гялалзан харагдана. Ярианыхаа эцэст ямагт

	— Гэвч би бол юмыг сайнаар боддог хүн юм. Бид бол хашхирч хашхирч хоёр туйлын дундыг олж амрахтайгаа зэрэг дуугүй болчихдог улс даа гэж хэлдэг бил ээ.

	Гэтэл энэ удаа их л дороос авч санаа алдаад

	— Та юу гэж бодно? гэжээ.

	Самгиныг хариу хэлэхээс өмнө Варвара орж ирж саад болсонд тэр сэтгэл дүүрэн байв. Варвара толгой руугаа цохиулсан мэт мөрөө жигтэй өргөөд хоолны өрөөнд орж ирэв. Тэгж дал мөрөө өргөснөөс урт хүзүү нь ердийн богино болоод харин царай нь улайж, ногоон нүд нь хорсолтойгоор гялалзана. Хортой муухай ханиалгаж

	— Орны цагаан даавуу “Улаан загалмайнханд” өг гэж чи Анфимьевнад зөвшөөрсөн юм уу? гэж Климээс асуув.

	— Үгүй, надаас юу ч асуугаагүй, би ч юу ч хэлээгүй.

	— Орны цагаан даавуу, нүүр гарын алчуур цугийг нь өгчихжээ... Энэ ер юу болж байна аа?

	— Варя минь, битгий царай алд! Тэр чинь цөм хуучин, нөхөөстэй юм даа гэж Анфимьевна хаалгаар шагайж хэлэв.

	Варвара их л ууртай эргэн хартал эмгэний үрчгэр өргөн нүүр далд орсонд Варвара шал дэвслэн, Ряхинд

	— Явъя! гэж захирах мэт хэллээ. Самгин түүнийг тасалгаандаа дуудаж

	— Би нүүх гээд амжихгүй байгааг чи ойлгож байгаа биз дээ гэсэнд Варвара түүний үгийг тасалж

	— Одоо чинь тийм юм ярих цаг алга. Магадгүй... гэж уруулаа арчаад гарч оджээ.

	Самгиныд ирдэг улс алам нүхэнд орсон мэт алга болсноо дахин үзэгдэнэ. Хамгийн олон ирдэг хүн бол Барагин мөн. Барагин унжийж хатангирлан их л уруу царайтай явах бөгөөд Самгиныг зэвүүн өрөвдөлтэйгөөр харж

	— “Тэмцэл” сонинд бичсэнийг та зөвшөөрч байна уу?... “Оросын мэдээ” сонинд заасан зүйл зөв үү? гэж асууна. Энэ байдал нь Хрисанф гуайнд ирдэг байсан мөнөөхөн зочныг санагдуулах бөгөөд тэрхүү Миша Зуев гэгч “Марьины төгөлд хүмүүсийг баривчилж байна... Доод хот, Тверьд хүн барьж байна” гэж гунигтай илтгэж байдаг бил ээ.

	Барагин бээрч ядарсан сонин худалдагч сүүлчийн сониноо зарах гэж хашхирч байх адил.

	— Ростовын хорооны цэргүүд бослого гаргав. Николаевскийн төмөр замын гүүрийг дэлбэлэх гэж байна. Саратов хотод ажилчид Радишевын музейг дэлбэлэв. Орехов-Зуевт үйлдвэрийн газрыг ниргэж байна гэж бархирна. Түүний энэхүү мэдээлэл нь ямагт буруу худал байх бөгөөд Самгин тэр бүхнийг урьдаар олж дуулсан байна. Барагин тийм сүртэй шинэ мэдээ авчраад

	— Үнэхээр гүүрийг дэлбэлэх гэж үү? Тэр музейг эвдсэн гэдгийг би үнэмшихгүй байна гэнэ.

	— Бүү үнэмш. Энэ бүхэн бол хоосон санааны зохиол юм гэж Самгины зөвлөн хэлэхэд

	— Хэн тийм юм зохиодог вэ? гэнэ.

	“Чи” гэж Самгин бодно.

	Энэ урт хүн хэрэв сэтгэл донслом сүрхий. мэдээ дуулгахаар ирэхдээ хар үсээ гөлийтөл самнаж, духныхаа булдрууг бөөн үсээр бүтээсэн байна. Хэрэв аймшигт мэдээ дуулгахаар ирвэл сэгсийж сагсайгаад духныхаа булдрууг ил гаргасан байдаг бил ээ. Урьд биеэ тоосон сүрхий эр байснаа одоо их л гунигтай явдаг болсон энэ өндөр эр Самгинд их л ёозгүй харагддаг байсан бол одоо бүр ч унхиагүй харагдах болжээ. Ер туйлын сэжигтэй ярьж байгаагаасаа илүү ихийг мэдэж, бусдыг уурлуулах гэж зориуд түгшиж, тэнэглэж явдаг шиг санагдах ажгуу.

	— Бид социализмд хүрэх гэж яваа хэрэг үү? Та юу гэж боддог вэ? гэхэд нь

	— Мөн удахгүй хүрэх биз гэхэд

	— Большевикууд уу? гэнэ.

	Самгин түүний баргар царай, онигор нүдийг ширтэн, — Улс төрийн хэрэгт наймаа шиг “асуудлыг хойш тавьж болдоггүй ёстой” гэхэд, Барагин толгой дохиж

	— Тэр ч тийм л дээ. Энэ цэцэн зүйр үгийг өчигдөр би нэг ухуулах хуудаснаас олж уншсан... гээд Самгинтай гар барьж явахдаа, — Тантай үг ярихад сэтгэл амрах юм. Та гэрэлт амгалан ухаантай хүн юм гэдэг бил ээ. Тэгэхэд нь Самгин, “Энэ муу золиг намайг доромжилж байна шүү! Энэ тагнуул ч юм уу, хэн мэдэх бил ээ” гэж бодно.

	Гэтэл Макаров ирж хагас цаг болохдоо бүр ч эвгүй муухай сэтгэл төрүүлжээ. Самгин өглөө эрт босож, цайгаа уух зуур Анфимьевна нөгөө гудамжны хориглолтынхныг хэрхэн тойлдон байдаг тухай яриаг чагнаж байв. Анфимьевна ярих нь, тэд шөнө ээлжээр тэдний тогооны байшинд ирж цай ууж дулаацдаг ажээ. Эмгэн ч тэдэнтэй ер их л эвтэй найртай байдаг гэжээ.

	“Өтөлж жилчээд уйдахдаа тэгдэг биз” гэж Самгин боджээ. Самгин урьд нь хэдий энэ гэрийн эзэн шиг байдаг боловч өөрийгөө энэ гэрийн эзэн гэж үздэггүй, Анфимьевнад үг хэлдэггүй байжээ. Гэтэл тэр өглөө санаа сэтгэл нэг л тогтворгүй байсан тул

	— Анфимьевна, таны тэр чинь тун эвгүй юм даа гэж буруу харж аяархан хэлсэнд эмгэн

	— Шөнийн хүйтэнд жижүүрлэж байгаа улсад эвтэй эвгүй гэж юу байх вэ? гэжээ.

	— Та миний үгийг ойлгосонгүй, би ондоо юм... гэтэл Анфимьевна дуулсан ч үгүй, их л санаа зовсон байдалтай

	— Энэ Егорыг яадаг бил ээ? Дандаа архи уугаад “Хааны урдаас тэмцсэн улс осгож үхвэл үхэг” гэхээс өмнөөгүй... гэж ярьж байтал Макаров орж иржээ. Макаров тогооны өрөөгөөр дамжин орж ирээд инээж

	— Танай гал тогооны газар бослого гаргагчдын төв штаб болсон уу? гэжээ.

	Макаров дээлтэйгээ малгайтайгаа, гадуур гуталтайгаа таягаа сугандаа хавчуулаад зогсож байснаа бээлийгээ авав. Тэдний гудамжинд нэг нярайлсан эхнэрийг сахиж хоноод иржээ.

	— Тэр эхнэр хэн нэгэн балмад этгээдэд хөөгдөөд айхдаа хүүхдээ зулбажээ. Тэгээд тэндээс гараад явж байтал энд хоёр ч газар гудамжны хориглолт хийсэн байхыг үзээд танайх энд байдгийг санаж орж ирэв гэж ярив. Ингэж ярихдаа пальтогоо тайлж сандал дээр хаяад малгайгаа авч булангийн диваан дээр чулуудсан авч гадуур гутлаа тайлсангүйд Самгин бүр ч дургүй хүрч байжээ. Макаров ширээнээ суугаад

	— Ингэхэд чи хамгаалж байгаа юм уу, чамайг хамгаалж байгаа юм уу? гэв.

	— Цай ууна уу?

	— Ууя! гээд Макаров яасан ч мартдаггүй юм, нөгөө эмнэлгийн газар ярьж амжаагүйгээ ярьж гарав.

	— Бид эмнэлэгт юу гэж ярьж байснаа санана уу?... гэхэд нь, Самгин

	— Санаж байна гэж тэсэлгүй толгой сэгсрэхдээ, эдний ярьсан дэмий балай үг болгоныг би санаж явах ёстой юм уу, гэж харамсан боджээ. Самгин зан муутай байсан тул Макаровын тайван жигд аялгуутай яриаг тун анзаарамжгүй чагнаж байжээ. Макаровын ярих нь

	— Би ийшээ айлд ирэх хэрэг гараагүй ч гэсэн танайхаар ирэх гэж байсан юм. Чамтай сэтгэлээ уудлан ярилцах хэрэг байна. Би бол Клим чамайг итгэнэ. Бас өөртөө итгэхгүйн адил чамд ч итгэхгүй юм... гэж Макаровын ярьсан үг нэн дулаан, эвтэй сонсогджээ. Самгин тэргүүнээ өргөж түүний өл халзан магнайг итгэл муутай ширтэв. Түүний хууз, эрүүний шовх сахалд мэдэгдэм буурал оржээ. Макаровын гадаад төрх улам цэвэрхэн сайхан болсныг үзэхэд Климд их л эвгүй байжээ. Өтгөн сормуустай нүд нь хэдий сайхан харагдах авч харц нь муухай ширүүн бил ээ. “Манай Костя үнэхээр цэвэрхэн сайхан эр боловч өөртөө сайхнаас биш, эхнэр хүүхнүүдэд сайхан биш” гэж Алинагийн хэлсэн жигтэй хоёр утгатай үг Климийн санаанд орно.

	— Манайд заримдаа большевик хүмүүс хонож өнждөг юм. Гэтэл тэдэнтэй яриа таарахгүй юмаа. Хааяа нөхөр Бородин гэж гайхмаар энгийн эр ирдэг юм... гэж Макаров гараа алдлан хий тэвэрч

	— Бөмбөрцөг шиг бөөрөнхий хүн бий дээ гэхэд нь Самгин

	— Их сахалтай, шогтой харцтай бүдүүн хүн үү? гэсэнд

	— Тийм дээ, гэвч сахлаа хусдаг юм гэжээ.

	“Тэр лав Кутузов биз” гэж Самгин бодоод түүний үгийг анхааран чагнав.

	— Тэр хүн ер нь тэд ёс суртахууны чанартай асуудал ярих нь үгүй. Тэдэнд өөрсдийн нь ондоо ёс суртахуун бий... гээд цайгаа балгаж, Самгины мөрөн дээгүүр цонхоор хараад

	— Нэг үгээр хэлбэл тэр нь ёс суртахуун ч биш, амин нийгмийн ариун цэврийн журам юм даа. Тэд өөрсдийгөө чи бид, ер бидний мэтийн хүнээс том улс гэж үздэг нь зөв байна. Тэдэнтэй нэг хүний тухай яриад огт нэмэргүй. “Хүн гэдэг бий болоогүй байна” гэж Бородин хэлдэг юм. “Хэзээ бий болох юм бэ?” гэхэд, “Түүний чөлөөтэй ургах хөрсийг хагалж боловсруулсан цагт бий болно” гэдэг юм. Нөгөө нэг нь, “Одоо чинь хүн гэж байхгүй дандаа номхон боолууд байгаа юм. Та нарын тэр хүн гэж боддог улс энэ ертөнцийг номхон гөлгөр болгож буй. Хүн, ёс суртахуун, нийгэмлэг энэ гурав бол гурван том нарс мэт зогсоод цаад их ойг нь харагдуулахгүй байгаа юм” гэж их л гунигтай ярьдаг юм. Тэд ер их боловсорсон улс шүү гэж яриад хоосон аягаа Самгин тийш түлхэж, тамхиа яаралгүй асааж урт гэгчийн утаа суунаглуулан үлээж нүдээ онийлгоод

	— Тэгэхлээр би бол нэг л номхон боол... гэж ширээ тохойлдож Самгиныг эгц ширтээд, — Би бол шинжлэх ухааны, тодорхой хэлбэл эмэгтэйчүүдийн боол юм. Жирэмсэн эмэгтэйчүүдийг эмнэж тус болж байна. Бас хэдий аюултай осолтой гэж мэдэвч Бородинд, түүний нөхдөд тусалдаг. Дуртайяа тусалдаг юм. Гэтэл тэдний хийж буй хувьсгалд би итгэдэггүй. Ер нь тэр хувьсгал гарч, манай улсад ямар нэг юм авчирна гэж би огтоос итгэдэггүй шүү гэж гэдрэг налж найгалзан инээвхийлж

	— Тэгэхлээр энэ юу болж байна мэдэж байна уу? Би хүмүүст итгэж, тэднийг ихэд хүндэтгэн үздэг мөртөө тэдний хийж буй зүйлд үл итгэнэ. Зөвхөн оюунаараа эс итгэнэ үү, а? Чи яадаг вэ? гэхэд нь Самгин энэ одоо намайг зовоох нь гэж бодоод

	— Юу? гэв.

	— Чи бол яагаад тэдэнд тусалдаг вэ? Самгин дал мөрөө хавчиж

	— Туслах хэрэгтэй гэж үзээд л тусалдаг даа гэхэд нь

	— За тэр дээ, ингээд л би чамайг ч өөрийгөө ч ойлгохгүй байгаа юм. Ялангуяа чамайг бүр ч ойлгохгүй юм. Чи бол тэдэнтэй нийлдэг боловч тэдэнтэй огт адилгүй харагдана. Чи бидний аль аль нь үнэхээр номхон зарц мөн. Гэтэл хэний зарц вэ? Би үүнийг л олж мэдэх гэсэн бил ээ. Би ингэж бусдын номхон зарц болж яваадаа их гутардаг. Бид сургуульд байхдаа Катин зохиолч гэж нэг ардын үзэлтэй хүнийд очдог байсныг санаж байна уу? Тэгэхэд л би бусдын номхон зарц байж болохгүй гэдгээ ойлгосон юм сан. Гэтэл явсаар байтал... гэж ярьж байтал гадаа цонхон тушаа нэг хүн чанга гэгч исгэрэв. Макаров гайхаж

	— Цагдаа шүгэлдэж байна уу? гэсэнд Самгин цонхоор очиж хараад

	— Улс гүйлдээд байна, нэг юм болжээ гэв. Гэтэл нөгөө сэгсгэр шар Лаврушка малтайгаар далласаар гүйн орж ирээд хэдий баяртай авч сэтгэл түгшсэн янзтай

	— Цэргүүд дайраад ирлээ. Анфимьевна цонхны хаалтыг хаах уу? гэж байна гэв. Макаров мөн үсрэн босож

	— Чөтгөр ав... гэж хараав.

	— Хаах уу? гэж Лаврушкийн дахин асуухад Самгин түүнээс зайлж Макаров юу гэх нь вэ гэж хартал тэр яаран хувцаслаж

	— Эмч хүний үүрэг бол... гээд нөгөө зэсчингийн шавийг даган гүйн гарав. Самгин цонхны хөлөрсөн шилийг арчиж, буун дуу чагнана. Цонхны хаалтыг их л чимээтэй хаасанд Самгин цочиж найгалзав. Тайван байхыг бодовч нөгөө олон бодол санал нь орж сэтгэлийг үймүүлнэ. Тэр олон бодол нь орж гарч байхад, “Тогооны байшинд ирдэг хүмүүсийг би хариуцах болов уу...” гэсэн бодол түүний санаанаас эс гарав.

	Гэвч тогооны өрөөнд нам жим, гадаа гудамжинд буун дуу эс гарна. Цонхны хаалтыг нягт хаасан боловч гадаа сэтгэл хөөрсөн хүмүүсийн үг ярилцах нь бүдэгхэн дуулдаж байв. Самгин сэтгэлээ дарахыг хичээн яаралгүй хувцаслав. Гэвч пальтоныхоо өрөөсөн ханцуйг олохгүй мунгинана.

	“Би дайсныг хянах адил өөрийгөө дандаа хянах юм” гэж тэр хорсон бодоод малгайгаа яаран авч, резин шаахай давхар углаад тогооны байшингийн үүднээ гарч чимээ чагнаж байснаа шийдэж гудамжнаа гарав.

	Хонин бор үүлний цаанаас өвлийн бүүдгэр нар ёлтойж, цас дарсан хориглолтын хажууд янз бүрийн хувцастай арван хэдэн хүн зогсож байв. Илчгүй нар ягааж, хүмүүс их даарч байх шиг харагдана. Самгин ч даарч байжээ. Салхин үлээж хүмүүсийн хөлийн дор цас бужигнуулах ба байшингийн дээврийн цасан хийсэж улсын толгой дээр унана. Макорав бага эмч Винокуровын байшингийн үүдэнд Лаврушкатай зэрэгцэн зогсоод шар толгойтын үг ярихыг чагнан инээж байв. Гудамжны хориглолтын цаана хэдэн хүн нэг диваан зөөж явтал дотроос нь элдэв новш асгарах нь бөөлжиж байх мэт тун эвгүй санагджээ. Клим тэр улсын хажууд очив. Тэдний дунд цайвар сахалтай, юүдэнтэй хүн зогсоно. Сибирь газрын уранхай хонин малгайтай хөвгүүн түүнд

	— Дөчин хүнтэй нэг баг цэрэг, даргагүй... гэж илтгэж байв.

	— Энгийн хувцастай хүн байна уу? гэж цайвар сахалтын асуухад

	— Барагцаалбал долоон хүн... гэв.

	— Барагцаалах явдалгүй, яг тоолох хэрэгтэй...

	— Бөөнөөр биш, ганц нэгээр савирч...

	— Бөмбөгнөөс айж байгаа юм! гэж зэсчин баяртай өгүүлнэ.

	Юүдэнтэй хүн хамрын хөтлийг маажиж

	— Ростовчууд худал хэлсэнгүй шиг байна. Сайн дурынхныг биднийг мярааж байгаа ажээ. Согтуу хүн харагдана уу? гэв.

	— Ажигласангүй...

	— Ажиглах хэрэгтэй. Нөхөр таныг зугаалаад ир гэж явуулаагүй шүү.

	Юүдэнтэй хүн их л тайван зөөлөн онц тодорхой ярьж байв. Юүдэнгийнхээ сэжүүрээс угзарч

	— Лаврушка, чи исгэрсэн үү? гэсэнд цаадах нь

	— Нөхөр Яков аа, цэргүүд ирж явна гэж нэг оюутан хэлсэн юм гэв.

	— Чихийг чинь таслах юм сан. Нөхөр Балясный та үүний шүглийг хурааж ав. Үүнийг битгий харуулд гаргаж бай! гэнэ.

	Макаров Самгины хажууд ирж

	— Худлаа түгшүүр зарласан юм шив гээд цагаа харж, — Би ажилдаа явах болов. Баяртай. Би мөд танайд ирнэ ээ. Чи энэ шар толгойт хөвгүүнийг ажиж байгаарай. Их сонин хүн байна шүү гэжээ. Том сахалтай эр Макаровыг түлхсэнд цаадах нь

	— Баяртай! гэж яагаад ч юм, нэн ч наргиантай өгүүлэв. Харин Самгин толгой ч дохисонгүй, хамгаалалтынхныг ажигласаар байв. Тэдний заримыг Самгин тогооны байшинд байхыг харжээ. Тэдний дэргэдүүр өнгөрөхөд их л хичээнгүйлэн мэхийж байхад Самгин ч урдаас нь их л ивээнгүй мишээж байв. Ялангуяа Анфимьевнад түлээ оруулж тогооны байшинг галлаж өгдөг байсан Вася гэдэг улаан хацартай, том хамартай хөвгүүн Самгиныг ихэд хүндлэн зам тавьж өгнө. Урьд арваад хүн харагддаг байсан бол одоо арван есөн хүн байх бөгөөд арван нэг нь урт богино буутай, бусад нь гар хоосон ажээ. Тэднийг Яков гэдэг мөнөөхөн юүдэнтэй туранхай, шалмаг хүн захирч буй бололтой. Түүний цайвар сахлыг бараг нүхгүй мэт хурц нарийхан хамрын дор нааж орхисон мэт харагдах ба цэнхэрдүү хурц нүдээр бусдыг нэвт шувт ажигладаг хүн байв. Царай нь ихэд оворжсон цонхигорыг үзвэл, шорон гянданд олон жил сууж хатаж хоцорсон бололтой харагдаж ажгуу. Яков,

	— Нөхөд өө, одоо хориглолтоос холдож болохгүй. Хоёр хориглолт дээр гучин таван хүн, энд хорин хүн байх ёстой... Байраа эзэл! гэж түүний захиран хэлэх үгийг бусад нь номхноор дагаж байв.

	Таван хүн тасарч нарийн гудамж руу явахад Яков хойноос нь

	— Та нарт өнөөдөр хоёр винтов, нэг маузер өгнө. Бөмбөг ч өгч магадгүй гэв. Хориглолтын цаанаас хашаачин Николай гарч ирээд

	— Надад буу өгмөөр байна... гэхэд, Яков

	— Буу заавал олно, нөхөр гээд ханиалгаж, — Саравчныханыг янзлав уу? Булангийн байшингийн дээвэрт гарах шат байна уу? Сайн байна. Бөмбөг тэнд тавьсан уу? Тэгвэл болох нь тэр! Нөхөр Балясный, Калитин та хоёр эмх журамтай байлгахыг хариуцна шүү. Бидний авсан мэдээгээр, долоон шигшмэл баг цэрэг гарчээ. Тэд нийтдээ гурван зуун тавь, дөрвөн зуугаад түүнээс ч илүү хүн байж магадгүй. Зөвхөн хар цэргийнх нь зуун тавиад хүнтэй, гурван ямхын их буутай бололтой. Ер нь тийм чиг олон улс биш юм. Гэвч нэмэгдэх биз. Ямар ч гэсэн Ростовынхон явахгүй гэдэг бол магадгүй гэв.

	“Энэ худалдагч хүн юм” гэж Самгин бодоод бусад олныг ажиглана. Мөн тэр гудамжинд суудаг хөл гарын эвэр засдаг бага эмч Винокуров, халагдсан ахмад Затесов өндөр бөгтөр өвгөн тагтааны ан авд мэргэн дүлий инженер Дрогунов нар олныг ажиглана. Харин оюутан цөөхөн халуун тогоо гагнах, резин шаахай цойлдох, унадаг дугуй засах зэргээр хэрчим талхны мөнгө олж амь зуудаг тэр гудамжны ядуу хүмүүс ер цөөхөн үзэгдэх ажээ.

	“Эд хэнийг хамгаална вэ?” гэж Самгин бодно. Тэрхүү хамгаалагчдын дотор Варварынд багагүй ажил хийж өгдөг ус зөөгч унжуу хүн зууч эмийн хүү болох нэг оюутан, Успенскийн байшингийн эзэд, эх баригчийн садны хөвгүүнээс гадна гимназид байсан хоёр оюутан байна. Олонх нь бодвол гар үйлдвэрийнхэн бололтой залуу улс байх агаад хашаачин Николайгаас гадна таван бавгар сахалтай өвгөчүүл байна. Тэдний нэг болох малгайгаа дарж бүчилсэн буурал үстэй хүн чихээ хөвөнгөөр бөглөжээ.

	Тэнгэр ч бүүдгэр, нар ч бүүдгэр салхин үлээж юм бүхэн нэг л ёозгүй. Хуучин новшоор нэлээн нягт барьсан гудамжны өндөр хориглолт мөн эвгүй муухай харагдана. Ялангуяа муусайн диваан сандлын ёроолоос элдвийн төмөр пүрш новш гоожиж ёрдойх нь бүр ч муухай. Тэрхүү эвдэрхий диваанд хог шүүрийн иш уяад улаан дарцаг өлгөжээ. Тэр гудамжинд суудаг хүмүүс ч цөм хөгшин хөвөө улс ажээ. Хүйтэн салхинд Самгины бие жихүүцэж, хашаачин Николай бээлийгүй гараар нэг төмөр утас хугалах гэж оролдож байхыг хараад

	“Энд энэ өвгөн юу ч бил ээ” гэж боджээ.

	Хөвөнгөөр чихээ бөглөсөн хүн Самгины хажууд ирж, бууныхаа гол төмрийг илж

	— Өнөөдөр аятайхан өдөр байна гэжээ. Тэр хүн инээж байна уу даа? гэж Самгин итгэлгүй харж

	— Та энэ гудамжинд суудаг уу? гэсэнд

	— Үгүй, намайг Благушаас нааш явуулсан юм гээд буугаа илж санаа алдаад, — Сум л бага байна даа гэв.

	— Энэ юу хамгаалж байгаа нь энэ вэ? гэж Самгин ширүүн чанга асуучхаад ихэд ичжээ. Нөгөө хүн түүний царай өөд гайхан хараад

	— Үйлдвэрчин ардууд хувьсгалыг хамгаалж байна юу гэж? гээд гараар зааж

	— Тэнд Каретнын гудамжинд бас манайхан бий. Бид чинь гурван давхар хамгаалж байгаа ухаантай юм гэжээ. Энэ хүн ер дэмий юм ярьж магадгүй гэж Самгин болгоомжлон холдон зайлжээ.

	Ер Самгины бие муу байжээ. Хоёр сарын өмнө бие нь мөн ингэж аягүй болоход эмч үзээд ходоодны шүүс багаджээ гэсэн бил ээ.

	“Номхон боол...” “Сэхээтэн бол түүхийн дугуйнд хадагдсан хүнд ажлын хүмүүс” гэж хэн хэлсэн бил ээ. Жагернаутын дугуй... Ер энэ бүхэн ч дэмий, энэ хориглолт ч дэмий” Макаровын тухай бодохгүй гэж алхаа гишгээгээ хүртэл түргэсгэж үзэвч бодогдоно.

	“Ухаанаасаа юу, сэтгэлээсээ юү? Тэр юу гэж хэлсэн бил ээ? Арчаагүй болохоороо санаанаас хоосон юм зохиодог гэсэн шүү. Ер авьяас билиггүй хүн дээ...” Макаровын тухай ингэж бодтол

	“Эд үнэхээр сониуч улс. Хөдөөгийн ёстой самуун жүжигчид. Разин, Пугачев нар цөм хөдөө байсан юм чинь. Харин энэ нөхөр Яков гэдэг юун хүн бэ?” гэж бодов.

	Самгин ингэж бодсоор яваад нэг мэдвэл цэцэрлэгийн дотор оржээ. Навч найгалзуургүй нүцгэн моддыг үзвэл дахин хэзээ ч навчлахгүй болсон мэт их л дорой харагджээ. Тэр гэртээ орохыг хүссэнгүй, Варварын муухай авирласан тэр үес гарах хэрэгтэй байсан биз. Самгин цагаа хараад Любашийн даалгаврыг биелүүлэхээр Гониныд очихоор явав. Элдэв юм бодохгүй, бас биеэ дулаацахын тулд нэн түргэн алхав. Бүх явдал даруй түргэн дуусаасай гэж бодно. Гэтэл

	“Амьдрал хүн хоёрын харилцаа бол түүнийг хоосон зайд хутгахаас шалтгаална. Манай дэлхийн уудам зай бидний ухаан санаанд хортой хил хязгаараар хүрээлэгдсэн бөгөөд түүний дотор ч...” гэж Кумовын хэлсэн үг санаанд нь оржээ. Тэгэхэд Кумов цааш нь Англи, Орос, Сициллийн норман овогтны тухай учир начир нь олдохгүй юм ярьж бил ээ.

	Самгин явсаар Аратын цэцэрлэгт ойртож явтал баруунтаа хол хоёр удаа буун дуу гарчээ. Буун дуу тийм чиг сүрхий гайхмаар чанга дуулдсангүй, нэгэнт гудамжны хориглолт хийснээс хойш буудах л хэрэгтэй. Гэтэл Самгин талбайд гарч иртэл олон хүн үймэлдэж, хөтөч нарын гуанзны хашаа руу орно. Таяг барьсан өндөр өвгөн нэг жаал хөвгүүний дал мөрнөөс базаад Аратын гудамж чиглэн талбайн дундуур их л тайван маадгар алхаж явах нь үзэгдэнэ. Өвгөнийг үзвэл таних ч хүн шиг, хэрэв хүүхэд хөтлөөгүй бол нөгөө Умзад гэж бодохоор байжээ. Гэтэл Умзад бол толгойгоо гудайлгаад хөлөө чирч явдаг бол тэр хүн бардам дээгүүр харж сохор хүн адил шув шулуухан явна.

	Поварын гудамжны тэндээс нэг хүний муухай орилох дуу гармагц сүмийн цаанаас бүдүүн эхнэр гарч Самгиныг чиглэн морь шиг толгой хаялсаар гүйж ирэхдээ

	— Ай тэнгэр минь... гэж гиншсэнд оготор хар дээлтэй хүн хойноос нь хөөж, олхио муу үгээр хараасаар алчуураас нь шүүрэн гэдрэг чирч

	— Сүмийн ард орж зогс, тэнээг!Сүм рүү бууддаггүй юм гэж мөөрөх мэт дуугарав.

	— Тарцгаа! гэж хэн нэгэн муухай бархирсанд Самгин гүйж сүмийн ард ороод эр эм хоёртой зэрэгцэн зогсов. Тариачин эр эхнэрийг нуруугаар хананд шахаж зогсоод

	— Дуугүй! Битгий өшиглөөд бай. Улс хаашаа явахыг харзная... гээд бүр ч муухай харааж байв. Самгин сүмийн булангаар сэмхэн шагайж харвал талбайд гурван хүн гүйж явна. Нөгөө жаал хөвгүүн өвгөнөөс салж Александрын сургуулийн зүг зугтаана. Өвгөн дороо эргэлдэн таягаар газар хатгаж ямар нэг үг хэлэхэд сахал нь хөдөлж байв. Поварын гудамжнаас нэг өндөр цэрэг буугаа хоёр гараар барьсаар гарч ирсэнд хойноос нь жижигхэн жижигхэн цэрэг энгийн хувцастай, арваад буутай хүн цувралдсаар гарч ирээд яаралгүй алхаж байна. Тэдний дундаас байшингийн дээврийн усны цоргоны хэртэй ам бүхий үхэр буу үзэгдэв. Бууны ам цас дарсан талбайн чулуу дэвсмэл замыг үнэртэж байх адил бага зэрэг тонгойжээ. Их бууны хажууд оймс өмсгөсөн мэт цагаан бөсөөр хөлийг ороосон шарга морьтой, Николай хааны сахал шиг сахалтай, цагаан тугалган өнгөт дарга залхуутайяа ганхалзана. Ташуур барьсан, цагаан бээлийтэй гараа малгайн саравчны тус өргөөд тамхи баагиулан явна. Хамгийн түрүүчийн цэргээс бусад нь мөн цагаан тугалга адил харагдана. Тэд цөм үнгэгдэж элэгдсэн хөзөр адил элэгдэж үнгэгдсэн юм шиг үзэгдэнэ.

	Самгины ард нөгөө эхнэр муухай орилон түүний араас түлхлэхэд аяархан хараах дуу гарч зөөлөн юм пад пад балбах чимээ гарна. Сайх цэрэг бас хоёр хүн буугаа мөрлөөд буудсанд Воздвиженкын тийш зугтааж явсан нэг хүн хэрхэн хоёр хөлөө гозойлгон унахыг Самгин сайтар харжээ. Нөгөө өвгөн ч сөхрөн унаад таягаар чулуу цохилон, газар тулаад мөлхөж байх нь харагджээ. Түүний сэгсгэр малгай унаж, Самгин түүнийг Умзад мөн гэж таньжээ.

	Цэргүүд найман удаа буудахад нэгтээ цонхны шил хагарах мэт жигд чимээ гарна. Түрүүчийн цэрэг Умзадыг харсан ч үгүй хажуугаар нь өнгөрөн гарав. Бусад нь ч тоосонгүй. Бушуу яваасай гэхэд тэд улам алгуурлана. Их бууны дугуй Умзадын дээгүүр арай л дайрсангүй гарав. Умзад таягаар газар савлан бархирсаар байв. Их буу өнгөрмөгц ялзмаг ногоон өнгийн бохир хувцастай жижигхэн цэрэг бууны бөгсөөр Умзадын нуруу руу нь нэг дэлсээд авав. Умзад жигтэй муухай эвхрэн хоёр гараар таягаа далайж, өвдөглөн мөлхөнө. Гэтэл пальто дээр суран бүс бүсэлсэн хүн гүйж хүрээд зэс адил жингэнэсэн дуугаар

	— Ай муу үхдэл. Энэ мөн байна! гэж бөхийгөөд зуухны гал шилгэх адил Умзадыг жадалж орхисонд цаадах нь савж унахад таяг нь нөгөө хүний хөлийн дор унав. Энгийн хувцастай хүн зогсож, дүрсэн жадаа сугалж байв. Энэ явдал нүд ирмэхийн төдий болов. Харин цэргүүд аанай яаралгүй алхлах бөгөөд их буу ч алгуурхан ер бусын чимээ аниргүйн дунд гагцхүү цэргүүдийн залхуутай дэнжгэнэн алхлах хөлийн чимээ, их бууны төмөр хангинах, чулуун гудамжаар морьдын тах цохилох, шархадсан хүний аяархан ёолох чимээ гарна. Тэр хүн мөлхсөөр хөтөч нарын хашааны ёроолд хүрч, хаалгыг нударгаар балбаж байв.

	— Чадахгүй гэж нөгөө ялзмаг шиг цэргийн хэлэх үг Самгинд маш тодхон дуулджээ.

	Самгины ард сайх эрийн дуу гарч

	— Тэр харав уу золигууд, сохор гуйлгачныг алчихлаа шүү гэв.

	Эхнэр хүнд ихээр амьсгаадан

	— Егор минь, явъя! Ай тэнгэр минь! Тэр их буу...

	Энгийн хувцастай хүн жадаа сугалан авч Умзадыг хөдөлгөж үзээд буугаа хөлдөө тавиад өврөөс нэг алчуур буюу бээлий гаргаж, бууныхаа жадыг шувтраад алчуураа далд хийж, гараа өмднийхөө бөгсөнд арчив. Жижигхэн цэрэг бөмбөг шиг үсчин, жадаар хий хатгаж

	— Ингэж жадал, нэг хоёр! Одоо цохь, яаж цохих нь вэ? гэж тодхон бархирна. Энгийн хувцастай хүн малгайгаа авч сүмийн тийш харж наманчлаад сахалтай нүүрээ малгайгаар арчив.

	— Энэ өвгөнийг бид хэдийн мэднэ. Энэ яг мөн байна гэж энгийн хувцаст ярьж байтал буун дуу гарахад жижигхэн цэрэг гүйв. Энгийн хувцаст ч буугаа мөрөндөө авч буун дуу гарсан зүг гүйв. Бууны суманд төмөр хангинаж, ойролцоо байшингийн шавар нурна. Оготор дээлт эр

	— Энэ биднийг буудав уу? гэж шивгэнэн асууж, Самгины мөрнөөс татаж, — Ай, ноён, шалав эндээс явъя гэжээ. Чингээд эхнэрийн хойноос түлхлэн, нөгөө гараар Самгиныг чирч, шуугьтал амьсгаадаж

	— Пээ, тэнгэр минь, энэ ер юу болж байна? гэв.

	— Тэнгэр өршөөж, үхэр буугаар буудсангүй шүү гэж эхнэр өмөлзөж байв.

	— Гэгээн цагаан өдөр гуйлгачныг буудаж байна аа? Энэ юу болж байна, ноёнтон? Үүнийг та нар мэдмээр юм сан. Ер юу заалгасан бэ? гэж нөгөө эрийн тун ч ширүүхэн асуусанд Самгин

	— Ардууд их дургүйцэж байгааг харин та нар л мэднэ дээ гэж нэн хүйтнээр өгүүлсэн боловч цаадах нь сэтгэл ханасангүй.

	— Ардууд ямагт дургүйцэж байгаа гэдэг бол ил юм. Хэдий тийм ч эрх чөлөө зарлаж, цугаар нэг дор цуглаад ажлаа ярилцъя гэсэн биш үү? Би тэгж ойлгосон минь зөв үү? гэв.

	— Егор оо, явъя гэж эхнэр шална.

	— Эгч ээ, байз. Тэд яваад өглөө... гээд нөгөө хүн малгайгаа авч минчгэр нүүрний хөлсийг арчаад бас хацар, эрүүнийхээ бужгар зөөлөн шар үсийг арчив. Чингээд онигор гэгээн нүдээр Самгиныг сонжих мэт харж, — Хэн ингэж төөрүүлээд байна аа? Ноднин манай Сибирьд цэргүүд төөрөлдүүлсэн юм сан, гэтэл одоо энэ... хэн бэ? гэхэд нь Самгин хариу үг хэлсэнгүй. Ил задгайд гарахаас эмээж талбай руу ширтэнэ. Явах гэхээс хөл даагдахгүй, газарт наалдаж хөлдсөн юм шиг санагджээ. Нуруу эгэмгүй хөлс урсаж, салхинд орхисон хоосон лонх адил хоолой дотор нь “О—у—у” гэж салхин шуугина.

	Нөгөө Умзадын хажуугаар хориод алхам зайтай гарахдаа харвал, өвгөн хөлөө атийгаад хивс адил улаан цусан дээр хэвтэж байжээ. Холоос үзэхэд тэр хивс адил улаан цус их зузаан, сэгсгэр юм шиг харагджээ.

	“Хүнд яасан их цус байдаг вэ?” гэж Самгин бодно. Гогиныд очих замд түүний санаанд орсон хамгийн тод бодол бол энэ!

	Алексейн өрөөнд хориод хүн суух нь сууж, зогсох нь зогсож байв. Самгин хамгийн түрүүнд Кутузовын дууг олж сонсов. Тэр дуун хэдийгээр сөөнгө бүдэг дуулдах авч Кутузовын дуу мөн байлаа. Урдуур олон хүн халхлан зогссон тул Самгин түүний царайг олж харсангүй. Гэвч хүнд янзын биетэй Кутузов шогтой нүдээр харж, солгой гараар ширээ тохойлдоод нөгөө гараар захирангуй зангаж байгаа байдал Самгины нүдэнд тодхон харагдаж байжээ.

	— Байзнаарай нөхөд өө, ажилчны хөдөлгөөний түр зуурын бүтэмжгүй явдлыг салгаж үзвэл ухаангүй хэрэг болно... гэж Кутузовын хэлэхэд Самгины хажууд том хамартай хавчдаг шил зүүгээд зогсож байсан хар сахалтай зузаан хүн

	— Энэ бол нэр зээлдсэн жолоодогчдын ялт алдаа мөн гэж хашхирсанд цаадах нь

	— Үүнийг түүхийн сургамж гэж үзвэл ухаантай хэрэг болно... гэх сонсогджээ. Хавчдаг шилтэй хүн Самгиныг, урдаа зогсож байсан улсыг түлхэн урагш гарах гэсэн боловч хэн ч түүнд зай тавьж өгсөнгүй тул улсын толгой дээгүүр

	— Та нар ер хэчнээн ажилчныг хөнөөж байна? гэж хашхирна.

	— Капитализмыг эсэргүүцэн тэмцэж өдөр бүр үрэгдэж буй ажилчдаас л цөөн дөө гэж Кутузов их л хайхрамжгүй хэлээд, — Тэгэхлээр нөхөд өө... гэтэл урт хүзүүтэй өндөр хүн гунигтай бүдүүн дуугаар

	— Та нарын хоёр эвсэл нийтийн хөдөлгөөн, удирдлагыг буталж байна. Бослогыг нэг нам удирдах ёстой. Энэ бол хэн бүхний мэдэх зүйл гэж бархирсанд Кутузов

	— Тэр бүхний мэдэх зүйлээ хүүхдүүдэд явж заа гэж яаран өгүүлэв.

	Поярковын гүжирмэг дуу гарч

	— Нөхөд өө, журамтай! гэсэн боловч улс тоосонгүй, Самгин хэдий элий балай юм шиг зогсовч хүмүүс энэ хурал дээр урьд урьдаас улам сүртэй орилолдож байхыг мэдсээр байв.

	“Кутузов аргагүй л энд байх ёстой хүн” гэж Самгин бодоод сая талбайд үзсэнээ ярьж сэтгэлээ хөнгөлье гэж боджээ. Пальтоныхоо товчийг тайлж, яагаад ч юм, нүдний шилээ авч өвөртлөөд

	— Сая Аравтын талбайд... гэж үгээ эхлэхдээ, олны анхаарлыг татаж, тун сүрхий юм их удаан ярих гэж боджээ. Гэтэл хорь гучаад үг хэлэв үү, үгүй юү хоолой гарахгүй болж, таг болохын даваан дээр Поярков аягүй муухай хашхиран

	— Наад хэнээт үгээ боль! Тэр Умзад ямар хамаатай юм. Энд ямар үхсэн хүний хойдын буян үйлдэж байгаа биш. Журамтай байгаарай! гэжээ.

	Самгины нүд харанхуйлж өвдгөөр нахисхийжээ. Нэг мэдвэл бага шиг тасалгааны буланд хэвтэж байжээ. Гогин аягатай юм барьж өмнө нь зогсоод цэв хүйтэн алчуураар нүүрийг жигнэж байв.

	— Та яав? Таны хамраас цус гарсан шүү... Үүнийг балга. Та юун Умзад гэж хашхирав аа?

	Ямар нэг эхүүн юм хольсон мөс шиг хүйтэн ус балгаад Клим бага сэргэж, Умзад гэж ямар хүн болохыг Алексейд сануулан хэлсэнд

	— Газар тариалангийн мэргэжилтэн өвгөн үү, тийм тийм, санаж байна. Түүнийг алсан уу? Ёс сахихгүй ээ. Миний дүү хүүхнийг өчигдөр барьж үхтэл жанчсан... гэж Гогин тоомсоргүй ярьж байснаа гэнэт ууртайгаар, — Их үйл хэргийн төлөө эрэлхэг байх хэрэгтэй, дэмий сээтгэнэх хэрэггүй гээд диваан дээр сууж

	— За яаж байна? Гайгүй болов уу? Гэртээ харих уу? Танай тэнд нэг гудамжны хориглолт бий. Тэнд нөхөр Яков гэж нэг ийм хүн байх ёстой гэж хуруугаа шадхийлгэн нүүрээ үрчийлгэснээ

	— Тийм хүн гэж хэлэхэд хэцүү байна. Олдоно доо. Энэ бичгийг түүнд аваачиж өг. Та тамхи асааж унтраагаад иш дотор нь хийчих! Таныг барих юм уу, ер ямар нэг явдал болбол тамхиныхаа ишийг зажилчхаарай. Энэ зурвасыг бусдын гарт оруулах хэрэггүй юм. За, танд амжилт хүсье! гээд Самгины гарыг атгаж цааш оржээ.

	Самгин үүдний шатан дээр гараад ийш тийш харж чимээ чагнавал, хүн амьтан, анир чимээгүй, зөвхөн нэгтээ түлээ хагалах нь дуулдана. Наран жаргаж, тэнгэрт зурвас улаан үүл хүжилснийг харахад тэнгэрийн хаяанаас орой хүртэл шат тавьсан мэт харагдана. Тэр улаан үүлийг үзээд Самгин мөнөөхөн эзгүй талбай, улаан цусан дотор хэвтсэн Умзадыг санав.

	Самгин хаврын мөсөн дээгүүр явж буй мэт их анаж гишгэх ба айлын хашааны хаалга, эзгүй бяцхан сүм тийш хялайн хялайн харна. Москва хот жигтэй дүнсгэр, цэцэрлэг гудамж богинохон болсон шиг санагдана. “Би хэт хурдан явснаас гудамж богинохон болсон шиг санагдаж буй биз” гэж Самгин бодов. Энэ хотод сая гаруй хүн суудаг бол зургаан зуун мянган хүн цэргийн хэдэн хороонд байхад зуун мянга хүрэхгүй ажилчдын таван зуу нь буу зэвсэгтэй юм байна. Гэтэл тэр тавхан зуун хүн энэ их хотыг айлгаж байгаа ажээ гэж Самгин бодов. Клим Самгин гэдэг хүн өөрт нь юу ч хэрэггүй, хүнд ямар ч муу юм хийгээгүй байтлаа гудамжаар ингэж айж гүйж явах гэж дээ. Энэ хүнийг ямар ч шийтгэлгүй алж орхих гэдэг дуун дээр хэрэг гэж бодохоос их л хөөрхийлөлтэй санагджээ.

	“... Ажилчид гараа хамхиж, аж амьдрал зогсжээ. Амьдралыг хөдөлгөдөг хүчин бол ажилчдын хүч юм... Петербургт баахан оюутан, бас бус хүмүүс ажил хаягсдын оронд шууданд ажил хийж буй гэнэ бил ээ...”.

	Ингэж бодоход засаг төр гэдэг даанч арчаагүй, цаашилбал хүн гэдэг даанч арчаагүй санагдах ажгуу.

	“Хүн гэдэг юу болохыг ойлгохгүй учраас төр улс тийм арчаагүй болой...”.

	Самгин ухаан сэхээ ороод ч ингэж бодсон биш, энэ бодол түүнд хөндлөнгөөс хар аяндаа орж ирсэн бөгөөд түүний сэтгэлийн үймээнийг илбэн засаж чадсангүй. Бүрэнхий болохоос урьдах гэж Самгин маш яарч явжээ.

	“Одоо би Яковтой уулзах болно. Би үүнээс ашиг олно гэж горьдсонгүй, өөрийн эрх дураар хувьсгалд оролцож явна биш үү. Би бол улс төрийн бодлоготон ч биш. Би бол Гедеоны үеийг мэднэ. Гурван зуун дайчин эр очоод ч капитализмын Иерихоныг цохиж чадаагүй бил ээ».

	Бас Библийн сударт Аврахамаар тэнгэрийг тахисныг санав.

	“Үнэндээ ажилчин анги гэдэг бол Исаак мөн. Тэд амиа хохироох болно. Эл учир би амиа хохирогсодтой нэг эгнээнд явахыг зүрхэлж чадахгүй».

	Ингэж бодсоор явтал өөрөө ер ямар зантай хүн болохоо олж мэдсэн шиг санагдахад энэ бодол өглөө Макаровын байхад санаанд орох нь яав гэж харамсаж явжээ.

	“Үгүй, би бол номхон боол биш!».

	Өөрийн гудамжинд ороод гэртээ орсон мэт сая санаа амарч, яаралгүй алхлав. Гар буу барьж, тамхи зуусан хүнтэй тулгараад

	— Би Самгин байна гэсэнд цаадах нь үг дуугүй зам тавьж өгөөд амандаа хуруугаа хийж хоёр удаа чанга исгэрэв. Хориглолтын дээгүүр улаавтар хий зэргэлгээ шиг эргэлдэн, гашуун утаа хамар цоргино. Хориглолтын нөгөө талд бяцхан түүдэг галын дэргэд Яков хайрцаг сандайлаад

	Бидний ажилчдын зорилт бол нэгд, хаант засгийг устгах, хоёрт гяндан цөллөгт байгаа бүх нөхдийг даруй суллах, гуравт өөрийн ажилчдын засгийг байгуулах явдал мөн гэж тодорхой ярьж байв. Нөхөр Яков ингэж ярьж байхдаа, алгаараа хайрцгийг балбаж, эсгий гуталтай хөлөөрөө цасан дээр дэвсэлж байхад уснаа яваа завины сэлүүрийн дуу шиг чимээ гарна. Түүний үгийг долоон хүн чагнаж байсны дотор хоёр оюутан, Лаврушка, малигар Вася байх бөгөөд Вася хөмсөг зангидан, нүдээ онийлгоод доод уруулаа унжуулан, үзтэл шүд зуужээ.

	— Хааны өөдөөс бид ганцаар биш, бүгдээрээ тэмцэж байна. Гэтэл цаашдаа бид ганцаар болж, бусад бүгд бидний эсрэг болдгийн учир юу вэ? гэвэл гэж ярилцаж байхад Самгин галын дэргэд очиж Яковт тамхиа сарвайж

	— Дотор нь бичиг бий гэв.

	Яков тамхины ишийг их л удаан болгоомжтой задлан бичгийг гаргаад галын гэгээнд бөхийж их л удаан уншиж, галд хийгээд

	— Тийм байжээ гэв. Самгин даараагүй атал гараа галд ээж үрээд

	— Галын гэгээнд байхад буудна гэж та нар айхгүй байна уу? гэсэнд

	— Шөнө чадахгүй, тэднийг шөнө байлдахыг зөвшөөрдөггүй юм гэж Яковын итгэл дүүрэн хэлсэн үгэнд шоглон элэглэх аялгуу илэрчээ. Лаврушка ярианд оролцож

	— Каланчевскийн талбайд өнөөдөр тэднийг нохой шиг хөөж орхисон... гэж бардамнан ярив. Самгин гудамжны хориглолтын сэжүүр дээр сандайлан, нөгөө Умзадын тухай ярихдаа Дунаевын нэрийг дурдсанд Яков сэргэж

	— Ямар Дунаев? гээд түүний царай байдлыг ярьсанд инээвхийлэн толгой дохиж

	— Мөн мөн! Биднийг Читэд байхад байсан юм гэв.

	“Эд бие биеэ таньж байхыг бодоход тийм чиг олон хүн биш юм” гэж Самгин бодов. Бас хоёр удаа аяархан исгэрэх чимээ гарсанд Лаврушка

	— Энэ манайхан гэв.

	Сэгсгэр хурган малгайтай Калитины хамт ирсэн энгийн савхин гутал, оготор дээлтэй сахалтай хүн

	— Явчихлаа гэж гэмшсэн мэт аяархан хэлсэнд Яков

	— Ээ харла гэж санаа алдаж галд нулимаад, Лаврушкийг дуудаж, — Тэгэхлээр чи маргааш тэр хүнтэй уулзаж, ил задгай газар үг ярилцахыг айж байгаа юм биз дээ, бид уулзана аа гайгүй гэж хэлээрэй, мэдэв үү? гэсэнд цаадах нь

	— Харуулын газар урьж ирүүлнэ шүү. Нөхөр Бурундуков, Миша та хоёр тэнд байгаарай. За би эргүүлд гарлаа. Панфилов, Трепачев хоёр надтай яв. Урт буу хэрэггүй, гар буугаа авч яваарай гэв. Оюутан Панфилов винтовоо Калитинд өгсөнд цаадах нь аваад

	— Винтов бол ажилчин хүний шийдэм дээ гэв.

	Самгин гэртээ харив. Тэр маш их өлсжээ. Тогооны байшингийн ширээн дээр хямдхан төмөр дэнлүү асаж, ширээнээ мөнөөхөн зэсчин, гэрийн тогооч хоёр өөдөөсөө харж сууна. Зуухны ёроолд газар нэг хүн унтаж байв. Анфимьевнын өрөөнд хоёр юм уу, гурван хүн үг ярилцах нь сонстоно. Зэсчин ширээн дээгүүр гараа сарвалзуулж байгаад ууртай түргэнээр

	— Малаа, надад Георгийн одон бий, гэтэл би... гэхэд нь тогооч

	— Ай тэнэг гэж хоолой шахан бархирч байв.

	Гэрийн тогооч уг нь согтуу байсан ч ялгаагүй Самгиныг үзэхдээ мэхийн ёсолдог байсан бол энэ удаа тэгсэнгүй, зөвхөн нүдээ аймаар, цагаанаар эргэлдүүлэн харжээ.

	Дэнлүүний гэгээ тогооны том байшинг бүдэгхэн гэрэлтүүлнэ. Тэнд буй сав суулга гаж ондоо дүрстэй харагдах бөгөөд тавиур дээр буй зэс суулганууд буу шиг, цагаан шаазан зуух булшин дээр тавьдаг хөшөө шиг харагджээ. Бүдэгхэн гэгээнд хоёр өвгөний сууж буй ширээний зөвхөн булан харагдана. Зэсчний хумс ногоовтор, ер түүний бүх биед зэсийн ногоон бал шингэсэн мэт үзэгдэх ажгуу. Гэрийн тогооч пальтогоо товчлоод өвгөн хүний намбагүй сууна. Малгайгаа авч өвдөг дээрээ дараад нөгөө гараар шингэн сахлаа имрэн сууна. Зэсчин ширээ алгадаж

	— Нөхөр Самгин, би энэ урвагчтай хэрэлдэж сууна даа гэсэнд цаадах нь

	— Чи урвагч, нохой гээд Самгинд хандаж, — Миний хөлсийг өг гэж цаад зөнөг чавганцдаа хэлж өгөөрэй гэв.

	Чамайг буудаж орхивол чиний хөлс тэр болно! Энэ, хүний үнэргүй амьтан хааныг өмөөрч байна. Үүний багалзуурыг тас шахаж орхивол хууль байх уу? гэж зэсчин босон харайж, эмтэрхий хар шүдээ ярзайлган хашхирав. Тогоочийн нүд том болж, эрүүгээ чичрүүлэн

	— Хуультай даа гэв.

	— Би бол цэргийн хүн, чи мэдэж байна уу? гэж зэсчин хэнхдэг шааж цөхрөн бархираад, — Хааны цэрэгт алба хааж, бага дарга боллоо, тэгээд? Би түүнд... түүнийг чинь... гэсэнд гэрийн тогооч

	— Зайл! гэж хашхираад малгайгаа газар хаяж дэвслэв.

	Хоёр өвгөнийг Самгин дуугүй харна. Тэднийг харахад хэдий инээдтэй боловч Самгин шал өмнөө юм бодно. Хоёр өвгөн нуруу сацуу, олон жил зарагдаж адил бие хатангирлажээ. Зэсчний хамаг арьс шахинах мэт хүндээр амьсгаадна. Тогоочийн үргэлж улаан явдаг нүүр газрын өнгөтэй болж, хамаг биеэ салгалуулан, галзуу солиотой хүн шиг харна. Зэсчин нүдээ онийлгоод уур хорслоо багтаан ядна. Тэр хүн гэрийн тогоочийг зодох маягтай гараа зүрхэн тус дараад зогсож байхад Самгин дундуур нь орж

	— Хэрүүлээ больж үзээч! Егор та өнөөдрийн дотор хөлсөө бодуулж аваарай. Анфимьевна хаачсан бэ? гэж аль болохоор аргадан хэлэв.

	Гэрийн тогооч зайлж, газар хаясан малгайгаа авч өвдөгтөө гүвж өмсөв. Зэсчин

	— Анфимьевна эзний юмыг явган чарганд тавиад явсан. Таны цай хоол бэлэн шүү гэж гунигтай хэлэхэд Самгин

	— Баярлалаа, харин битгий шуугилдаач гэсэнд Зэсчин

	— За больё гэж ядарсан мэт өгүүлжээ.

	Самгин хоолны өрөөнд орохдоо, “Эд хүүхэд шиг болжээ” гэж бодоод муухай ярвайна. Хэрэв Любаша байсан бол, “За ямар байна даа...” гэж ямар нэг гүн гүнзгий юмны тухай үг хэлэх байсан биз гэж бас бодов.

	Самгин тасалгааны төв голд зогсоод харвал, халуун тогооноос учиргүй уур баагьж, хоовонгийн хүзүүвч дээр буй гүц, дэнгийн гал, алчуураар бүтээсэн ижилхэн хоёр аяга тавгийн дээгүүр суунаглан байв. Самгин тэр өдрийн болсон явдал, хүмүүсийг бодохгүй, харин ямар нэг цэцэн шийдвэр, тайлбар орж ирэх болов уу гэж санана. Тэр өдрийн үзсэн харсан бүхнийг үгээр гаргах гэдэг маш бэрх байжээ. Юм идмээр санагдавч байрнаас хөдлөх гэхээс дургүй нь хүрч байжээ. Тогооны байшинд зэсчний дуу гарч байснаа, хүний хөлийн чимээ гарав. Зэсчин хоолны өрөөний үүдээр шагайж

	— Нөхөр Самгин та энэ хүний хөлсийг бодож өгөх хэрэггүй. Энэ хүн хаачих юм бэ? Ийм бэрх төвөгтэй үед хэнийд очиж тогоо барих юм бэ? Энэ хүн хэдийгээр үл бүтэх зэрлэг балмад хүн боловч ажилчин хүн шүү дээ... гэжээ. Самгин тэр өвгөний майжгий эсгий гутлыг харж

	— Тэр өөрөө тэгж хэлүүлж байна уу? гэсэнд

	— Егор уу? Тэр тэгдэг хүн биш. Бууж өгснөөс үхсэн дээр гэж үзнэ. Би түүнтэй хэдэн цаг тулав даа. Хатуу зэс л гэсэн үг! гэж зэсчин ёжтойгоор дуу алдан ярихад энэ хүн цаадхыгаа бууж өгшгүй хатуу хүн гэж их удаан ярих магадгүй нь гэж бодоод

	— За за гэжээ. Зэсчин майжгий гутлаа чирсээр цааш явахад Самгин хойноос нь гэтэн харсаар хоцров. Самгин амтгүй өлбөгөр тугалын мах идэж, буцалж ботгирсон хар цай ууж суухдаа, он дарааллын бичиг зохиогч Пимены үгийг санаж ядна. Тэр бичигт “Тэнгэр намайг гэрчээр тавьсан нь учиртай” гэж байдаг боловч чухам юуны гэрчээр тавьсныг санаж ядна. Бичгийн тасалгаанд орж номыг авч үзэх гэтэл тун ч залхуу нь хүрэх ажгуу. Хоолны өрөөнд суугаад баймаар дулаан ер бусын нам гүм байжээ. Самгин тэрхүү нам гүмийн дунд тархиа амраан удаан хөдлөлгүй суухдаа, өдрийн болсон явдлыг сэмхэн сэмхэн санаж байхад тэр болсон явдлын тухай бодол санал нь хөдөөгийн сондуултай замыг цас хэрхэн дардаг шиг түүний оюун ухааныг бүрхэн дарж байжээ. Гэтэл бас ухаан солиотой хоёр өвгөн саад болно. Самгин лаа барьж унтлагын өрөөнд ороод хувцсаа тайлж байхдаа, би ер заяанаас эхнэргүй явбал таарах хүн, Варвартай суудаг бол шал дэмий алдаа, тун муухай явдал болсон шүү гэж боджээ.

	“Хэрэв ийм явдал болоогүй бол би лав зохиолч болох байсан биз. Би их юм онц сайн ажиглав. Гагцхүү зохиохдоо муу, үг дутаад байх юм даа. “Зэрлэг хүн, уран зураач хоёр юмыг дүрслэн сэтгэдэг” гэж хэн хэлсэн бил ээ? Энэ хоёр өвгөнийг бичих юм сан».

	Хоёр өвгөн санаа сэтгэлийг үймүүлнэ. Самгин босож бичгийн тасалгаанаас таамгаар тэмтрэн нэг ном авчирчээ. Тэр номыг эргүүлж, Орс Вернийн зурсан зургийг харавч түүний нүдний өмнө хэрэлдэж буй хоёр өвгөн харагдсаар байжээ.

	“Миний уурлаж чаддаггүй бол зүйн хэрэг. Энэ бол соёлт хүний чанар мөн” гэж Самгин бодоод номоо Варварын орон дээр чулуудаж, лаагаа унтраагаад хөнжилдөө шургав.

	Ойрхон буун дуу нижигнэсэнд Самгин сэржээ. Бууны дуугаар цонхны шил аягүй муухай даржигнаж, улмаар Самгины нуруу руу хүйт оргин, хөл чичрэв. Самгин ухасхийн босож өмдөө шүүрээд мөстсөн цонхонд очиж харвал гадаа өглөөний нарны ташуу туяанд бор бор хувцастай улс харайлгаж явна.

	“Цонхны хавтсыг хаахыг мартжээ” гэж Самгин дотроо зэвүүцэн, өрөөсөн хөл дээрээ догонцож өмдөө өмсөх гээд түрий нь олдохгүй газарт алдав. Гадаа юм шад шудхийж цуурах чимээ гарна. Цонхны мөсөн хээний завсраар харвал, дөрвөн хүн газарт аварга том шүхэрлэг загас адил гулдайн хэвтээд буудаж байхад нэгний нь ард нэг хүн өвдөг дээрээс буудаж байв. Буудах бүрийд бууны жад агаарыг үнэрлэн, сум хааш явав гэж хойноос нь харах мэт өндөс өндөс хийх нь үзэгдэнэ. Самгин гадуур өмдөө барьсаар орны тийш очиж хажуугийн шургуулгаас гар буугаа авсан боловч орон дээр хаяж, өмд гутал цамцаа өмсөөд дахин цонхоор харвал, нөгөө өвдөг дээрээс буудаж байсан цэрэг тэрийн унаж, өнхрөн хөлбөрсөөр явган зам дээр гарчээ. Түүний өмнө хэвтээд буудаж байсан нь алга. Нөгөө гурав нь хэвтсэн хэвээр буудсаар байв. Буун дуу баруун хориглолтын талыг бодвол зүүн талаас олон дахин сүртэй тасхийж байхыг Самгин тод сонсож байжээ.

	“Цөмийг хядах нь” гэж Самгин бодоод гар буугаа шүүрэн авч үүдний өрөөнд гадуур гутлаа углан, пальтогоо өмсөөд тогооны байшингийн шатан дээр гүйн гарвал, наадуул нь зугтааж нуугдаж харагдана.

	Калитин, Панфилов, бас гурван хүн хашаан дотуур уралдан түлхэлцсээр саравчинд орж явчхав. Хашааны хаалганы тэнд хашаачин Николай төмөр царил бариад хаалганы завсраар шагайж байв. Анфимьевна хашааны төв голд зогсоод тэнгэрт наманчилна. Самгин Николай дээр гүйж очоод

	— Юу болов? гэсэнд цаадах нь

	— Одоохон... араас орж ирнэ гэж мөн шивгэнэжээ.

	Буун дуу гадаа улам сүртэй чанга дуулдах агаад янгинасан муухай дуу чихэнд хадаж толгой сэгсэрмээр санагдаж ажгуу. Бас зэрлэг сум улин өнгөрнө. Самгин эргэж харвал саравчны үүд дэлгээтэй, арын туургыг нураасан тул цэнхэр тэнгэр, гудамжны нүцгэн модод нэвт харагдаж байжээ. Саравчинд нэг ч хүн алга.

	— За ирлээ гэж Николай хашхиран хашааны хаалга дэлгэж гудамжнаа гүйн гартал цаанаас олон хүн

	— Ура! гэж хашхиралдах нь сонстов. Самгин Николайтай хөл хэрээтэй юм шиг үсрэн гарав. Николай царилаа далайж ойртон ирсэн цэргийн хөлийн дор хаяж, буунаас нь шүүрээд

	— Буугаа аль, нохойн гөлөг! гээд нөгөө цэргийг дээр гэгч өргөж сэгсрэн хаяад бууны бөгсөөр дэлдэж

	— Сум аль! гэж хашхирч байв. Тэр цэрэг нүүрээр харуулдан унаж, гэдсээ дарж жигтэй эвхэрч байв. Хаалганы хажууд ногоовтор жижигхэн цэрэг жадаараа агаарыг сэлж, замгаа тачигнуултал буу нь дуугарсангүй. Николай буугаа шийдэм адил далайсаар тэр цэргийн дэргэд үсрэн хүрсэнд цаадах нь зүүн хөлөө урагш тулж, жадлахаар зэхэж

	— Зайл! гэж хашхирсан боловч Николай муухай харааж бууг нь цохиж унагаад шүүрэн авч хоёр буу дээш өргөн

	— Буу байна! Сум аль! гэж орилов.

	Жижигхэн цэрэг амаа ангайн хаалгаар гулган орж газар суугаад шинелийн хормойгоор нүүрээ таглаад бас л гэдсээ дарж илнэ. Николай түүнийг өшиглөж орхиод хориглолтын тийш гүйхэд урдаас нь олон хүн гүйлдэн гарч ирсний түрүүнд Лаврушка явж байв. Лаврушка

	— Сумыг нь булааж ав! гэж бархиран, хаалганы дэргэд сууж байсан цэрэг дээр давхин очиж, нэг үг бархиртал цаадах нь хөлөөс шүүрэн татаж унагаад дээр нь гарчээ. Лаврушка

	— Микол гуай... гэж бачимдан хашхирна. Хашаачин нэг буугаа газар хаяад үсрэн хүрч очтол Самгин нүдээ анив.

	Буун дуу хэдийд зогссоныг Самгин мэдсэнгүй, түүний чихэнд жигтэй зэвүүн янгинах дуун дуулдсаар авч буудалцаан зогсжээ гэж Самгин сая мэдэв. Хамгаалалтынхан тэртээ нарийн гудамж, цэцэрлэгийн тэндээс буцаж гүйлдсээр байв. Тэд туйлын хөөртэй явах ба

	— Нөхөд өө, сайн тулалдлаа шүү.

	— Ингэсээр байгаад сурна даа...

	— Яков тун нарийн тооцоолжээ! гэж ам амандаа орилж байв.

	Оюутан Панфилов, зэсчин хоёр нэг цэргийг чирч ирэв. Цаад цэрэг өмөлзөн уйлах гэсэнд зэсчин

	— Ээ, дүү минь, чамд сургаал боллоо. Хэрэггүй юманд битгий явж бай! гэж ууртай аашлав.

	Хашааны хаалганы дэргэд байсан жижигхэн цэрэг түрүүлгээ хараад толгойгоо гилжийлгээд цусан дотор хэвтэж, тэрхүү цуснаас үл мэдэг уур савсаж байна. Яков хориглолтын цаанаас өвдгөө илсээр гарч ирээд

	—Нөхөд өө, чимээгээ намд. Тэр цэрэг, Вася хоёрыг цэцэрлэгийн дотроос аваад ир... гэж эрс чанга тушаав. Яков доголжээ.

	Хашаачин Николай учиргүй инээж байв. Хашаачны тэгж инээж, голын хийтэй юм шиг бархирч байхыг Самгин огт үзээгүй байжээ.

	— Би хоёр буу булаасан шүү, ямар вэ, нөхөр өө? гэнэ. Ер хүн болгонд хандаж, нэг бол дүү минь, нэг бол нөхөр минь гэж хөөрөх нь яршигтай харагдана.

	Николайн ингэж аашилж байхыг үзээд Самгин онц гайхжээ. Энэ хүн сайн өдөр болгон сүмд мөргөл үйлддэг атал хүн алаад ингэж хөөрч байх нь жигтэй. Бусад нь түүнийг улам онгируулж мөрөн дээр нь алгадаж байхад хашаачин Николай инээд алдаж

	— Хэрэв би байгаагүй бол энэ хөвгүүн үхсэн шүү! гэж бархирна.

	Тэр гудамжныхан хашааны хаалгаар сэмхэн шагайж байхад зарим нь бүр хориглолтын хамгаалалтынхантай үг ярилцан инээлдэж байв. Самгин ингэж байхыг анх удаа харжээ. Тэдний инээмсэглэж байхыг үзвэл, тэсгэлгүй баярлалдан байх шиг түүнд санагджээ.

	Яков хажууд нь ирээд гар бууг нь авч үнэрлэсэн мэт нүүрэндээ ойртуулан үзээд

	— Задалж, керосиноор угаах хэрэгтэй болжээ. Нойтон газар хэвтсэн буу байна гээд Самгины пальтоны хармаанд буцаан хийж, дуугүй нөхдийгөө харж сахлаа хөдөлгөж байхад Самгин

	— Та шархтав уу? гэсэнд

	— Өвдгөө цохичихсон юм гээд инээж, Лаврушкийн дал мөрнөөс шүүрэн авч, — Чи муурын зулзага амьд уу? Гэвч үг дуулахгүй бол чихийг чинь тас мушгина даа гэсэнд цаадах нь

	— Нөхөр Яков надад буу өгөөч! Николай хоёр буутай байна шүү дээ. Би буудаж суръя. Тэгэхдээ хүн рүү буудахгүй, үдэш харанхуй болсон хойно цэцэрлэгийн дэнлүү буудахгүй юу гэв. Яков түүний малгайг нүд рүү нь дарж, цааш түлхээд

	— Нөхөд өө, тайван байцгаа! Бадарчин баярлах болоогүй байна. Байр байрандаа! гэж эрс захирав. Алагдсан цэргийг хашаанд оруулж ирэв. Хөвөнгөөр чихээ бөглөсөн хүн гараас нь оюутан Панфилов хөлөөс нь өргөөд дамжлан явна. Тэднийг дэргэдүүрээ өнгөрөхөд Яков

	— Наадахыгаа шөнө цэцэрлэгт аваачиж тавиарай. Васяг ч мөн ялгаагүй гэж амандаа сулхан дуугараад хашаанаа оров.

	Самгин өмдний халааснаас цагаа гаргаж харвал, арван нэгэн цаг гучин хоёр минут болж байжээ. Цагаа атгаад байхад нэг л жинтэй, бүлээн аятайхан санагджээ. Ер юм бүхэн нэг л аятайхан сэтгэл хөдлөм санагдаж байжээ. Зөгийн балын өнгөт сэгсгэр наран үүлний цаана нуугдана. Бага эмч Винокуров цоорхой төмөр хувин, хамуур барьж гарч ирээд гудамжинд тунасан цусан дээр үнс асгаж зуураад хувиндаа буцаан хийж байв. Сая энэ гудамжинд болсон ер бусын аймшигт явдал хэрхэн түргэн зуур өнгөрсөн адил Винокуров тэр ажлыг мөн түргэн хялбархан хийж байв.

	Самгины бие чичирч хашаандаа оров. Өвгөжөөр шар царайтай, хархан нүдтэй, туранхай цэрэг тэдний тогооны байшингийн үүдний шатан дээр суугаад бяцхан толгойгоо ганхуулан, ёжтойгоор мушилзан инээж, Калитин, нөгөө ус түгээгүүрийн ажилтан хоёртой үг ярьж байв. Туранхай цэргийн ярих нь

	— Миний бэлтгэл батальонд байх ямар хамаа байна. Цөм адилхан. Цэргийн хүнийг буудаж болохгүй...

	Ус түгээгч

	— Чи бол намайг буудаж болох уу? гэж гунигтай асуухад

	— Би болно. Би цэргийн хүн, дотоодын дайсныг дарна гэж тангараг өргөсөн... гэнэ. Яков шатны хажууд түлээний тайрдас сандайлаад хашааны хаалга тийш харж тамхи татна. Ус түгээгч буугаа солгой гартаа бариад олзлогдсон цэргийн дух руу хуруугаар хатгаж

	— Би бас цэргийн хүн байвал яах вэ? гэнэ.

	— Чи худал хэлж байна.

	— Би юу?

	— Тимофей наадахаараа битгий оролд гэж Калитин хэлэв...

	Гэтэл Тимофей үсрэн босож гардан байлдааны сургууль үзүүлэн

	— Харав уу? Харав уу, нохой? гэж хашхирч, нөгөө цэргийг жадлахаар завдан

	— Тенгинскийн хороо дөрөвдүгээр суман, Захар... гэхэд нь Яков босож түүнийг мөрөөр түлхэж

	— Өөрсдийн хаягийг энэнд өгнө үү... гээд цэрэгт хандаж

	— Чам шиг тэнэг юмнууд хүн болгоны дургүйг ингэж хүргэж байгаа шүү гэсэнд цаад цэрэг толгой сэгсэрч санаа алдаад

	— Цэргийн хүн тэнэг байдаггүй, харин та нар эзэн хаанаас урвагчид, та нарт хувь... гэтэл ус түгээгч түүнийг нэгмөсөн цохихоор далайсанд Яков тохой дороос нь цохиж хариулаад

	— Нөхөр сахилгатай бай! гэжээ.

	Олзлогдсон цэрэг малгайн саравч доогуур хархан нүдээр Яковыг харж, мөнөөхөн цовоо байдлаа хэдийн алдаж, их л ивээнгүйгээр

	— Саяын та нарын энэ байшинд авч ордог энгийн хүн гардан байлдаанд лут эвтэйхэн хүн бил ээ дээ гэж ярьтал Калитин, сэгсгэр хурган малгайгаа дарж

	— Энгийн ий? гэв.

	— Тийм ээ, энгийн.

	— Тэр юун хүн бэ? гэж Яков тайван асууна.

	— Худалдагч, мөөг зардаг юм.

	— Үгүй ээ, танай багт сайн дураар ирсэн юм уу гэж байна? Нөгөө цэрэг сая ухааныг олж, дахин санаа алдаж, — Бид цөм сайн дураар ирсэн улс. Татлагаар ирэхийг хэн хүсэх вэ гэлээ.

	Манай гурав нөгөө цэрэг тийш нэгэн зэрэг давшлахаар “Одоо л нудрах нь!” гэж Самгин бодоод хэдэн шат алгасан гишгэж шалавхан тогооны байшинд оржээ.

	Тогооны байшингийн ширээний хажууд тоонолжин хээтэй цамц, тууш хээтэй өмдтэй идэр хөвгүүн сууж байв. Чилгэр хацар дээрээ өтгөн шар үс ургуулжээ. Том гэрэлт бор нүднээс нулимс урсаж, мөнөөхөн шар сахлыг норгожээ. Өрөөсөн гараар ширээнээс барьж, нөгөө гараар сандлын суудлаас зуураад өвдөгний дээгүүр алчуураар ороосон нүцгэн хөлөө модон сандал дээр тавьсан харагдана.

	— Ноёнтон, харав уу, миний хөлийг юу ч үгүй болгов гэж уйлагнахад хурц хутгаар мод зорж суусан Николай

	— Наадах чинь уйлаад салдаггүй! Эмс ч ингэж уйлдаггүй байх! гэж их зугаатай ярьж байв.

	— Ноёнтон та намайг өмөөрч үзээрэй, гуйя. Та чинь өмгөөлөгч... гэж идэр хүн цурхиртал уйлав. Николай ярианд орж

	— Энэ хүү манайд утсан загас авчирч зардаг байсан юм гэв. Николай цааш юу ярьсныг Самгин дуулсангүй.

	“Энэ хүн намайг таних ажээ. Хэрэг явдал дууссан хойно энэ хөвгүүн мэнд үлдвэл...” гэж бодохоос дотор нь муухай болжээ.

	Анфимьевнын өрөөнөөс оюутан Панфилов шархны боолт барьж, Настя төмпөнтэй ус барьсаар гарч ирэв. Оюутан сөхрөн суугаад хөвгүүний хөлийн боолтыг тайлахад цаадах нь нүдээ тас аниад ёолон хайлна.

	— Ноён өмгөөлөгч та харсан шүү... Би шүүхэд мэдүүлнэ шүү гэв.

	— Ээ мануухай! Юунд орилсон бэ? Яс нь гэмтээгүй юм чинь, долоо хоноход бүжиг дэвхцэж явах биш үү! гэж оюутан загнаж инээнэ. Гэвч идэр хөвгүүн учиргүй орилон чарлана. Тогооны байшинд нөгөө оюутан чанга чанга хашхиран, Настя уцаарлан үглэж, хашаачин дэмий балай юм чалчиж байна. Самгин хана түшиж зогсоод зуухан дээр буй винтов бууг ажиглана. Бууны жад зуухны цаанаас цухуйна. Халуун тогооны уурт бууны жад хөлрөн үзүүрээс нь ус дусаж байв. Оюутан таягаа аль! гэж Николайд хэлээд нөгөө идэр хүнд хандаж

	— Бос! Энэ таяг тулаад надаас түшээд яв! Зогсож болж байна уу? Тэгэхэд чи хэчнээн орилов! гэнэ. Идэр хөвгүүн амаа жигтэй мурийлгаж

	— Ай тэнгэр... гэж амандаа үглэж байв.

	Гаднаас Яков, нөгөө цэрэг, ус түгээгч гурав цувралдсаар орж ирэв. Цэрэг тогооны байшингийн дотоод байдлыг харж

	— Миний бууг аль тэр байна! гэв. Яков сайх идэр хөвгүүний хажууд очиж цэргийг заагаад

	— Танай баг цэргийг энэ хүн командалсан уу? гэсэнд идэр хүн өвдгөө барилан

	— Энэ хүн гэв.

	— Ганцаар уу?

	— Үүний ахлагч байгаад зугтаасан юм.

	— Ноёд оо, та нар намайг яавч шүүж чадахгүй. Намайг та нар яах юм, би бол тушаал биелүүлж явсан хүн гэж сүрхий зоримог хэлсэнд Яков нөгөө ус түгээгчид хандаж

	— Үүнийг аваад яв... гэхэд нь Самгин хоолны өрөөнд оров.

	“Энэ үхээр намайг таньдаг юм байна гэж Яковт хэлэх хэрэгтэй юм...” гэж Самгин бодов. Гэвч яаж хэлэх учраа олохгүй байжээ.

	Самгин цонхны хажууд очиж

	“Энэ ер ямар балай юм болж байна аа? Засаж болшгүй балай юм болж байна” гэж бодов.

	Лаврушка халуун тогоотой цай барьсаар орж ирээд явуут ширээнээ тархийтэл тавиад Самгиныг харж амаа ангайн гөлрөн зогсов. Самгин түүнийг духаараа харж байв. Самгин юу ч хэлсэнгүй тул Лаврушка

	— Энэ цэргийг заавал буудна даа, тэнгэр! гэж аяархан хэлэв.

	— Ганцаарыг уу? гэж Самгин нэн тоомсоргүй асууна.

	— Би бол хоёулыг нь цааш харуулна! Тэр золигоор яах бил ээ? Тэд олон, бид хэдхэн шүү дээ...

	— За тийм дээ. Лаврушка үүд тийш гүйснээ эргэж

	— Нэг сум банзанд тусаж, банз унахдаа нөхөр Яковын хөлийг цохиж Яков дороо эргэлдээд явчихсан шүү. Васяг алагдахад би авдар мөргөөд! Айгаад тэр! Косарев шархтаад их ёолсон доо. Оюутан... гэж ярьж байснаа алга болжээ. Самгин ханд хийж, халуун тогооны цоргоор ус хэрхэн гоожиж буйг харахад түүний нурууны арьсан доогуур хүйтэн ус мөн ингэж урсаж байх шиг санагджээ.

	“Нэгэнт тэмцвэл амь хайргүй үзэлцэх ёстой гэж жаал хөвгүүний хэлдэг зөв байна!». Тогооны байшингаас Яковын үг ярих сулхан дуу гарна. Самгин босож тогооны байшингийн үүдний харанхуй өрөөнд орж пальтоныхоо халааснаас гар буугаа авч, тогооны байшин руу шагайвал тэнд, Яков

	— Ажилчин үйлдвэрчин хүн ч юм мэдэхгүйн харгайгаар ингэж мөн зовж байгаа юм даа гэж Настяд ярьж байв.

	— Та цай ууна уу? гэж Самгиныг хэлэхэд Яков

	— Баярлалаа, зав алга гэв. Самгин гар буугаа үзүүлж

	— Үүнийг яаж арчиж тосолдгийг зааж өгнө үү гэсэнд цаадах нь гар бууг авч халаасандаа хийгээд

	— Манайханд үүнийг сайн мэддэг нэг хүн бий, би түүгээр арчуулж өгье гэжээ. Самгин түүнд үүд нээж өгөх гэсэнд Яков

	— Энэ шархтай хөвгүүн таныг таньдаг гэж ярьж байна... гэв.

	— Харин тийм, та бодогтун...

	Яков юүдэнгийн бүчийг уяж, бодоод

	— Танд эвгүй муу юм болж магадгүй байна... гэхэд нь Самгин

	— Бослого дарагдвал надад муу юм болж болно гэж хэлэхдээ энэ үгээр санаагаа түүнд мэдүүлэх шиг санагджээ. Яков Самгины нүүр өөд харж инээвхийлээд хашаа руу гардаг үүдэн тийш явахдаа

	— Энэ удаа бүтэхгүй ч гэсэн дараа нэгэн цагт бүтнэ дээ... гэж тун тод хэлжээ.

	Клим хоолны өрөөнд орж, их л гунигтайгаар цонхоор харав. Тэнгэрийн өнгө улайж, сүрэг турлиах ниснэ. Гудамжнаа эзгүй, нэг оюутан буу бариад гүйж явна. Цагаан алаг муур босгоны завсраар гулган гарна. Самгин ширээнээ сууж аяга цай хийв. Биеийн дотор цаана нэг хавдартай газар байх шиг, хэдий өвчингүй боловч их л зовуурьтайгаар улам ихсэж байх шиг санагдана.

	“Саяын цэрэг хэдийгээр тэнэг боловч үнэнч шударга боол мөн. Гэрийн тогооч, Анфимьевна, Таня Куликова, бас Любаша ч гэсэн мөн адил үнэнч боолууд мөн. Үнэндээ нийгэмлэг бол ийм л улсаар тогтож байгаа ажээ. Эд бол амь биеэ харамгүй өгнө. Ийм хүмүүсгүйгээр ямар ч байгууллага байж болохгүй. Харин Николай бол ондоо шинжийн хүн. Тэр утаа оруулсан загасны наймаач шархтай эр бол...”.

	Самгин тэр хүний тухай бодохыг хүссэнгүй, түүний тухай бодох гэдэг бол их доромжлолтой санагджээ. Мөнөөхөн дотуур хавдар нь өвдөж бөөлжмөөр болжээ. Клим Самгин ширээ тохойлдон шанаа тулаад

	“Амьдрал гэдэг юутай утгагүй вэ” гэж бодов.

	Анфимьевна орж ирээд хаалганы бариулаас барьсан хэвээр ширээнээ тонгойж

	— Егор маань алга болчхож! гэв. Тэр ингэж хэлэхдээ хөхөвтөр зовхио өргөөд цус хурсан өнгөгүй бүдэг сулхан нүдээр Климийг эгц ширтэж, багалзуураа шахаж хэлжээ.

	“Ямар аймаар нүд вэ!” гэж Самгин бодоод, нөгөөдөх цэргийг яах гэж байна гэсэнд Анфимьевна шүүгээний тийш очиж аяга халбага хангинуулан

	— Харин яах вэ? гэж урдаас нь асууж, нэг аяга барьсаар ширээнээ ирж, — Шөнө болгож байгаад нэг тийш хол аваачиж буудна биз гэлээ. Самгин эгцлэн сууж эмгэн цааш юу ярихыг хүлээж байв. Гэтэл эмгэн хамраа шуухитнуулан, хүнд маягаар амьсгаадан, цай аягалах гэж их л удаан мунгинана. Гар нь салгалж, ёотон онож барихгүй тэмтэрч байв. Чингээд ширээнд сууж

	— Ямар сайн байх вэ, хүн болгон амьд явахыг бодно гэжээ. Самгин хүлээж ядаад

	— Аль алины нь уу? гэж эрс асуув.

	Анфимьевна ёотон буталж суух зуур яаралгүй ярьсан нь

	— Тэр цэрэг ямар хортой муу юм хийсэн биш, түүнийг тавьчихгүй юу нөхөр гэж би Яковт хэлсэн юм. Тэр цэргийг тэнэг амьтан гэж байна. Тэнэг юм бол алж яах нь вэ? Харин нөгөө Михайло бол ондоо хэрэг. Тэр чинь энэ хавийн улсыг цөмийг танина. Винокуровыг, садны авгай Лизавета Константиновнаг, Затёсовынхыг, ер бүгдийг мэдэх хүн. Тэр чинь талийгаач Митрий Петровичийн хүү шүү дээ. Распоповын хажуугийн байшинд суудаг байсан халзан хүнийг санаж байна уу? Овог нь Борисов гэж? Хэдий архинд дуртай ч их ухаантай сайн хүн байсан юм даа. Анфимьевна ингэж яриад цайнаас оочиж, хумсаар шилэн аяга тогшиж

	— Бас цав гарчээ. Шинэхэн авсан иж аяга юм сан, энэ Настя юу, баавгай шиг амьтан... гэв.

	Самгин түүний жинтэй үгийг сонсоод сэтгэл нь бүлээцэж, түүнийг дотроо талархан хүндэтгэж байжээ. Гэвч түүнийгээ илэрхийлэх сайн үг олохгүй байжээ. — Тэгээд Михайло бол шархтай хүн шүү дээ гэж би хэллээ. Тэр Яков бол тун сайн хүн, хатуу ч хүн юм. Бүхнийг ойлгоно. Егорыг хүн бүхэн харааж байхад тэр хүн л энгүүн сайхан ярилцана... Егор ер хаачив! Би бүр мэдэхийг болив гэхэд нь Самгин

	— Та Егортой дандаа хэрэлддэг байсан шүү дээ гэж сануулан хэлтэл Анфимьевна аягаа ширтэн, хөх хумсаараа тогшиж байгаад

	— Тэр чинь миний нөхөр юм гэжээ.

	— Юу гэнэ ээ? гэж Самгин хэдий асуусан авч энэ эмгэн андуураад тэгж хэлэв гэж итгэж байтал эмгэн санаа алдаж

	— Миний нөхөр юм. Миний хувь зохиол тийм юм даа гэв. Ингэж хэлэхэд нь хүүхэн хараа нь хормын төдий очоор гэрэлтэн ирснээ нулимсаар бүрхэгдэв. Эмгэн нулимстай нүдээр ширээ ширтэж, салгалсан гараар тэмтрэн аягаа дийзэнд тавиад

	— Бид арван нэгэн жил суусан юм. Хуримын ёс ч хийсэн. Тэгээд гучин долоон жил тус тусдаа явлаа. Хааяа дайралдавч танихгүй хүн шиг явдаг юм. Сүүлдээ би түүнийг есөн жил олж харсангүй, үхсэн болов уу гэж бодож байлаа. Тэгсэн чинь Сухаревкт луйварчдыг бялуугаар тэжээж байжээ. Ай даа, тэр талаар гарамгай даа гээд хормогчийн үзүүрээр нулимсаа арчаад залуу эхнэр шиг ёох ёо гэв.

	Самгины сэтгэл хөдлөн босож, үнэн сэтгэлээс

	— Анфимьевна та гайхамшигт эхнэр мөн! Та ер нь агуу том хүн байна! Аж амьдрал таны мэтийн хүний барагдашгүй хүчинд дулдуйдаж байдаг. Үнэхээр тийм шүү гэв. Самгин түүнийг бүр нэр овгоор нь нэрлэх гэсэн авч овгийг мэддэггүй байж. Энэ зуур эмгэн

	— Варюшаг би өөрийн охин шиг хайрладаг юмаа. Энэ хүүхний төлөө миний зүтгэдэг шиг хандмаа нар тэнгэрт зүтгэдэггүй байх аа! Гэтэл Варвара уранхай даавууны төлөө намайг хулгайч гэж байна. Нэг бух шиг харгис хар юмны дэргэд газар дэвсэлж байгаад намайг загнасан шүү. Би яасан бэ? Шархтанд зориулж орны хуучин цагаан даавуу өгсөн дөө. Гэрийн зарц нар ажил хаяж байхад би ажлаа хийж л байгаа шүү, хонгор минь! Надад хэчнээн ичгэвтэр байв даа! Чамайг ч гэсэн, энд үхлийн өөдөөс явж байхад тэр чинь зугтаад явсан биш үү гэв.

	Самгин түүнтэй үг ярихыг хүссэнгүй, эмгэнийг харахад эвгүй байжээ. Эмгэн босож

	— За тэр яах вэ. Чамд юугаар хоол хийж өгдөг бил ээ? Гэрт юу ч үгүй, авах газар ч алга. Энэ хамгаалалтынхан ч өлөн хоосон, бүхэл өдөр гадаа хүйтэнд зогсож байна. Би хувийнхаа байдаг мөнгөөр тэдэнд хоол авч өглөө. Настягийн мөнгийг ч барав. Чи хэдэн төгрөг өгөхгүй юү... гэхэд Самгин

	— Өгөлгүй яах вэ, май гэж яаран мөнгө өгчээ.

	— За чамд өндөг шарж өгье. Эх баригчийн тахиа өндөглөж байгаа шүү. Анфимьевнаг гарч одоход Самгин чөлөөтэй санаа алдав. Тэр тасалгааны дотуур нааш цааш холхиж, миний амьдрал дүүжин дээр гарсан мэт нэг дээш нэг доош орж байх шив” гэж боджээ.

	“Энэ тухай Сологубын шүлэгт гайхалтай үнэн хэлсэн байна шүү».

	Энэ талаар хэн ч хэлээгүй нэг үг олж хэлэх гэж хүсэвч тийм үг олдсонгүй, санаанд нь дандаа хуучин үгс эргэлдэх ажгуу.

	“Эд үнэхээр учир нь олдохгүй улс. Хамгийн түрүүн ёс суртахууны асуудлыг шийдсэн улс... Энэ эмгэн Михайлын асуудлыг тун хялбархан шийдэж байна шүү...”.

	Ингэж бодохоос гэрийн хөгшин зарцад дахин талархах сэтгэл төрөвч бас ичих шиг болно. Ер гэрт ганцаар суухад эвгүй санагдан, Самгин хувцаслаад гадаа гарав.

	Николай хашааны хаалгыг хааж онгойлгож муухай чахруулан үзэж нугасанд нь хадаас хадаж байв. Аманд нь бас хоёр хадаас ёрдойно. Нөгөө цэргийг алснаа огт ч санахгүй байдалтай ердийн янзаар ажлаа хийж байв. Гадаа гудамжнаа сонин юм ер үгүй, харин гудамжны эсрэг талд гадарт улаавтар толбо харагдах бөгөөд Винокуров сайн хусаж арилгаж чадсангүй байжээ. Тэнгэрийн нар ч улаавтар хааяа цасан ширхэг хаялах нь нарны туяанд мөн улаавтар харагдана. Өвлийн тунгалаг нар шингэхэд хааяа ийм зураг байдал харагддаг авай.

	Хажуугийн айлын үүдний шатан дээр Лаврушка нэг бараан царайт хөвгүүнтэй зэрэгцээд сууж байв. Тэр идэр хөвгүүний ногоон даавуу бүслээд модон хуйтай маузер буу зүүжээ. Тэр хөвгүүн тамхиа нэн шуналтай сорох ба Лаврушка түүнд

	— Би айх дуртай юм, айхаар нурууны арьсан доогуур хүйт оргих шиг болдог гэж ярьж байв. Идэр хөвгүүн газар нулимж, ялаа барих адил цасан ширхэг алгаар хавсран барьж нээж үзэхэд нь юу ч байсангүй. Тэр хөвгүүн инээвхийлж

	—— Миний эзэн намайг айдаг болгосон юм. Би яндан хөөлөгч байлаа. Би бол ер өнчин хэнз хүүхэд юм. Тэр хүн намайг, “Муу гөлөг шургаач!” гэдэг сэн. Яндангийн нүх рүү шургахад ч мөн аягүй дээ. Тэр хүн зуухчин байсан юм. Намайг айж байхыг үзээд их инээдэг сэн гэж ярина.

	— Ууртай хүн үү?

	— Эрүүлдээ алиа зугаатай хүн. Дандаа “ажил сайн уу, толгой бүтэн үү?” гэж асуудаг сан. Харин эрүүл байх нь ховор доо

	Тэр хөвгүүний онигор мөртөө онц хурц нүдний гүнд цаана цэнхэр туяа татна.

	Хоёр эхнэр явж байгаад нэг нь цусан толбо дээгүүр алхан гарч эргэж хараад

	— Харав уу, морины зураг шиг гэсэнд нөгөөдөх нь харсангүй, алчуураа засаж нөмрөөд бага эмчийн үүдний шатанд хүрээд эргэж харснаа

	— Манай энэ гудамж муруй тахир болоод их буугаар буудахад тун зохимжгүй, байшин ононо гэжээ.

	Калитин хориглолтын өмнүүр зугаацан исгэрч явна. Багс шиг сахалтай, хурц нүдтэй, туранхай хүн хамт явав. Тэр хүн

	— Тэдний буудах тааруухан юм. Ер нь сайн дурынхны баг базаахгүй. Харин хасаг цэрэг бол аль тааралдсаныгаа баллана шүү. Биднийг Пресенд байхад үйлдвэрийн дэргэд Шмит үг хэлж байтал... гэж ярьж явтал Калитин зогсож, өврөөс хар нүүртэй цаг гаргаж хараад

	— Лаврентий нааш ир! Цаг болсон, Мокеев нааш ир! гэж хашхирав.

	Самгин тэр Калитинтай үг ярилцахыг хүсэв. Ер нь тэдэнтэй дотно танилцаж, тэд энэ хийж байгаа үйлээ хэр зэрэг ойлгож байгааг мэдэх юм сан гэж бодно. Оюутнууд түүнийг хүйтнээр үзэж тэр ч байтугай элэглэж байх шиг санагдах ба бусад нь өөрөөр хэлбэл тэдний гал тогооны байшингаар байгсад түүнийг онц тоохгүй байх шиг санагдана. Хэрэв оюутнуудаас зовдоггүй сэн бол аль хэдийн ажилчдад ойр дотно болох байснаа Самгин одоо ойлгожээ.

	Лаврушка, нөгөө сахалт хоёр явав. Гудамжны хориглолтын цаана хүмүүс бужигнаж, ус түгээгчийн танил дуу гарч

	— Энд ойрхон бий гэх нь сонстов.

	— Эцэг нь ирж авах юм уу?

	— Ах нь.

	— Вася, хайран залуу.

	Калитин хориглолтын дагуу алхлан тамхи татна. Самгин зэрэгцэн очиж

	— Энэ нөхөр их зовж үхсэн үү? гэсэнд, Калитин тамхины утааг уртаар үлээж

	— Аан гэж дуугараагүй дээ. Нүдэнд нь сум туссан юм гэв.

	— Хаана ажилтай байсан бэ?

	— Талхчин.

	— Ондоо шархадсан хүн бий юү?

	— Гурван хүн шархадсан, тэгэхдээ гайгүй.

	— Калитины энэхүү товчхон хариулах нь түүнтэй үг ярилцах гэсэн Самгины хүслийг эс оргилуулах авч Самгин хэсэг дуугүй явснаа

	— Та нар юу олж авах гэж боддог вэ? гэсэнд Калитин зогсоод

	— Ажилчин ангид эрх чөлөө олгохгүй юу! гээд харамссан мэт, — Та чинь меньшевик хүн үү? Кадет намынхантай холбоотой юу? Плехановын хэлснээр Твери хүртэл хамт яваа хүн үү? гэж урдаас нь асуув.

	— Энэ хүн юу хүсэж явдгаа мэдэх хүн байна гэдгийг Самгин түүний үгийн аясаас мэдээд маргахыг хүссэнгүй

	— Та тэгж боддог гэж үү... гэтэл Калитин зогсож чимээ чагнаад

	— Байзнаарай гэв.

	Гудамжинд хүмүүс гүйлдэн ямар нэг хүнд юм чирэх чимээ гарав. Бас юм болох нь гэж мэдээд Самгин хашааныхаа үүдэнд очив. Хажуугаар нь Лаврушка жирэлзэн өнгөрч

	— Бариад ирлээ! гэж баяртай чангаар бархирав. Самгин хашааны явган хаалганы хажууд зогсоод чагнавал

	— Бариад иржээ, нөхөр Калитин! Айхтар нанчжээ! Аманд нь бээлий чихсэн байна... гэх нь сонсогджээ.

	— Саравчинд оруул гэж Калитин хашхирав.

	Клим хашаанд орж буланд зогсов. Хоёр хүн хэн нэгнийг чирч явган хаалгаар оруулахад цаадах нь цахдаж, цас манаруулан сөхрөөд мөөрөх мэт уйлж байв. Нэг нь түүнийг дэлсэж, шүд зуун

	— Яв гэж байна шүү! гэж зандарна.

	Самгин тогооны байшинд орох гэтэл саравч дотор Иван Петрович Митрофановын дуу гарч жигтэй өмөлзөн

	— Түй... Есүс тэнгэр! За айлгажээ... гэх нь сонсогджээ. Митрофанов уруулаа түлсэн мэт улам өмөлзөж

	— Үз үз! Би эсэргүүцэхгүй... За энэ үнэмлэх... Би чинь бас ажилчин хүн шүү. Цаг. Энэ мөнгө, за гүйцлээ. Миний үгийг үнэмш л дээ... гэж бачимдан өгүүлнэ.

	Калитин, ус түгээгч хоёр саравчинд орж гэгээ гаргав. Самгин тийш очих хэрэггүй гэж бодовч тэссэнгүй сэмхэн очиж, саравчны үүдэнд очив. Хаалганы завсраар зурвас гэгээ тусаж түүний биеийг хоёр хуваасан шиг харагдуулна. Самгин дээл дээр туссан тууз адил шар гэрлийг гараар шувтраад хаалганы завсраар шагайв.

	— Энэ чинь та нар худал хэлж байна. Болохгүй ноёд оо, нөхөд өө... Бид чинь цөмөөрөө... гэж Митрофанов улам бачимдан улам чанга үглэх нь сонстов.

	— Дуугүй! гэж бүдэгхэн дуугарсанд

	— За үгүй дээ! Яаж болдог юм? Та нар яаж байна... Ай тэнгэр минь гэж байснаа гэнэт

	— Амь авраарай! Та нар яаж байна? Болиоч! гэж аймшигтай муухай орилтол ер бусын огцом бүдэг буун дуу гарч гэрэл унтрав.

	Самгины дээрээс ямар нэг хүнд юм унаж дарах шиг болсонд өвдгөөр нахисхийв. Хэдэн хормын дараа дахин гэгээ гарч

	— Чи дэмий юм хийв. Энэ ч нөхөд минь хэрэг биш дээ гэж Калитины дуу гарна.

	— Юу гэж? Үнэмлэх нь энэ байна!

	— Яковыг хүлээх хэрэгтэй байсан юм...

	Гэтэл нэг хүн

	— Энэ чинь Лаврушкаас улсын нэр усыг асуусан байна. Надаас асуусан. Өмгөөлөгчийг, тэр юуг удирддаг вэ? гэж асуусан. Ер нь л... гэж мөн Митрофанов шиг бачимдан ярьж байв.

	
— Үүнийг цэцэрлэгт аваачаад орхи. Тэр үнэмлэхийг нааш аль, гүйцээ! гэж Калитины хэлэхэд Самгин саравчны үүдэнд ил гарч

	— Наадах чинь эрүүгийн хэргийн нууц мөрдөгч байсан юм гэсэнд Мокеев түүний өмнө ирж бүдүүн дуугаар

	— Нууц тагнуул! Эмийн санд байсан шиг нямбай хүн! Та битгий санаа зов... гэж бархирав. Тэр хүн цааш юу гэж хэлснийг Самгин дуулсангүй, ус түгээгч хэрхэн Митрофановыг сугадаад саравчны цоорхой туурга тийш чирч явааг харж байв. Митрофановын толгой санжиж элгэндээ наалдаад пальто цамцны товч задгай, цамц нь өмдний захнаас гарч, хөл нь шал дээгүүр чирэгдэнэ.

	Калитин дэнлүүний гэгээнд сөхрөн суугаад бичиг уншиж байснаа

	— Өнөөдөр бид... Хамгаалахынхны зургийг үзэх... гэж амандаа ярьж байв. Мокеев Самгины өмнө хэсэг хар төмөр гялалзуулан

	— Түүний гар буу энэ. Үүгээр намайг золтой буудсангүй, одоо би түүнийг үүгээр... гэхэд нь Самгин нүдээ анив.

	— За элдэв юм нуршихаа боль. Мокеев хоёул Яков дээр очъё. Нөхөд минь, энэ ямар ч гэсэн хэрэг биш, хүн болгон ингэвэл юу болно гэж Калитин ширүүхэн хэлэв.

	— Ай золиг, нөхөд өө, туслаарай гэж цэцэрлэг дотроос ус түгээгч бархирах нь сонстоно.

	Гэвч Мокеев Калитин хоёр хашаанаас гарч одов. Самгин гэртээ орвол, муухай эвгүй үнэр үнэртэж, бөөлжис нь хутгаж байжээ. Тэр саравчнаас гэртээ ортол их хол явсан санагдах агаад тэр зуур Москвагийн Кремльд ажилчид жагсан очих өдөр, хааны хөшөөнд очих өдөр, гуанзанд Митрофанов хэрхэн яаж явж байсныг цөмийг дурсан санаж амжжээ. “Эрүүл санаа” бүхий энэ хүн товчхон наманчилж, “Би бүх сэтгэл зүрхнээсээ зүтгэхэд бэлхэн байна! Үнэнийг хэлэхэд, үнэнч хайртайгаас болж хуурчээ” гэж шивгэнэн хэлж байсан бил ээ.

	“Энэ хүн хэдийгээр тагнуул дайсан ч байг, ямар амархан алав...”.

	Митрофановын тухай ингэж бодохдоо Самгин өрөвдсөн ч үгүй, хорсож жигшсэн ч үгүй. Харин түүний оронд сэтгэлд нь нэргүй, баригдашгүй зальтай аймшигтай дайсан орж ирнэ.

	Самгин пийшингийн бүлээн хананд нуруугаа нааж “Би насаараа ийм шаналгаатай хүнд бэрх явдлыг нүдээр үзэж явах ямар хувь зохиолтой хүн бэ?” гэж бодов. Гэтэл хүн хажуугаас хэлсэн шиг

	“Гадаадад гарч ямар ч анир шуугиангүй бяцхан хотод суухаас ондоо аргагүй” гэж бодогджээ. Лааны хоёр өнгийн гэрлийг ширтэж

	“Ийм бодол урьд яагаад миний санаанд орсонгүй вэ? Эхтэйгээ уулзаж болно.

	Самгины эх Парист сууна. Захиа ирэх нь ховор бөгөөд хааяа ирвэл олон үгтэй захидал ирнэ. Өвөл байр хүйтэн, амьдралын аливаа нөхцөл тохиромжгүй, ер Орос хүн гадаадад аятай сайхан аж төрж чаддаггүй гэж гомдоллон бичсэн байна. Түүний хар амиа бодсон тэрхүү үглээ захидалд Оросын хөдөөгийн чавганц нарын инээд хүрэм эх оронч үзэл илэрдэг бил ээ.

	Тасалгааны хаалга алгуурхан нээгдэж Анфимьевна эмгэн овор тарган биеэ дааж ядан орж ирээд бүрэнхийд аяганы шүүгээ тийш гулгах мэт очиж түлхүүр хангинуулаад мөн туйлын аажим алгуурхнаар

	— Егор Васильевич боомлон үхжээ гэв. Самгин цөхөрсөн мэт дуугарч

	— Ай тэнгэр! гэж аяархан өгүүлжээ.

	— Байшингийн дээврийн дор дүүжлээстэй байна гээд эмгэн лонхноос ямар нэг юм хол хол хийтэл аягалж байхад, “Энэ маань бөөлжих нь” гэж Самгин бодсон авч эмгэн чанга ханиалгаж

	— Салгаж авах гээд хүч хүрсэнгүй. Николай боомлож үхсэн хүнээс айж байна гээд хамжсангүй, тэр чинь цэрэг алахдаа айгаагүй хүн шүү гэж их л бодлогошронгуй, аялгуутай ярьж байв.

	— Одоо яадаг бил ээ? гэж Самгины асуухад

	— Та яах вэ? Би өөрөө цөмийг гүйцэтгэнэ. Зэсчин туслах биз. Яагаад гэрийн тогооч чинь боож үхсэн бэ? гэж танаас асуувал эвгүй муухай юм болио гээд эмгэн дуугүй болж, бас л шил сав харшлан лонхны хоолой холхийх чимээ гарна.

	“Эмгэн архи ууж байгаа юм байна” гэж Самгин бодов.

	— Хүнсний юм байхгүй, чамд юугаар хоол хийж өгдөг би ээ гэхэд

	— Надад юу ч хэрэггүй, та бүү санаа зов гэж биеэ барьж аяар дуугарчээ. Анфимьевна үүдэнд очиж

	— Дүүжингээс нь салгаад хаанаа хийдэг бил ээ? гэхэд нь Самгин хоёр гараараа нүүрээ даржээ. Пийшинд Самгины нуруу жигтэй шарагдаж аягүй санагдавч тэр холдож чадахгүй байв. Анфимьевнаг гарсны хойно тасалгааны дотор хачин нам гүм, хүнд болж, тогооны байшингаас Яковын дуу тодхон сонстоно. Тэндээс бас ямар нэг гашуун, эхүүн үнэр ханхална.

	— Бид зохион байгуулалттай ажиллаж сурахгүй бол юу ч бүтээж чадахгүй. Калитин та амжсангүй гэв үү? Амжих хэрэгтэй байсан даа. Ингэж амжихгүй байгаад байвал... гэж Яков ярьж байв.

	Самгин найгалзсаар пийшингээс сая холдож, бичгийн өрөөндөө орж, үүдээ сайтар хаав.

	Өдөр болгон урьдын адил байж болшгүй цуурхал, үлгэрийн сонин яриа дэлгэрэх боловч өдөр хоног их л удаан өнгөрнө. Хүмүүс аж амьдралыг эвдэн бусниулсан их чимээ шуугиан, сэтгэл түгшүүрт байдалд дассан нь хотын дээгүүр өглөөнөөс үдэш хүртэл турлиах, хар хэрээ нисэж сурсантай чанар адил авай. Самгин тэднийг цонхоор харж байхдаа улам ядарч бие хүндрээд ухаан солиорч байх шиг болно. Хүмүүсийн ярьж хийж буйг анхааралтай ажиж чадахгүй болж, зөвхөн толь адил өнгөн талыг энгүүн харж байдаг болов.

	Гэрийн зарц Настя гэдэг бүлтгэр нүдтэй туранхай хүүхэн түүнд үйлчилнэ. Настягийн бор нүдний гүнд алтан шар гал гялбалзан байх агаад юмыг харахдаа чимээ чагнаж, ямар нэг чимээ ганцаар дуулж байх шиг харагдана. Настя бол нөгөө гудамжны хориглолтынхонд цай унд өгөх гэж Анфимьевнагаас илүү их хичээл тавина. Тэр хүүхэн Самгины тогооны байшинг бүр гуанз болгожээ.

	Анфимьевна салхинд цохиулаад хэвтэрт оржээ. Гэрийн тогооч боомлон үхсэний маргааш орой нь Самгин Анфимьевнаг олж харснаас хойш дахин олж харсангүй байжээ.

	Тэр үдэш орой тогооны байшинд хэн ч үгүй, хориглолтынхон жижүүрээс бусад нь бараг цугаараа саравчинд яриа зөвлөгөөн хийж байв. Байшингийн дээвэр дор хүнд маягийн чимээ гарахад Самгин дэнлүү барьж арын хаалганы шатан дээр гарвал, Анфимьевна эмгэн нөгөө тогоочийн хүүрийг сугадан тэврээд шатаар бууж байв. Тогооч хэлээ унжуулан, толгойгоо зүүн мөрөндөө наалдуулаад хамаг бие хөшиж, хоёр хөлөө нягт жийсэн нь өрөөсөн хөлтэй юм шиг харагдах ба хатуу өсгийгөөр шатны гишгүүрийг тог тог цохилон, доош буухгүй гэсэн шиг хөшиж тээгэлдэнэ. Самгин дэнлүүг өргөж үзвэл, Анфимьевна сайх тогоочийн хэнхдэгээр тэврээд гулдарч явна. Эмгэний тарвас адил бөөрөнхий царай нь хөхөмдөг өнгийг олжээ. Нөгөө үхсэн тогоочийн бяцхан бараан нүүр том төмс адил харагджээ.

	— Үүнийг хааш аваачих нь вэ? гэж Самгины шивгэнэн асуухад

	— Та бүү санаа зов, энд нэг чарга олов. Зэсчин чирч өгнө. Тэр ер их тусч хүн шүү гэж амьсгаадан янцаглана. Эмгэн шатаар буугаад үхдэл хүүрийг хөндлөн тэвэрч мөрөн дээрээ тавих гээд даасангүй газар тавихад Самгин, “Өөр цагт бол би туслах юм сан” гэж бодоод дотогш оржээ. Самгины ухаан санаа мохож гүйцээд үзсэн харсандаа сэтгэл хөдлөхгүй болсон байжээ.

	Анфимьевна эмгэн одоо өрөөндөө амьсгаадан хэвтэх агаад сахал үсээ ургуулсан буурал Винокуров түүнийг асарч байв. Винокуров бол ямагт эрүүл явах ба хэдий айхтар чалчаа хүн боловч тэр гудамжныхан ихэд хүндэлнэ.

	— Анфимьевна яах аргагүй үнэнч шударга, гайхмаар эхнэр юм сан. Уушгины хатгалга тусжээ. Одоо ч тэсэхгүй байх даа. Зайлуул хөөрхий. Хөгшчүүл нь үхэж залуучуул нь үймэлдээд Орос улс ч тусаа баржээ гэж Винокуров сөөнгө дуугаар яншина.

	Цэргүүд хоёр удаа давшлан ирсэн авч холоос баахан хий буудаж байгаад буцаад явсан бил ээ. Гудамжны хориглолтын зүгээс хариу буудсан нь үгүй. Тэднийг харж зэсчин инээж

	— Муу нохойнууд, сумаа дэмий үрэв... гэснээ, —Урьдын цагт бол жадаар гардан байлдаж, таван минутын дотор эд бад хийгээд амар байхгүй юу гэж хөөрөн ярина. Тэгэхэд нь Лаврушка

	— Бууны сум гэдэг чинь дух руу халбагаар тогшиж байх шиг тас няс хийх юм гэнэ.

	Нэг өдөр цэцэрлэгийн тэндээс цэргүүд галзуу юм шиг буудаж гарлаа. Тэнд юу болж буйг үзэж ир гэж Лаврушкийг нөгөө бараан царайт хөвгүүний хамт явуулсанд хориод минут болсны хойно нөгөө идэр хөвгүүн цус нөждөө холилдсон Лаврушкийг чирсээр Самгины тогооны байшинд авчрав. Солгой гарыг тохойноос дээгүүр хуга бууджээ. Лаврушка цамцгүй нүцгэн суух бөгөөд өрөөсөн тал нь нэл цус, арьсыг хуулсан мэт харагдах ажгуу. Цонхигор цагаан нүүрийн дээгүүр нулимс урсаж, эрүү салгалан, шүдээ хавчиж байв. Оюутан Панфилов шархыг боож

	— Битгий татганаад бай, ичихгүй юу гэнэ. Гэвч Лаврушка нүдээ жигтэй том болгоод татвалзан, өмөлзөж

	— Ёо-ёо! Өвдөж байна! Тэнгэр минь, битгий гар хүрээч! Би гар мухар яаж амьд явах юм бэ? гэж эрүүл гараараа оюутны дал мөрнөөс шүүрэн базаж илж нойтон нүдээ арчиж байгаад

	— Би өрөөсөн гартай болбол ямар хувьсгалч байх бил ээ? Нөхөр Панфилов миний гарыг огтлон хаях уу? гэнэ.

	Гэвч тэр орой Лаврушка боодолтой гартай дажгүй цай ууж суухдаа

	— Нөхөр Яков, бид мөд ойр ялахгүй нь! Хүлээх хэрэггүй, нэгмөсөн дайрч ороод мянган хүн байсан ч цугийг нь олзлон авмаар юм гэж түүнд гомдол тавьж суув.

	— Тэгэх ч тэгнээ. Заавал дайран орно. Тэднийг баллана! Гагцхүү чи л гараа эдгээх хэрэгтэй байна гэж Яков үнэнээсээ ярьж байв.

	Энэ хүнийг юүдэнгүй байхыг Клим Самгин анх удаа харвал, ямар ч онцгой шинж тэмдэг байхгүй ерийн нэг зүс царайтай хүн болохыг үзээд ихэд гайхжээ. Суудлын галт тэрэгний үйлчлэгч тиймэрхүү ердийн царайтай хүмүүс олонтоо харагддаг бил ээ. Яков бол гагцхүү юмыг онц нарийн ширтэн харна. Гэтэл Калитин юм уу, бусад олон ажилчны царай байдал онцгой содон харагддаг ажгуу.

	“Тэгвэл яагаад тэр Яков бусдыгаа удирддаг вэ?” гэж Самгин бодовч хариуг олох гэж нэг их оролддоггүй байв. Ер тэр өөрийгөө эзгүй байшинд хэвтсээр бусдын эрхэнд орсон мэт санах бүлгээ.

	Галын цуцал асах ч үгүй, унтрах ч үгүй байдаг шиг Анфимьевнын бие өөдлөх ч үгүй дордох ч үгүй, өдөр шөнөгүй гиншин, модон ор шажигнуулан, эргэн хөрвөн хэвтэнэ. Гэрийн зарц Настя цай хоолыг цагт нь өгөхгүй, улам муу хоол өгөх ба өрөө тасалгаа цэвэрлэж, ор дэр хураахгүй болов. Зарц хүүхэн тэгж байх завгүй болохыг Самгин ойлговч нэг л эвгүй, гомдолтой байжээ.

	Өвөл улам хүйтрэв. Үдшийн цаг тэдний тогооны байшинд дулаацаар арваад хүн цуглаж, шуугилдан хэрэлдэж, хөдөөгийн байдлын тухай үг ярилцан, Петербургийн ажилчдыг хараан зүхэж, намын тодорхой удирдлага хангалтгүй байна гэж гомдол тавьцгаана. Самгин тэдний үг яриаг эс чагнавч царай байдлыг нь хараад үл бүтэх нэг үзэл халдварласан улс байна гэж бодно. Тэрхүү үзлийг нь Самгин ухаангүй тэнэг явдал гэж үздэг бил ээ. Цаадуул нь Самгиныг огт хэрэггүй авч садаа болдоггүй ерийн нэг амьтан гэж үзсээр авай.

	Тэднийхээр нэг ч хүн үзэгдэхгүй болсоор удав. Варварын танилууд хориглолт тавьсан гудамжинд ирэхээс айдаг бололтой. Любаша Сомова ч үзэгдэхгүй болжээ. Өдөр ирэх тутам Самгины ухаан мөхөж, биеийн тэнхээ алдарч байв. Самгин үдэш орой болсон хойно салхинд гарч чимээ чагнахад ер бусын нам гүм байх агаад тэр байдал өдөр ирэх тусам улам дүнсийж нэг цагт дэлбэрэх болов уу гэмээр санагдах ажээ. Тэгэхгүй бол галзуурах болно. Тэр гудамжинд барьсан хоёр хориглолтыг цас дарж, зэсчин хэдийгээр эсэргүүцэвч түүний дээр ус асгасаар байтал гөлгөр мөс болж, уруу харуулсан завины хэлбэртэй болжээ. Тэр гудамжнаа суудаг айлууд ус асгах ба нарийн гудамжны хаалтад хоёр ч удаа угаадас асгажээ.

	Нэг үдэш буу зэвсэгтэй таван хүн ирж, аяархан ярилцаж байтал Лаврушка

	— Яасан ч үгүй. Энэ чинь манай хориглолт, бид эндээс явахгүй. Та нар ер хаашаа улс вэ! гэж гомдсон мэт чанга ярьж байв.

	Түүний маргааш зарц Настя өглөөний цай барихдаа

	— Анфимьевна нас барав... гэжээ. Самгин үг дуугарсангүй зөвхөн гараа дэлгэсэнд гэрийн зарц

	— Түүнийг одоо яах бил ээ? Шөнө би айгаад байх юм. Түүнийг халуун байшинд байлгаж болохгүй, гадаа саравчинд хийлгэх үү? гэсэнд

	— Маш зүйтэй гэжээ. Шивэгчин үзвэл хэдэр ярьж байх шиг сонсогдсон авч, нэг мэдвэл өмөлзөн уйлж байсанд Самгин

	— За юунд уйлаав? Анфимьевна аргагүй их настай хүн юм. Тун ч сайн хүн байсан даа... гэтэл шивэгчин

	— Клим Иванович, Петербургээс том үхэр буутай торгон цэргийн ангийг нааш илгээсэн гэж улс ярьж байна... гэхэд нь Самгин сая тэргүүнээ өргөж харвал Настя хормогчоор нүүрээ дараад өмөлзөн уйлагнаж байжээ.

	— Биднийг үхэр буугаар буудах нь. Манайхан ухрах уу, аль эсхүл урдаас нь тулалдах уу гэж булаацалдсаар бүтэн өдөр шөнө болов. Нөхөр Яков бол эндээс ухарч аль олон хүнтэй газарт очиж нийлье гэнэ. Эндээс ухарсан нь дээр гэж та Яковт, Калитинд... Мокеевт... ер цөмд нь ярьж өгөөрэй.

	— Би хэлнэ хэлнэ. Чиний хэлдэг хэрэв үнэн бол үхэр бууны өөдөөс явж...

	— Үнэн үнэн. Өчигдөр Николаевскийн өртөөнд галт тэрэгний жолооч нарыг буудсан гэнэ... гэж Настя голлон ярив.

	— За яалаа гэж галт тэрэгний жолооч нарыг буудах вэ. Тэр худлаа биз. Гэвч эндээс зайлах хэрэгтэй. Би ярина... гээд аягатай цайгаа балгаж, нэг тамхи асаагаад зочдын өрөөнд орвол хог буртаг хэвээр ёозгүй байжээ. Өөрийгөө толинд харвал, буурал санчигтай, шингэн шовс сахалтай, нэлээн хээнцэр, гучаад насны хархүү харагджээ. Нэлээн царайлаг, тэр ч байтугай хуучнаас ондоо болсон шиг харагджээ. Хувцсаа өмсөөд тогооны байшинд орвол нөхөр Яков гутлаа тайлаад хөлийнхөө эрхий хурууны хөх хумсыг үзэж суув. Хөлөө яасан бэ? гэж Климийн асуухад

	— Лаврушка бууны бөгсөөр санамсаргүй нидэрчихсэн юм... гэж хумсаа барьж ярвайгаад “Семеновын хороо ирсэн гэнэ дээ. Одоо яах вэ? гэж та асууна уу? Нүдэлдэх болно доо гэж аяархан өгүүлэв. Хөлдүү байцаа хэрчиж байсан Настя

	— Үхэр буутай улсын урдаас үзэлцэх гэж үү? гэсэнд Яков

	— Их буу гэдэг бол зэвсэг юм. Тэр зэвсэг хэний гарт байгаагаас л болно доо гэж сурган хэлээд шазуур зуун гутлаа татаж, босож өрөөсөн хөлөө урагш тавьж, Настяг шүүмжлэх мэт харж, — Бидний өөдөөс хааны шигшмэл баг, эрхэм ямбатай цэрэг ирүүлж байгаа юм биз дээ гэж Климийг егөөтэй харж, — Эрхэм гэрийн эзэн танд баярлалаа. Та санаа зовох явдалгүй, бид өнөөдөр эндээс зайлан явна гэжээ.

	— Надад санаа зовсон юм алга.

	— За тэгж яаж болно? Хүн бүхэн санаа зовж буй.

	— Та нар эндээс хаашаа явах вэ?

	— Преснад очиж, нэгийгээ үзэх санаатай байна.

	Яков өрөөсөн нүдээ аниад егөөтэйгөөр Настягийн ар шилнээс ширтэнэ. Тэр хоёр учиртай ажээ гэж Самгин мэдээд гадаа гарав. Хашаачин Николай шинэ шүүрээр хашааны хогийг их л нямбай шүүрдэж байв. Энэ хүн ойрд хашаа шүүрдэж байхыг Самгин хараагүй бил ээ. Гадаа чимээ аниргүй, гагцхүү Лаврушка

	— Ходынкийн талд их буу зоосон байна гэж би хэлсэн шүү дээ. Бид тийш явах хэрэгтэй байтал эндээ мунгинасаар байгаад өнгөрлөө... гэж гомдоллон ярих үгс жихүүн агаарт тодхон дуулдана.

	Айлын хашаанаас Панфилов гарч ирэв. Тэр оготор дээл, малгай өмссөн нь толгойд нь томдсон мэт харагдана. Лаврушкад хандаж

	— Чи гэрийг нь мэдэж байна уу? Тэнд очоод томоотой сууж бай. Гэрийн эзэн авхай бол эмч хүн, гарыг чинь дор нь эдгээнэ. Баяртай гэв. Цаадах нь түргэн түргэн алхсаар хориглолтын цаагуур далд оров. Оюутан малгайгаа засаж, хойноос нь харж байснаа амандаа исгэрэн нөгөө айлдаа эгж оров.

	Хүйтэн, бүүдгэр, дүнсгэр өдөр байв. Айлын мөс бүрхэгдсэн цонхнууд өөд өөдөөс харж байх нь ямар нэг явдал зөгнөн хөмсгөө атируулаад байгаа юм шиг харагдах ажгуу. Самгин ганц нэг алхалсаар цэцэрлэгийн тийш очихдоо аанай элдвийн юм бодож “Лаврушка лав, нүднээс далд нуугдах бололтой. Энэ Яков гэдэг ямар хачин хүн бэ!” гэж бодно. Самгин явсаар нэг тахир гудамжнаа хүртэл хэн нэгэн

	— Сайн эрс нийлэх нь дээ. Дөчин хүн, нэг морьтой дарга явж байна гэж сэргэлэн цовоо сэтгэл дүүрэн хэлж байхыг олж сонсжээ.

	Самгин гэртээ харихаар буцаж, хаалгандаа ойртож явтал их буун дуу гарчээ. Тэр дуу тийм чиг мэдэгдэм сүрхий чанга биш, салхинд хашааны хаалга савж хаагдсантай адилхан сонсогджээ. Самгин тэр ч байтугай, зогсож, энэ ер их бууны дуу мөн үү? гэж эргэлзтэл ер бусын бүдэг зөөлөн дуу дахин панхийжээ. Самгин дал мөрөө хавчиж, тогооны байшинд орвол зуухны хажууд юм оролдож байсан Настя юу болов гэж асууж байх шиг амаа ангайгаад эргэж харахад нь Самгин

	— Их буугаар галлаж байна гээд цааш оров. Хоолны өрөөнд орвол цонхны мөс тогтоогүй дээд нүднүүд жигтэй шаржигнан, яндангаар салхи хүнгэнэж байжээ. Байшингийн дээр турлиах, хэрээ эргэлдэх нь намрын навч унаж байх адил жирэлзэн өнгөрнө.

	“Энэ ухаангүй балай хэрэг явдалд миний өөрийн эрхгүй хөндлөнгөөс завсардан оролцсоныг лав шууд зориуд оролцсон гэж үзэх биз” гэж Самгин бодож, хар цоохор үүлсийг ажиглан зүүрмэглэн байтал

	— Клим Иванович, миний хөлсийг бодож олгоно уу гэсэн хашаачин Николайн танил хүндтэй дуу гарч түүнийг сэрээжээ. Николай үүдэнд цэргийн хүн адил цэх шулуун зогсож байв. Гоёлынхоо цамцыг өмсөөд хантаазны халааснаас цагны давхар мөнгөн гинж унжуулжээ. Бас үсээ гөлийтөл самнаж, савхин гутлаа гялалзтал арчжээ.

	— Та хааш явах вэ? гэж Самгин нойрмог асуув.

	— Хөдөө гарна аа гэхэд нь Самгин

	“Манай хүн хөдөө гарч газрын эздийн орон байшинг шатаах нь дээ!” гэж Николайн ердийн ажил шиг тоомсоргүй боджээ. Гэтэл нөгөөдөх нь

	— Энд чинь энгүүн ардыг алж байна. Гудамжаар яваа хүний цох руу нь буудчих юм. Ер болдоггүй ажил гэж хашаачин сүрхий ширүүн ярихад, “Чи ч ялгаагүй хүн алсан шүү” гэж Самгин хэлэхийг завдсан боловч хэлсэнгүй өвгөний нүүрийг ширтэв. Түүний царай урьд тарган цатгалан байдаг бол одоо турж эрүүнд нь долгиотон байдаг бор сахал шингэрээд бүр шулуун болсон байв. Өвгөн мөн ширүүн дуугаар

	— Анфимьевнын хүүрийг даруй түргэн оршуулмаар юм. Тэгэхгүй бол хулгана идэж орхих нь. Хацрыг нь хулгана цоо идчихсэнийг харахад аймаар юм. Нөгөө тагнагчийг нөхөд нь цэцэрлэгээс аль хэдийн авч явсан байхад Егор Васильевичийн хүүр саравчинд хэвтэж л байх юм. Би саравчны ханыг бөглөчихсөн, одоо давгүй. Мэдэгдэмгүй сайхан болсон шүү гэжээ. Николай бичиг сачиг, мөнгөө авч явахдаа, тонгосхийгээд

	— Баяртай! гэхэд нь Самгин, “Хачин хүн юм” гэж бодож, бас л цонхон дээр зогсоод чимээ чагнав. Цонхны шилийг өдөн дэрээр балбаж байх шиг битүү чимээ гарна. Энэхэн үес тус хотын мянга түмэн хүн Самгин шиг, цонхон дээрээ зогсоод хэрэг явдлын эцсийг хүлээж чимээ чагнан зогсож буй гэж тэр сайн мэдэж байжээ. Ондоо яах бил ээ. Зогсоод л хүлээж буй. Байшин дотор их л удаан ер бусын нам гүм байв. Агаар салхины түлхэлтэд байшин ганхах шиг болж, дээврийн цас хавар хэрхэн чимээтэй шүжигнэн буудаг шиг бууж байв.

	Их буугаар үргэлж буудах нь үгүй, хотын энэ тэр зах руу буудаж байгаа бололтой, яаралгүй нижигнүүлж байв. Их буугаар буудахаасаа, завсарт нь хэсэг чимээ тасрах нь улам сэтгэлийг өвтгөх агаад ер завсар зайгүй буудаж, тэрхүү хэрэг явдлын эцсийг хүлээн шаналж буй улсын санааг амраагаасай гэж бодогдоно. Самгин ядраад ширээнээ сууж эвгүй бүлээн цай ууж, тасалгааны дотуур алхан явснаа бас л цонхон дээр очиж зогсов. Любаша Сомова адраас унасан мэт гэнэтхэн орж ирээд, сандран тэвдсэн дуугаар

	— Танай энд юу болж байгаа нь энэ вэ? Ингэж болдог юм уу? Николаевский ордог гүүрийг яагаад дэлбэлсэнгүй вэ? гэж эх адаггүй юм асуужээ. Царай нь гаж ондоо хөгшний саарал уруул нь мөн саарал харагдана. Нүдний нь дор гүн хар нугалаа сууж, нүд нь гялбах мэт анивчиж байв.

	— Хориглолтыг орхин явцгааж байгаа юу? Гүйцэтгэгч хорооноос тэгж тушаал гарсан юм биз дээ?

	Чи мэдэхгүй юү?

	Хүний томдсон дээл, хүнд хар шаахай өмсөж, үс гэзгээ сэгсийлгэн, ихэд зовж зүдэрч яваа энэ бүсгүйг харахдаа Самгин баахан өрөвдөж байжээ. Любашийн алчуурын дороос цухуйх бөөн үсийг үзвэл ойрд угаагаагүй ажээ.

	— Аяа, хөдөө юу болж байгааг чи мэддэг ч болоосой! Би зургаан хотоор явж үзлээ. Тула хотынхонд долоон зуун винтов, сум бий гэсэн чинь юу ч алга... Коломнад намайг... би золтой амжин зугтаав. Тэнд баахан цэрэг илгээжээ, аймаар юм! Идэх юм өгнө үү... гэж Любаша зүсэм талх авч хэд хазаж ширээнээ хаяад нүдээ аньж, толгой хаялан

	— Гэсэн ч бид ялна даа! Хонгор минь, би хорооныхны хэн нэгэнтэй уулзах чухал хэрэг байна. Одоохон уулзмаар байна. Чи Гогиныд ганцаар очоод ир, за юу? гэхэд нь Самгин үгүй гэж чадсангүй, толгой дохив. Любаша талх зажлах зуур

	— Миусын гудамжинд их буугаар буудаж байна. Гудамжинд даанч цөөхөн хүн байна. Гудамжны буланд намайг нэг мануухай барьж аваад... харааж байна. Хоёулаа цуг гаръя, тэгэх үү? гэхэд нь Самгин

	— Чи айж байна уу? гэж түүнээс асуужээ.

	— Надад жижигхэн гар буу бий, би буудаж сурсан шүү. Харин гуравхан сум үлдсэн дээ. Чамд гар буу бий юү?

	— Арчуулах гэж хүнд өгсөн юм сан...

	— Харанхуй болох нь явъя

	Цонхны шил хортой адил болжээ. Любаша гадаа гараад тэнгэр харж, чимээ чагнаад

	— Буун дуу зогсжээ. Магадгүй... Ай халаг, бидэнд буу зэвсэг даанч бага байна. Гэвч ажилчид заавал дийлнэ. Клим чи харж л байгаарай! Юутай эрэлхэг хүмүүс вэ! Чи Кутузовтой уулзаагүй юу? гээд тэргүүнээ өргөж Самгиныг харахыг үзвэл тэрхэн зуур урьдын адил ягаан хацартай залуу хүүхэн болсон шиг харагджээ. Любаша

	— Би Кутузовтой... ер бид лав... гэж үг ярих гэтэл гудамжны булангаас гурван хүн гарч иржээ. Түрүүнд нь явсан хар пальтотой, таяг тулсан өндөр хүн Самгины заамнаас шүүрч

	— Эднийг нэгж! гэж аяархан өгүүлжээ.

	Самгин өлийж харвал, хар сахалтай, мантгар цоохор нүүртэй хүн агаад өргөн царайд нь товч шиг дугуй хар нүд гялалзаж байжээ. Любашаг харвал, ухасхийн нэг айлын цонхыг тогшин шилийг хагалав. Хар сахалт Самгиныг сэгсэрч

	— Тэр хүүхнийг барь! гэж тушаав.

	Самгин амьсгаадан, янцаглан ядаж байтал түүний дээл цамцны товчийг яах ийхийн завгүй тайлж хармааг дарж үзэнгүүт хүнд нударгаар тасхийтэл алгадсанд нүдний нь шил ч үсрэн унаж, чих дүлийрчээ.

	— Буу алга! гэж нэг нь сэтгэл дүүрэн сэргэлэн чанга дуугарсанд бас нэг нь айж сандраад хоолойгоо шахаж

	— Саша, золиг чи болиоч! гэж хашхирав.

	Цоохор хүн Самгиныг мөргөж хана мөргүүлээд таягаараа гар, мөр рүү нь хоёр сайн дэлсээд авчээ. Самгин бараг ухаан алдаж, үхэтхийн унасан боловч чагнавал буун дуун гарч

	— Саша дэлс! гэж сулхан дуугарахыг сонсжээ. Нэг хүн хэхрэх мэт жигтэй аахилах чимээ гарсанд цоохор эр муухай харааж, Самгиныг нэг сайн өшиглөж аваад, зугтаатал хойноос нь нэг хүн сүүдэр адил даган гүйжээ.

	Самгин нүдээ нээвэл бүдэг манан дотор нэг хүн шонгийн цаанаас Любашийн бор гутал хярсан туулай шиг цухуйж, бас нэг сэгсгэр пальтотой намхан хүү шонгийн мод түшин суугаад малгайгаар гэдсээ дарж, эвхрэн байв. Тэр хүний нүүр чичрэн дугуйран эргэлдэнэ. Тэр хүн хэдий гунигтай авч

	— Алдчихлаа, тэнэг эм... Өнгөрлөө... гэж тодхон хэлээд хажуу тийш унавч малгайгаар гэдсээ дарсаар нөгөө гараар шонгийн модноос татаж босоод

	— Са-ша. Василь... гэж дуудсаар одоход нэг эмэгтэй

	— Ай тэнгэр! гэж огцом чанга дуугарав.

	Самгин дан ногоон байшингийн булангаар тойртол тэр байшин ганхаж, дотроос нь хүмүүс гарч ирэв. Самгин дахин нүдээ анив. Усны хоолойгоор ус гоожих адил олон хүний дуу гарч

	— Лиза чи, үүнд оролцоод дэмий дээ...

	— Дуугүй бай! Энэ хүүхнийг өглөө болтол гэртээ хэвтүүлнэ.

	— Та шархадсан уу?

	— Одоо чинь ямар осолтой цаг болохыг чи л мэдэх ёстой доо...

	— Та босож чадах нь уу? гэж ярилцаж байв. Самгин босож чадах эсэхээ мэдээгүй атал

	— Босъё гэжээ.

	Самгин гайхмаар хөнгөнөөр босож найгалзаад хана туурга түшиж олон хүнээс холдоход дөрвөн цонхтой ногоон байшин үргэлж урд нь данхалзан, замыг нь боож байх шиг санагджээ.

	Самгин гэртээ хэрхэн харьснаа мэдсэнгүй. Нэг мэдвэл тасалгаандаа диваан дээр хэвтэж, хажууд нь бага эмч Винокуров паалан төмпөнд алчуур базаж байжээ.

	— Хаана өвдөж байна? гэж маш холоос асуух бүдэг сул дуу гарахад Самгин, “Би дүлийрэв гэж үү?” гэж боджээ.

	Винокуров хажууд нь суугаад

	— Яаж гэмтсэнийг би үзье гэж төмөр шиг хатуу, хүйтэн гараар цээжин бие хавирга сүврэгийг барилан үзэж байлаа.

	— Та зүгээр ойчсон юм уу, аль эсхүл хүн дайрсан уу? гэхэд нь Самгин

	— Намайг тайван байлгаад өгөөч гэсэн боловч бага эмч түүний толгой түрүүг базлан

	— Аяа, энэ улс уу... энд өвдөж байна уу? гэв. Самгин шүд зуун дуу эс гаргах ба бага эмчийн гэдэс рүү өшиглөмөөр санагдтал цаадах нь босож

	— Гайгүй зүгээр юм шиг байна гэжээ.

	— Намайг зүгээр байлгаад өгөөч гэж Самгин дахин хэлсэнд эмч

	— Зүйтэй! Та тайван байх хэрэгтэй. Танай эхнэрийг дуудахаар гэрийн шивэгчнийг явууллаа гээд явсанд тасалгааны дотор чив чимээгүй болжээ. Тамхины бяцхан ширээн дээр бариастай лаа хананд хадсан Щедриний хөргийг гэрэлтүүлнэ. Щедрин ширүүн сахалтай нүүрээ ууртайяа үрчийлгэж, хөмсгөө хөдөлгөж байх шиг санагдана. Тасалгааны бүх тавьц цөм хөдлөн ганхаж байв. Самгин нэг тийш маш хурдан гүйж яваа юм шиг санагдаж, саван дотор ус цалгиж байгаа мэт дотор нь юм цалгиж дотроос нь улам түлхэж биеийг нь найгуулж байв.

	“Сомова лав тэр цоохор хүнийг буудсан байх ёстой. Тэр сэгсгэр хүн тэнгэр өршөө гэж аймаар дуудаж байсан шүү. Тэр цоохор намайг лав алах байсан даа” гэж Самгин бодов.

	Диваан дээр хэвтэхэд дороос нухаж эвгүйцүүлэн, бас мөрний яс хангинан өвдөнө. Самгин унтлагын өрөөнд очъё гэж санаад аяархан бостол дал мөр нь айхтар өвдөж, хөл нь нахисхийв. Үүдний хавтаснаас түшээд жаахан зогстол өвчин бага намдаж, унтлагын өрөөнд орж толинд харвал зүүн хацар айхавтар хавдаж, нүд нь аньжээ. Нүүр нь төрхөө алдаж согтуу хүн шиг харагдах ба ер царай байдал, шүд ам нь үргэлж хавдартай явдаг хошууны шүүхийн хэрэг бүртгэгч нэг хүнтэй туйлын адилхан харагджээ. Настя ирж

	— Эзэн авхай маргааш өглөө ирнэ гээд ондоо дуугаар

	— Пэ, таныг яасан муухай жанчив гэснээ сэтгэлийг илбэн засах гэсэн бололтой

	— Хүн болгоныг зоддог болов гэжээ,

	— Халуун ус бэлд гэж Самгин ууртай тушаав.

	Цагийн дараа энхрий бүлээн усан дотор сууж байхдаа, Любаша хашхирсан билүү, үгүй юү? гэж санаж ядавч тэр зөвхөн ногоон байшингийн цонхны шилийг хагалснаас ондоо юм эс бодогджээ. Бодвол тэр байшингийн улс түүнд тус болсон биз.

	“Любаша хэрэв тэр цоохор хүнийг буудсан бол яах ч үгүй байв. Тэр цоохор эр хулгайч, балмад танхай эр ч биш өшөө авагч юм». Энэ мэтийн хөнгөн бодол эргэлдэн оржээ.

	Маргааш нь маш эрт сэрж, орондоо тамхи татаж удаан хэвтэхдээ гадаадад гарах юм сан гэж мөрөөдөн хэвтжээ. Өвчин нь гайгүй болжээ. Энэ нь дассаных байж болно. Харин тасалгаа дотор, гадаа гудамжны анир чимээгүйд дасаагүй учраас сэтгэлийг түгшүүлнэ. Гэтэл удалгүй цонхны ягаавтар шилийг доргиж, тийнхүү доргих бүрий тэнгэрийн дуутай огт адилгүй битүү хүчирхэг чимээ гарна. Тэнгэрийн үүлний оронд их арьс цовдлон татаад аварга том нударгаар бөмбөр адил дэлдэж байх шиг санагдана.

	“Энэ их том буу байна” гэж Самгин бодоод “Булай юм” гэж бас боджээ.

	Самгин үсрэн бостол мөрөө хөндөөд арай л бархирсангүй, хувцаслаж байснаа дахин орондоо хэвтэж хөнжлөө татав.

	Их буугаар буудаж, хот сууриныг нураадаг бол ухаангүй, аймхай явдал мөн. Хэдэн арван хүний үйлдэж буй хэргийг хотын олон мянган хүн хариуцахгүй». Ингэж хорсон бодтол сэтгэл нь жигтэй сэргэж, Самгин өөрийгөө гайхав. Их буу нижигнэн, дал мөр, хавирга сүврэг өвдөж бодлыг тасална. Гэдэс өлсөж, Настяг хэдэнтээ дуудавч цаадах нь

	— Одоохон! гэж хоолны өрөөнөөс ууртай бархирч байв.

	Самгин хоолны өрөөнд орвол Настя шүүгээний таг дээр талх тавиад маш ууртай хэрчиж байв. Урьд Анфимьевна нэг удаа тахиа алах гэж тийнхүү бухимдаж байсан явдал санагдана. Тэгэхэд Анфимьевна мохоо хутгаар тахиа алах гэж тахиа нь үхэхгүй санаатай учиргүй муухай орилон тийчгэнэхэд, “Аяа тэнгэр!” гээд толгойг тас татаж бил ээ.

	— Хаана буудаад байна? гэж Самгиныг асуухад, Настя,

	— Преснад гэж уцаарлав. Нүүр нь цэлхэрч нүд нь улайжээ.

	— Тэнд хүн алж байхад энд баяр болох гэж байгаа юм шиг гудамж шүүрдэж байдаг... гээд тов тов алхлан далд оров.

	Самгиныг унтлагын өрөөнд байхад гадаа үнэхээр шүр шүрхийх чимээ гарч байв. Одоо цонхоор үзвэл, бага эмч Винокуров хөх ороолтоор чихээ боож, төмөр хусуураар явган зам хусаж байв. Саравчит малгайтай гимназийн сурагч цас манартал шүүрдэнэ. Тэднээс зүүнтээ хориглолтын тэнд бас нэг хүн бөртөлзөнө. Тэд их бууны дууг дуулаагүй мэт ажиггүй ажил хийж байна. Буун дуу намдаж, гудамж шүүрдэж байх чимээ улам тод дуулдана. Самгины дал мөр сүрхий янгинаж

	“Бүх хэрэг ингээд дууслаа гэж үү?” гэж бодно.

	Хоолны өрөөний цаг үд болсныг зааж байв. Их буу бас хоёр дахин пинхийсэн авч төдийлөн сүртэй биш, хол дуулдав.

	“Винокуров, ер энэ гахайнууд лав эднийд орж дулаацдаг байсан гэж ховлох биз...”. Горхины усанд арьсан бөмбөг урсаж явах адил түүний толгойд элдэв бодол санаа бөмбөг адил эргэлдэнэ. “Бууны сум модон халбагаар дух руу цохих адил дуугардаг” гэж Лаврушка ярьж бил ээ. “Энэ удаа дийлэхгүй ч гэсэн дараа дийлнэ» гэж Яков амлаж бил ээ. “Бид ялна” гэж Любаша нотлон хэлж бил ээ.

	Хуучин сангийн танхимын түшмэл байсан Ивков гэдэг далдуур мөнгө хүүлэгч, заргач өвгөн хашааныхаа үүдэнд зогсоод агаар үнэртэж байх мэт тэнгэр ширтэнэ. Тэнгэрт хэрээ турлиах бүр ч олноор эргэлдэнэ. Ивков гудамжны хориглолт тийш зааж ямар нэг үг хашхиран инээж байв. Энэ нь халагдсан ахмад Затёсовт үг хэлж байгаа ажээ. Цаадах нь тэдний хашаач бөгтөр өвгөн хашааны унасан банзыг хэрхэн хадаж буйг ажиглан зогсоно.

	“Хэрэг явдал дуусжээ гэж эд итгэж байх шив»

	Их бууны дуу хэдий намдсан авч сэжигтэй нам гүм байдал дүнсийж, ямар нэг идээ бээр бугшиж байх мэт санагдах ажгуу. Тогооны байшинд анир чимээ гарахгүй нь бүр ч эвгүй.

	Тэр үдэш даарч улайсан Варвара сэргэлэн зугаатай орж ирэхэд Самгин бараг баярлаж байжээ. Варвара гомдсон шинжгүй, хэв нэг инээмсэглэж, Самгины нүүр амыг харж, наманчлан

	— Тэнгэр, яасан аймаар юм бэ! Хүн явуулж Сомовын биеийг асуулгасан уу? гэхэд нь Самгин

	— Явуулах хүн алга гэв.

	— Бага эмчийг гуйхгүй юу. За яах вэ, би өөрөө очъё. Ай хонгор Клим минь, яасан айхтар юм болж байна?!

	Варвара ямар ч хэрүүл болоогүй юм шиг ингэж ярьж, тэр ч байтугай Климийг энхрийлж таалж байв. Гэвч даруй босон харайж, тасалгааны дотуур явж энэ тэр буланг шагайж муухай ярвайж

	— Энэ хог шороог, тэнгэр! Ряхиных ч мөн ялгаагүй гэв.

	Варвара царайгаа улайлгаад цамцныхаа товчийг имрэн, ногоон нүд муухай бүлтийлгэн Самгины хажууд ирж

	— Ряхиныд юу болж байгааг бүү мэд! Хүн болгон дэг журмаа алдаж, зэрлэг юм шиг аашилж байх нь аймаар юм! Би бол нигүүлсэнгүй хүн бишийг чи мэднэ дээ, тэр... хувьсгал надад харш санагдана. Гэтэл тэд даанч хэтэрхий юм! Аль тал нь хүчтэй болох нь одоогоор мэдэгдээгүй байтал тэд цохино, буудна, цөлнө гэж хашхиралдаж байх юм. Өшөө хорсол авагчид л тийм байдаг биз... Тэр Стратонов гэдэг бол ёстой бүдүүлэг балмад дэргэд нь байхын аргагүй бух шиг эр юм! гэж диваан дээр очиж суугаад нүдээ аниад хөлсөө сэвж байна Варвара заваан заваан үг яривч түүнийг үнэнээсээ хорсон гомдож буй гэж Самгин итгэхгүй байв. Гэвч түүний үгийг чагнана.

	— Тэр Прейс гэдэг атигар еврейг санаж байна уу? гэхэд нь Клим санаж байна гэв.

	— Пээ, тэр еврей юу! гэж Варвара хуруугаар занаж, — Би түүнд яасан ч итгэхгүй. Алаан хядааныг огт мартаж чаддаггүй, тун хонзогногч улс юм! Харин тэр еврей чинь гайхмаар шуналтай ярьдаг их илтгэгч хүн байна! “Ард түмний уур хилэнгээс биднийг жадаараа хамгаалсан явдалд бид засгийн газарт талархах ёстой” гэж тэр ярьж байна. Бас прокурорын туслах Тагильский гэж бодвол их ичгүүргүй хүн биз. Тэр лав арьс өнгөний өвчинтэй биз. Айхтар их үнэртэй ус хийсэн ч эмийн үнэр ханхалж байна бил ээ. Ряхины дүү хүүхэн гэж нэг тэнэг юм түүнийг “Алиа ч биш, алаач ч биш хоёрын хооронд хүн дээ” гэсэн шүү... гэж Варвара халааснаас жижиг дэвтэр гаргаж

	— Би түүний хэлсэн үгийг бүр тэмдэглээд авсан шүү. Жишээлбэл, “Нийгмийн шударга ёсны ялалт бол хүмүүсийн оюун санааны мөхлийн эхлэл болно” гэж хачин юм хэлэх юм. Энд чамд ямар санагдав? Бас “Амьдралын үүсэл төгсгөл бол хүнээс шалтгаална. Учир нь хүн бол хосгүй, түүх бол давтагдашгүй” гэнэ. Чамд гунигтай дуулдаж байна уу? гэхэд нь Самгин

	Харин аятайхан дуулдаж байна гэжээ. Варвара дахин тасалгааны дотуур гүйж

	— Хамаг юм зуун задгай! Хөөрхий Анфимьевна насан өөд болжээ! Үхсэн ч дээр дээ, даанч өндөр настай болсон юм даа. Бас их зөрүүд болсон шүү. Гэртээ байлгах хэцүү, эмнэлэгт аваачих эвгүй байсан даа. Би очиж үзээд ирье гээд гарч одов. Самгин дал мөр хэдий өвдөвч толгойн дээр буй тоосыг сэгсрэх мэт толгой сэгсэрч, “Энэ эхнэр арга алга. Би үүнтэй яасан ч сууж чадахгүй” гэж боджээ.

	Хэдэн минут болсон хойно Варвара царайгаа цонхийлгож, муухай ярвайсаар орж ирээд

	— Пээ, муухай оготно идчихэж! Чи харсан уу? Хараач! Аймаар юм! гээд биеэ чичрүүлэн толгой ганхуулж

	— Гудамжинд нэг хүн бархираад байна... гэснээ Самгины хажууд очиж, өвдөг дээр гараа тавиад

	— Би гадаадад явах санаатай байна. Би үнэндээ тун их ядарч байна, Клим минь гэхэд нь Самгин

	— Энэ чинь зүгээр санаа байна гэж гадаа чимээ чагнах зуур, “Энэ эхнэр ямар боловч өрөвдмөөр болжээ. Бас худал хуурамч! Лав нэг хар хүнтэй гадаадад явах болоод ингэж зулгуйдаж байгаа биз” гэж боджээ.

	— Би одоо ямар залуу хүүхэн биш гэж Варварын санаа алдаж хэлэхэд Самгин

	— Байз... гээд босож цонхоор харвал гудамжаар олон цэрэг цувралдан гүйлдэж, түрүүчийн цэрэг буугаа далайгаад нэг үг хашхирахад чагнавал

	— Хүүе, үүд хаалга, салхивчаа хаа! Буудна шүү! гэжээ.

	Клим зайлж хавтасны ард оров. Гудамжаар хориод цэрэг явж, тэдний дунд гал сөнөөгч цэргүүд бөөн явна. Гурав нь хар төмөр малгайтай, арваад нь бор саравчтай малгайтай, бүсэндээ сүх хавчуулжээ. Нэг бүдүүн морь ногоон тэрэг чирч толгой хаялан алхална. Варвара Самгинд наалдаж

	— Эд хаачих нь юм бол? гэхэд нь Самгин холдон зайлахдаа харвал, гал сөнөөгч цэргүүд морин тэрэгнээс царил авч хориглолтын тийш очиж явжээ. Удалгүй юм балбах, мод чахран хугарах их чимээ гарсанд Варвара

	— Уухай, ингэх гэж ирсэн байжээ! гэж чанга өгүүлжээ.

	Цэргүүд хориглолтын мөсөн хучлагыг бут цохиж, гал сөнөөгч хоёр цэрэг нэг дивааны арыг эвдэлж, дотроос нь далдуу модны хальс холтсыг гаргаж, бас нэгэндээ чулуудан өгсөнд цаадах нь газар сөхрөн сууж богино дээлийн ханцуй дотор чүдэнз зуртал ассангүй. Хэд дахин зурж асаагаад мөнөөхөн модны хальсанд барьтал улаан гал түргэнээ өрвөлзөн бадраад алга болжээ. Гэнэт бөөн гал дүрэлзэн асав. Нэг цараг модон торх галын дээр барьж сэгсэрсэнд дотроос баахан сүрэл зомгол асгаран, галыг дарж бөөн утаа май болов. Модон торхоо галын дээр тавив. Улам их багил хар утаа савсаж байснаа торхны ёроолоос бөөн улаан дөл дүрэлзэн бадрав. Гадаа гудамжинд зугаатай шуугиантай болж, эсрэг талын байшингийн туурганаа улаан туяа татаад шинэхэн болсон мэт харагдахад мөнөөхөн цэрэг, гал сөнөөгчид ч улам залуу болсон мэт нарийхан гоолиг үзэгдэнэ. Улаан нүдтэй хүрэл өнгөт морин тос нялсан мэт гялайн харагдана. Олон цэрэг сайх мөсөн овоог гайхалтай хурдан эвдэж, авдар сандал, хаалганы хавтас, тэрэг чарга, шомгийн модны тайрдсыг галд чулуудна, Таван цэрэг буугаа нөхдөдөө бариулаад хуучин сандал ширээ мөн зад цохиж байв. Бусад цэрэг галд ойртон ээж зогсоно. Агаарт хөх саарал, улаан хоёр өнгийн гэгээ тусаж, бууны жаднууд лааны гол адил мөн дээшээ өрвөлзөж байх шиг харагдана. Зарим цэрэг хоёр буу бариад зогсож байхад нэг цэргийн барьж буй бууны улаавтар жад түүний толгойноос цухуйн ёрдойж байх шиг үзэгдэн ажгуу. Нөгөө нэг том цэрэг галын өмнө дэвхцэж, гар далайн хашхичиж байв.

	Төмөр малгайтай, оготор хүрэмтэй гал сөнөөгч хэсэг цэрэг тэр ажилд оролцохгүй, Винокуровын хашааны хаалганы дэргэд зогсох бөгөөд тэдний зэс малгай галын дөл адил улалзана. Толгой дээрээ Ромын торгон цэргийн сүлдтэй, тэрхүү хар хувцастай цэргүүд тун ч их зантайхан зогсож байв.

	— Сайхнаа! гэж Самгины хэлэхэд Варвара мөрөөрөө түлхэж

	— Тийм гэж үү? гээд даруй гуйвалзаж

	— Хүүе, цонхны дээрээс ус гоожиж байна гэв.

	Самгин мөн зайлж, энэ эхнэр сайхан бүхнийг тоодоггүй гэж намайг үргэлж ад үздэг мөртөө энэхүү байдлын тансгийг өөрөө олж харахгүй байгаа ажээ гэж бодохдоо мушилзаж байжээ. Самгины сэтгэл үймж, тэр хориглолт хайран мэт санагдавч бас хэн нэгэнд дотроо талархаж байв. Самгин өрөөндөө очиж, мөн л цонхон дээр зогсоод юу ч бодож саналгүй, түүдгийн гал хэрхэн дүрэлзэн буйг гөлрөн ширтэв. Үдшийн харуй бүрий болж, түүдгийн талын хүнд маягийн бор утаатай нийлээд гудамжаар давирхай адил хар горхи урсаж байх шиг харагдана. Галын гэгээ буурахад гал сөнөөгч цэргүүд айлын хашаанд орж, түлээний тайрдас авчран галд хаяхад хэдэн минут өтгөн хар утаа савсаж байснаа дүрэлзэн асаж, их гэгээ гарна. Галын гэгээнд айлын байшин чичрэн, агзайж байна. Удалгүй байшин хашаа ч харлан, мөнөөхөн улайссан мэт харагдаж байсан жад, төмөр малгай ч үзэгдэхгүй болов. Гал сөнөөгч өндөр цэрэг харанхуйн дунд үзэгдэх бөөн цог нурам дээгүүр, харайж алга болов.

	Маргааш өглөөнөөс бас их бууны дуу жигд нижигнэв. Их бууны сум хөлдүү газар асар том гадас ширмэн балтаар шааж байгаа юм шиг улам хүчирхэг чанга дэлбэрч байжээ...

	Самгин өглөө хувцаслаж байхдаа, “Хааны засгийг бэхжүүлэх эгзэгтэй арга” гэж их л тайван бодоод өөрийн тийнхүү тайван байгаагаа гайхжээ. Варвара хоолны өрөөнд сав суулга хангинуулна. Самгиныг ороход

	— Гайхалтай юм! Энэ ер юу болж байна аа! Хамаг сав хагалжээ! гэж дуу алдан өгүүлжээ. Варварын нүүр ам үрчийж, цагаан алчуур зангидан, хормогч зүүсэн нь айлын зарц шивэгчинтэй адилхан харагдана.

	— Ээ, Анфимьевна! гэж санаа алдаж, тогооны байшин хоолны өрөөний дунд эргэлдэн гүйнэ.

	Цонхны шил даржигнаж, байшингийн хана туурга доргиж, зуухны яндан жигтэй хүнгэнэж байхыг Варвара огт мэдээгүй юм шиг санаанд ч үгүй байх агаад ямар нэг танил юм уу, сонжооч зочин ирэх гэж байгаа мэт хачин тэвдэж, тоос шороо арчиж, аяга сав тоолж, яагаад ч юм шүүгээ сандал барилан үзнэ. Энэ эхнэр өөрийн гэм буруутайг мэдээд ингэж дүйвүүлж байж магадгүй гэж Самгин бодно. Гэвч түүний гэм буруутай явдлыг, ер тэр эхнэрийн тухай элдэв юм бодохыг хүссэнгүй, ер нь өнөөдөр энэ хотын олон мянган айлын гэрийн эзэд ингэж үймж байгаа буй за гэж тэр нут бодож байжээ. Варвара унтууцан

	— Настя алга шүү! Тооцоо хийнэ дээ. Чи тэр хашаачин мангуу өвгөнийг юунд явуулсан бэ? Клим минь, бид ер зарц нартаа үг хэлдэггүй учраас тэд дураараа дургих болжээ. Би бол хэдийгээр ардчилсан үзлийг эсэргүүцэхгүй ч гэсэн хүн ер захирангуй, чангахан байх хэрэгтэй юм... гэж үглэхэд Самгин, “Энэ өдөр мөн олон мянган хүн ингэж үглэж буй биз” гэж бодож өвчтэй мөрөө илж байжээ.

	Үдэш болмогц Варвара Анфимьевнаг оршуулахад хамжих хэн нэг өвгөн олж ирэхээр алга болов. Эрүүнийхээ бор сахлыг нямбай гэгч тайрсан, шонхор улаан хошуутай, бор оготнын нүд шиг нүдтэй, шувууны хамар шиг хамартай түргэн хөдөлгөөнтэй, хөнгөхөн атигар өвгөн олж иржээ. Өвгөний гар хөл зүгээр байж чадахгүй, үүд хаалга, тэрэг чарга, хуучин тоног, хөгшин морь энэ тэрийг үргэлж дарж барьж үзэх ажгуу. Ер өвгөн бол нүүрээ будсан балчир хүүхэд шиг санагдах ба түүнд элдэв хуурамч ёс зан байхгүй ажээ. Самгинтай хэзээ ёзооны танил мэт

	— Их буугаар ятгаж байх шив гээд тэнгэрээс буудаж байгаа юм шиг тэнгэр өөд нүд ирмэнэ.

	Их бууны дуу нэн ойрхон дуулдах ба их бууны сум дэлбэрэхэд манан татсан агаарт асар том ялзарсан өндөг хагарах мэт муухай ялзмаг үнэр тархана. Варвара чарганд тавьсан өргөн авсыг харж хацраа арчаад

	— Сум хүртэл чи гаргаж өг гэхэд, Самгин

	— Тэгэхийн хэрэггүй гэж би бодож байна гэжээ.

	Варвара Самгиныг сугадаад нүднээс нулимс бөмбөрүүлэн, уруулаа хазлан явавч Самгин итгэхгүй байв. Атигар өвгөн чарганы хажууд эмнэлгийн шар авсыг хөх гараар илж хөтчид

	— Бид цөм шувуу шиг үхнэ дээ... гэнэ.

	Самгины ард явсан Винокуров

	— Анфимьевна даанч үнэнч шударга хүн байсан даа... гэж үглэнэ.

	Атигар өвгөн зогсож, сайх бага эмчийг гүйцэн ирэхэд тахианы дэгдээхэй шиг ойрхон ойрхон гишгэж яаран өгүүлэх нь

	— Чи яах вэ? Ард түмэн юу ч хүсэхгүй байна. Хаан өөрөө ард түмний өмнө мөргөж, би жижигхэн улсаар дайн хийж үнэхээр дийлдээд ичиж байна уучлаарай гэсэн. Гэтэл ард түмэн хааныг талархахгүй... гэж ярьтал бага эмч

	— Та хэн юм бэ? гэж ширүүхэн асуусанд

	— Би юү? Сүмийн манаач. Юу гэж гэв.

	— Их бүдүүн ярьж байна!

	— Би бүдүүн ч гэсэн үнэн юм ярьж байна гэж гараа дэлгэж нөгөө үгээ давтан хэлнэ. Тэр үг нь түүнд аятайхан санагдсан бололтой. Чингээд

	— Номхон бай гэж ард түмнийг их буугаар ятгаж байна шүү! Урьд Москвад ингэж байсан уу? Хааны титэм өмсгөдөг хотод их буугаар буудаж болдог юм уу? гэж малгайгаа авч хоёр гар дэлгэж, ихэд гайхсан мэт өгүүлээд, — Үүнийг ойлгох хэрэгтэй шүү! гэжээ.

	Самгин эргэж өвгөний улаан нүүрийг харвал сэтгэл хөдөлсөн янзтай гэрэлтэж байв. Хөвөн адил бөөн бөөн үстэй шар толгой дохиж

	— Өршөөгөөрэй, би сэтгэл өвдөхөөс ингэж чалчиж байна шүү дээ гэжээ.

	Самгин мөнөөхөн хүнд зодуулсан гудамжны булан хүрээд

	— Би цааш явахгүй гэсэнд Варвара цааш явав. Самгин тэнд зогсоод чулуутай газар чарга хэрхэн хяхран дуугарахыг чагнан харж байхдаа, ногоон байшинд орж Любашийг асуух юм байна гэж бодсон авч асуусангүй гэртээ харьжээ.

	“Варвара асууна биз».

	Их бууны дуу намджээ. Бор тэнгэрт хоёр улаан гэгээ татах агаад нэг нь шингэж буй нарны дор, нөгөө нь Преснийн талд татаж байжээ. Турлиах хар хэрээ агаарт эргэлдсээр авай. Лютов чарганаа тугдайн сууж нарийхан гудамжнаас гарч ирээд

	— Зогсоорой гэж бархиран, хөтчөөс урьдаж морины амыг татаж, чарганаас хөнгөнөөр үсрэн буугаад Самгин дээр гүйн ирэв. Том дээлийн энгэр заам задгай хормой газар шүргэнэ.

	— Ингэхэд чамайг яаж эргүүлж хөрвүүлж орхив! Гараа яасан бэ? гэж Самгиныг ихэд хүндлэх мэт дуу алдахад Самгин болсон явдлаа товчхон ярихад Лютов дуугүй чагнаж, харин хажуугаар өнгөрсөн хүнээс

	— Өөрийнхөө япончуудыг мэргэн цохиж байх шив? гэж асууна.

	— Энэ чинь ёжилж байна уу, баярлаж байна уу? гэж Самгин мөн асуув.

	Лютовтой уулзсандаа аятай санагдах авч түүнийгээ Лютовт мэдүүлэхгүйг бодно. Яагаад тийнхүү аятай санагдсаныг өөрөө ч мэдэхгүй байжээ. Гэтэл Лютов алга хавсарч

	— Бид чинь Оросын намагт шон шааж, шинэ замд гүүр барьж байх шив гэнэ. Лютов төв түвшин дээл өмсөж, алмас эрдэнэ шигтгээ бүхий зангиа зүүж, үс зүсээ засуулж гялайтал самнасан нь их л томоотой, үзэмжтэй юм шиг болжээ.

	— Өнөөдөр би “Их буугаар ятгаж байх шив” гэж аятайхан үг олж сонсов гэж Самгины ярихад Лютов

	— Муу биш үг байна гэж Самгиныг ширтэхэд цаадах нь

	— Чи юунд намайг ингэтэл ширтэв? гэсэнд

	— Чамайг танихгүй л байна шүү гэж шуухинатал санаа алдаж, суудлаа засаж бөх суугаад, — Би хотын захиргаанаас явж байна. Гэр орондоо үхсэн шархадсан улсыг байлгасан хэргээр дуудагдлаа. Энэ бол Алинаас л болсон хэрэг, тэр чинь нөхөр минь... гэж минжин малгайгаа гартаа өлгөж эргүүлээд

	— Манайд үнэхээр юу болж байгааг бүү мэд! Алина ямар нэг замбараагүй этгээдийг аваад ирсэн юм. Иноков гэж ойр дэргэдүүр нь гармааргүй араатан байна!

	— Иноков гэж байгаа бол би танина гэж Самгин тоомсоргүй хэлэв.

	— Алинагийн хуучин танил юм гэнэ. Бас тэр Судаков гэдгийг яана! Түүнийг мөн буудсан байна гэж толгой сэгсрэн, дахин санаа алдаж

	— Ф-фа! гэжээ.

	— Хотын дарга нар юу гэж байна?

	— Тэднийг гэртээ байлгасан уу? гэж байна. Байлгасан гэлээ. Яагаад? гэж байна. Та нарын шившгийг далдлах гэж гэлээ.

	“Манай хүн худал залж байна даа” гэж Самгин бодож байжээ.

	— Баахан хэрэлдлээ. Намайг гадагш явж болохгүй гэж гарын үсэг авч байна. Би бол Алинаг гадаадад гаргаж өгөх гэсэн юм сан.

	Их буу дахин пинхийв. Тэд үг дуугарсангүй, дахин буун дуу гарахыг хүлээнэ. Самгин тамхиа асаав. Дотор нь цонхны шил дэржгэнэж байх шиг пал палхийж байна. Нэг хоёр минут дуугүй суутал Лютов малгайгаа өвдөгтөө өмсгөөд, их л сэтгэл зовсон янзтай өгүүлэх нь

	— Хотын захиргаанд нэг золиг шиг амьтан бий. Тэр бол надад туйлын үнэнч, хэлсэн ярьсан болгон нь дандаа үнэн байдаг юм. Тэгэхлээр, чамайг гудамжны хориглолт байгуулсан гэж мэдсэн байна даа... гээд Самгиныг ширтэн харахад Самгин харанхуй утаа савсуулан

	— Тэр юу базаах вэ гэв.

	— Түүнийг тоохгүй байж болохгүй. Үүнд нэрэлхэх явдал огт байхгүй. Винокуров билүү, нэг отчийн гэр орныг нэгжиж, хэсгийн цагдаагийн дарга түүнийг буудаж орхижээ. Яг шилэн хүзүү рүү нь авсан байна. Костя, Макаров ч баригдсан байж магадгүй. Манайд сууж, тэр улсыг эмнэж байсан юм, алга болоод гурав хонож байна. Гэрийн хогшлын үйлдвэрийн Шмитийг мэдэх үү?

	— Уулзаж байсан даа.

	— Түүнийг баривчлаад хориод ажилчдыг түүний нүдэн дээр буудсан байна. Иймэрхүү байна шүү! Коломнад юу болсныг хэн мэдэх бил ээ. Люберцэд юу болж байгааг чи мэдэж байгаа биз дээ. Гудамжинд улсыг хулгана адил нударч байгаа шүү.

	Лютов ингэж ярихдаа ямар нэгнийг сэтгэж бодох аялгуугаар их тайван ярих агаад нүд ирмэн, Самгиныг үргэлж нэвт шувт ширтэх тул Самгин ихэд зовж, энэ хүн нэг базаахгүй зан гаргаж юун магад гэж бодож суужээ. Гэтэл түүний бодсон зөв байжээ. Лютов гэнэт царайгаа улайлгаад малгайгаа шал дээр хаяж

	— Энэ хаан уу, тэнэг, аймхай гахай! Галч... Хүмүүсийг хутгаж байна шүү, аа? гэж ульсан мэт хашхирав.

	Лютов дивааны түшлэгийг нударгаар дэлдэн, олхио муу үгээр ичгүүргүй харааж байв. Тэгж аашилж байх нь галзуу солиотой юм шиг авч тал мэдрэл эрүүл мэт агаад юу гэвэл, өрөөсөн нүд нь анивчиж, нөгөөгөөр Самгиныг ширтэх ажгуу.

	— Манай улсад ийм булай хаан байгаагүй! Иван Грозный, Петр энэ тэр бол цөм нэг нэг зорилготой байжээ. Гэтэл энэ юуны тулд байна? Мулгуу амьтан... гэж чарлаж байхад Самгин

	— Хоосон хашхираад ашиггүй гэсэнд Лютов хэлэх үгээ олж ядан

	— За тэгвэл дашийн шог! гээд малгайгаа өмсөж, — Харин чи нэг тийш алга бол! Дуняша ч ингэж гуйж байна бил ээ. Хол яв! Тэгэхгүй бол балбана шүү гэж Самгинтай гар барьж, нүдний шилний доогуур харж байснаа гэнэт ёжтой аяархнаар

	— Ингэтэл гэнэт хааны их бууг булааж авбал яана? Гэнэт Прохоровын ажилчид дийлчихвэл яана? Тэгвэл юу болно? гэхэд нь Самгин мушилзаж

	— Чи илбэ үзүүлэхгүй байж чадахгүй хүн юмаа! гэв.

	— Үгүй, бод л доо, тэгвэл юу болно? гэж Лютов дээлээ өмсөөд Самгины гарыг онц халуун гараар атгаад гарч оджээ.

	Клим түүний биед халуун ус цацчихаад орхив уу, хүйтэн ус шүршчихээд явав уу? Ямар ч ухаанаа олохгүй гайхан хоцорчээ. Тасалгааны дундуур алхалж, Лютовын хэлсэн, хашхирсан үгсийг нэгэн үгээр базаж хэлэх гээд чадсангүй. Гагцхүү “Алга бол», “Хол яв” гэсэн үгс бүхнээс итгэлтэй орж байжээ. Самгин босож цонхны хүйтэн шилэнд духаа нааж зогсов. Гудамжинд хүнгүй, ганцхан эхнэр түүдгийн галын дугариг цооногийг тойрон нүүрсний хог түүж тонголзоно.

	Ер онц нам гүм байв. Самгин тийм нам гүм байхыг ойрдоо үзээгүй тул, “Ингээд төгсжээ...” гэж эрхбиш бодно.

	Нам жим байдал улам нэмэгдэхэд дотор жигтэй болж, байшингийн шал цөмрөн алга болсон шиг санагдаж байжээ. Түүний хантаазны халаасанд буй цаг алгуурхан цохилох бөгөөд тогооны байшингаас давсалсан загасны хурц үнэр ханхална. Самгин салхивчаа онгойлготол

	— Номхон! гэж захирах дуун хүйтэн агаарын хамт орж иржээ.

	Бүдэгхэн агаарын дотор цан цохисон бууны жаднууд ирэлзэж гудамжнаа бөөн цэрэг орж иржээ. Тэдний өөдөөс жижигхэн жижигхэн омголон морьд унасан хасаг цэргүүд яаралгүй алхлуулна. Тэдний дунд бүдүүн зээрд морь урд хөлөө матийлган, шүдээ ярзайлгаад алхалж байв. Морины нуруун дээр энгэртээ одонтой, тарган улаан нүүртэй, бавгар сахалтай, бүдүүн дайчин эр ганхалзан, цагаан бээлийтэй гараа чанга атгаад лам нар загалмай өргөж яваа шиг ташуураа дээр хэнхдэг тус өргөн явав. Тэр бээр гудамжаар яваа сайх цэргүүдийг харах ч үгүй өнгөрнө. Түүний хойноос морьтой хасаг цэргүүд ондго ондго шогшино. Хамгийн сүүлд явсан сахалтай хасаг цэрэг эмээл дээрээс найгалзан, нэг цэргийн сугавчилж явсан ваадантай юмыг шүүрэн авав. Тэр нь эхнэр хүний өдөн ороолт байжээ. Нөгөө цэрэг буугаа далайсан авч сахалт эр бас хоёр хасаг цэрэг морьдоо цовхруулан элдэхэд явган цэргүүд байшингийн хананд наалдан зайлна. Мөнөөхөн бүдүүн зээрд морь шүдээ улам ярзайлгаж, хүнд янзаар харайлгахад дээр нь явсан эр

	— Золигууд аа, юу болж байна? Та нарыг хэн командалж явна? гэж янцгаах мэт бархирав.

	Самгин хөшигний цаанаас харж байхад эзэн нь биш, морь нь тэгж дуугарсан мэт санагдан дотроо инээж байв.

	— Бузар амьтад! Тэр хамгаалагчид ч гэсэн булай амьтад! гэж хоолны өрөөнд Варварын дуу хаджээ. Харвал Варвара явуут дээлээ тайлан хаяж, малгайгаа аваад сохор юм шиг сандал мөргөж

	— Чи мэдэж байна уу? Намайг барьж, нэгжиж байна!... Дээлийн минь нударгыг өдөн ороолтын хамт булаагаад авчихлаа! Энэ чинь дээрэм тонуул шүү дээ! гэж диваан дээр очиж суугаад байн байн шал дэвслэн цурхиран уйлна. Түүний цамцны энгэр задгай байхыг Самгин хялайн хараад ус авчрахаар явав.

	.. Нэг хэдэн өдөр гайхмаар нам гүм, удаан өнгөрөв. Хэдэн өдөр сэтгэл их зовлоо, одоо хэд хоног амрах хэрэгтэй гэж Самгин бодно. Гэвч сэтгэл санаагаа чилээхгүй зүгээр амран сууя гэтэл бас сэтгэлийг хөндсөн шинэ шинэ түгшүүрт явдал гарч байх шиг санагдана. Үүнээс болоод хүмүүстэй уулзмаар байтал тэднийхээр хүн үзэгдэхгүй, Самгин гадагш гарахаас айна. Бас нүүр амаа цохиулчхаад гадуур явах эвгүй. Гадуур хэрэг явдал болсоор агаад шөнийн цагаар заримдаа өдөр урт богино буугаар буудах чимээ гарах авч энэ нь сайх хэрэг явдлын төгсгөл болох нь илэрхий авай. Самгины цонхны доогуур хасаг цэргийн эргүүл, ойрд үзэгдээгүй цагдаагийн цөөн хүнтэй баг явж байх нь үзэгдэнэ. Варвара ч нэг их хашхирч бархирахаа больж, ямар нэг юм шаардсан мэт Самгиныг сэмхэн харж байна.

	— Энэ бол хувьсгал биш, балчир хүүхдийн гэнэн явдал мөн. Их бууны урдаас гар буугаар байлддаг уу? гэж Варвара хоолны өрөөнд хэн нэгэнд ярьж байхыг сонсохдоо энэ маань маргаж хэрэлдэх гэж бодож байгаа ажээ гэж Самгин бодовч дуугүй өрөөндөө сууна.

	Өдөр өнгөрөхгүй байхад иймэрхүү үг яриа ч тусыг эс олох ба үргэлж үймж түгшиж сурсан хүмүүсийн сэтгэлийг илбэн засаж эс чадъяюу. Сонинд тодорхой юм гарахгүй хуучин ярвагар үгээ давтана. Сонинууд ер хүмүүст ямар ч санаа оноо хэлж чадахгүйн дээр бас цөөхөн гарна. Анфимьевын оронд хэдий хэрийн настай болох нь мэдэгдэхгүй, хавтгай цээжтэй, туранхай эм орсон бөгөөд шоронгийн хуяг шиг таг дуугүй сууна. Хөдлөх нь хөшүүн, булингартай шилэн нүдээр хүнийг нэвт шувт ширтэх нь эвгүй ийм нэгэн байв. Варвара түүнд юм хэлбэл үргэлж жимийн явдаг уруулаа арайхийн салгаж

	— Дууллаа, мэдлээ гэж хоёрхон үг дуугарна.

	Сайх гудамжны хориглолтынхон тэдний гэрт юм уу, гадаа гудамжнаа дахин үзэгдэж нөхөр Яковын тод зөөлөн дууг олж сонсвол аятайхан юм шиг санагдахад Самгин ёжтойгоор гайхан бодно. Анфимьевна үгүйлэгдэх ба амгалан сайхан нүүрийг оготно идсэн байсныг санахад ичгэвтэр байжээ. Ер нь хүмүүс үгүйлэгдэх бөгөөд урьд хүйтэн харагдаж байсан хүмүүс ч үгүйлэгдэх ажгуу.

	Өдөр шөнөгүй гадаа, байшингийн дээвэрт тийм чиг хүчтэй биш боловч залхуутай салхи нүргэлж үлээж, гэр байшин, хүмүүсийн хооронд хүйтэн хана туурга босно. Тэрхүү хана нүднээ эс үзэгдэх авч хүмүүс нэг л дуугүй дүнсгэр болсон нь илхэн авай. Хүмүүс ер бие биеийг сэжигтэй доогуур харах ба хэрэв уулзвал шалавхан салахын түүс болно. Самгин нэг хоёр үдэш салхинд гарахад таньдаг улс урьдын адил хүндэтгэлтэй биш уулзаж, мөрийтэй тоглоомд хожигдож хордсон мэт ихэд хүйтнээр харж байх шиг санагджээ.

	“Хэрэв намайг баригдвал эд дуугүй байхгүй биз” гэж бодохдоо тэдэнтэй тааралдахгүй явсан нь дээр гэж боджээ.

	Бас тэр гудамжныхан гудамжны хог шороог нэн хичээнгүйлэн шүүрдэж, явган замыг төмөр хүрзээр хархийтэл хусаж байхад Самгин гадагш гарах бүр ч дургүй бил ээ. Варвара ч их уйдаж байх нь ил болов. Варвара өдөржин пин, саравчаар орж, гаран, дээврийн дээгүүр тог тог явах ба цай хоолны үеэр

	— Аж явдал төвхнөв. Гадагш явахад аймшигтай боллоо. Удахгүй хутагт нарын баярын сайн өдөр болох нь. Бодвол наргиантай болох биз. Анфимьевна манай гэрийн аж ахуйг ямар замбараагүй болгосныг чи мэддэг ч болоосой... гэж нэн хүйтнээр ярина. Самгин дуугүй байх ба хааяа дуугүй суухад тун эвгүй байвал

	— Анфимьевна ер хачин зантай болсон шүү... гэж үгийг дагана.

	Өдөр болгон дэмий суусаар байхад биеийн хувьд амар боловч сэтгэл бодол улам мохох ажгуу. Самгин өглөөний цай уугаад өрөөндөө орж сүүлийн хоёр сард үзсэн харсан бүхнээ энгүүн үгээр гаргаж бичих гэж оролдох бүлгээ. Гэтэл санасан хүссэнээ гаргаж эс чадна. Мөнөөхөн үүргээ шударгаар биелүүлж явсан өвгөн хүний царайтай цэрэг яагаад хашаачин Николайн нэгэн адил нүдэнд хүйтэн харагдана вэ? Тэгвэл нөхөр Яков, Калитин нар яагаад нүдэнд хүйтэн эс үзэгдэнэ. “Эд ч бас хүн алсан байх ёстой...”. Үүнийг гаргаж чадахгүйгээ мэдэхдээ Самгин гутарна.

	Нэг өдөр бичсэнээ дарж эрээчиж суутал тэдний хоолны өрөөнд танихгүй хүний дуу гарчээ. Нүднийхээ шилийг арчиж зүүгээд тэнд орвол Брагин Варвара хоёр зэрэгцэн сууж, зуухны тэнд урт дээлтэй, эсгий гуталтай өндөр хүн алгаараа зуухны пааланг илээд зогсож байжээ. Тэр хүн Самгин тийш улаан гар сарвайж

	— Миний нэр Депсамес гэж танилцуулав. Тийм өндөр том хүн голдуу бүдүүн баргил дуутай байдаг бол тэр хүн хүүхдийнх шиг туйлын цангинасан шингэн дуутай байв. Бууралдуу сэгсгэр үстэй, зүүн хацар дээрээ айхтар гүн сорвитой агаад доод зовхи нь сорвиндоо татагдаад зүүн нүд нөгөөгөөс арай бүлтгэр том юм шиг харагдах ажгуу. Хоёр хацраас нь эхлээд бор сахал унжих авч эрүү, доод зузаан уруул нь бараг ил харагдана. Тэр хүн нэрээ хэлээд Самгиныг том бага хоёр нүдээр ширтэн аанай зуухны паалан тоосгыг илж байв. Хар нүд нь онц тунгалаг гялалзана.

	Депсамес бид хоёрыг хоёр дахин зогсоож нэгжив гэж Брагин Варварад жигшин ярихад цаадах нь мөн жигшиж

	— Айхтар юм болж байна. Энэ учир нь олдохгүй, хоёр ааштай засаг ч дээ... гэв. Брагин

	— Тэгээд би танайхаар оръё гэж Захар Борисовичид хэлсэн юм... гэхэд Депсамес найгалзан, шог ярианд гардаг еврейн аялгуугаар

	— Танайд оръё гэж би хэлсэн юм. Яагаад гэвэл, би нэлээн балбуулсан хүн юм. Танд баярлалаа! гэжээ.

	Ингэж хэлээд том хамартай цайвар царайгаа улайлгаж, толгойгоо гилжийлгээд шулуун цагаанаар ёжлон

	— Та нар цаашдаа ингэж удаан нүдэлдэх үү? Мэдэхгүй гэнэ ээ? Тэгвэл хэн мэдэх болж байна? гэж Самгинаас асуугаад сахлаа түргэн илж

	— Та нар ер алаан хядаанд тун дуртай улс юм! гэжээ.

	Брагин шүүгээнээс аяга таваг шилтэй лонхтой юм гаргалцаж ширээнээ тавьж байхдаа, сэхээтэн хүн алаан хядаан хийдэггүй юм гэж сургах мэт өгүүлэв.

	— Та үгүй гэнэ үү? Танай үгүйсгэх үзэлтэн, танай Писаревчууд Пушкиныг алсан биш үү? Энэ чинь нар руу нулимсантай адил юм! Брагин баахан ичиж

	— Захар Борисович бол Пушкиныг арай дэндүү өргөдөг хүн дээ гэсэнд цаадах нь

	— За би дэндүү болог! Гэвч Оросын утга зохиолд та нараас хулгана илүү дуртай шүү! Та нар бол гал түймэр, салхи шуурганд дуртай, хэрүүл гарсан гудамж болгоноор гүйж явах дуртай улс юм. Энэ худал гэж үү? Үнэн дээ! Та нар аль самуун цагт л амьдарч байвал таарах улс. Та нар энэ дэлхийн хамгийн аймшигтай улс... гэжээ.

	Энэ хүн орос үгийг зориуд хазгай дуудаж байх шиг Самгинд санагдах бөгөөд түүнд үнэхээр хэтрүү тал байна гэж тэр бодож байжээ.

	— Та нар бол театрт хөл нүцгэн улсыг харж, шавар дотроос алт эрж олох гэж боддог улс. Тэгвэл тэнд алт байдаггүй, хүхрийн хүчлийн эрдэс байдаг юм. Тэр хүхрийн хүчлийг хартай эмс өрсөлдөгчийнхөө нүд рүү цацах гэж боддог юм шүү... Танай большевикууд алаан хядаан хийдэггүй гэж үү? гэж Депсамес гэнэт намуун зөөлөн инээхэд нь Самгин, “Энэ хүн учиргүй нарийхан инээлтэй бил ээ” гэж боджээ. Депсемесийн инээх аялгуу нөгөө шингэн дуутай нь таарахгүйд Самгин эргэлзэж байжээ. Тэр хүн өрөөсөн нүдээр ирмэж инээвхийлээд

	— Большевикууд гэдэг бол түүхээс зуун мод урагш түрүүлж гүйх гэж боддог улс юм. Тэгэхлээр ухаантай хүмүүс тэдний хойноос гүйхгүй шүү дээ. Ухаантай улс гэж хэнийг хэлэх вэ? Ухаантай улс гэдэг бол хувьсгалыг хүсдэггүй, өөрөө өөртөө болдог улс. Өөрснөө болоод явдаг хэн ч хувьсгалыг хүсэхгүй. Харин аргагүй жаахан хувьсгал хийх хэрэгтэй болбол бага зэрэг мөнгө чулуудаж, “За дөчин таван төгрөгөөр минь... жаахан хувьсгал хийгээд аль даа” гэнэ.

	Ингэж хэлээд нүдээ онийлгож, ер бусын нам бүдэг инээх нь түүний байдалд аанай эс зохилдоно.

	— Та социалист хүн үү? гэж Самгиныг асуухад

	— Би бол еврей хүн. Ренанынхаар бол еврей хүн болгон социалист байх ёстой. Гэвч энэ бол тийм чиг найртай үг биш, яагаад гэвэл, хүн бүхэн социалист юм. Энэ бол бусад үзлээс илүүгээр хүмүүсийг эвдэж байгаа биш юм гэв.

	— Захар Борисович бодвол еврейн үзэлтэй хүн шиг байна гэж Брагиныг хэлэхэд Депсамес

	— Танд баярлалаа гэж зориуд хазгай хэлэх нь буурал үстэй, зэрэмдэг муухай царайтай энэ хүний байдалд бас л эс зохижээ. Түүний ярих нь

	— Нэг еврей нөгөө еврейгээ Палестин руу бас нэг еврейн мөнгөнд явуулжээ гэдэг нэг шог хошин яриа байдаг юм. Ноён Брагин түүнийг л еврейн үзэл гэж мэддэг шиг байна. Ер олон хүн юмыг бодохоос шоолоход илүү дуртай байдаг гэнэ.

	Варвара тэднийг ширээнээ урив. Самгин сайх еврейн өөдөөс харж суугаад “Манайд хамгийн жигшмээр нэг муухай үзэгдэл бол Оросын үгүйсгэх үзэл халдварласан еврей нар мөн” гэж Тагильскийн хэлснийг санаад, “Энэ хүн бол үгүйсгэх үзэлтэн ч биш, нөгөө Прейстэй ч адилгүй хүн байна” гэж бодож суужээ.

	Ер еврей хүн Самгинд хүйтэн харагддаг боловч тэднийг харилхах явдал ичгүүртэй гэж мэдэх тул тэр үзлээ бусад олон хүний нэг адил еврейрхэх үзэл гэдэг үгээр халхлан явах ажгуу. Еврей хүн бол герман юм уу фин хүнийг бодвол их харь гэж бодох ба еврей хүн бол орос хүний ил далд дутагдлыг бусад арьс үндэстнээс илүү нарийн тод харж чаддаг нэг онцгой авьяастайд нь ихэд эргэлзэн харддаг авай. Орост еврей хүн их л гунигтай аж төрдгийг Самгин мэдэх тул еврей хүний сэтгэхүй бол орос хүнийг туйлаас үзэн ядаж, доромжлогдон зовдгийнхоо хариу өшөөг авах гэж хүсэж явдаг байх ёстой гэж харддаг бил ээ. Шингэн дуутай, энэ чалчаа хүнээс чухал тэр бодол нь хэдийд илрэх бол гэж Самгин хүлээн суужээ.

	— Та нар бага зэрэг хувьсгал хийх гэж хүссэн үү? Тэгвэл та нар тун олон хувьсгалтай болно. Та нар тариачдыг дураар нь тавьсан цагт тэд чинь хамгийн алс хязгаар хүртэл гүйж, та нарын толгойг, өөрсдийн толгойг хагалах болно доо гэж Депсамесийн ярихад Брагин

	— Зөнч мэргэн үгэнд би итгэдэггүй гэсэнд Варвара нөгөө Депсамесийг сайшаан толгой дохиж

	— Тун үнэн юм хэлж байна гэжээ.

	Депсамес Варварыг харав. Тэр бээр нэг гартаа сэрээ, нөгөөдөө зүсэм талх барьж суух атал амандаа хийх завгүй ярьсаар сууна...

	— Еврей хүн болгон жаахан зөнч мэргэн байдаг юм. Яагаад гэвэл тэд цус асгаруулахын эсрэг улс. Гэвч тэмцэл цус хоёр зайлшгүй гэдгийг ойлгодог улс шүү гэнэ.

	Депсамес ингэж ярихдаа ямар ч ёгт үггүй, эцэг хүний ёсоор эелдэг зөөлөн ярихыг хүсэж байх нь түүний гунигтай нүдэнд хар цэг гялалзан байхыг үзэхэд ил боловч шингэн дуунд бодол санал эс илэрнэ.

	— Танай мэтийн хоёр толгойтой улсад зөнч мэргэн байна гэдэг тийм чиг хэцүү юм биш. Танай хоёр толгойтой бүргэд сүлдэнд нэг асар том толгойтой тариачин баруун тийшээ хараад байхад нөгөө зүүн тийшээ хувьсгалчдын жижигхэн толгой харж байдгийг та нар ажигладаггүй юу? Тэгвэл та нар тэр тариачны толгойг зүүн тийш эргүүлээд хараарай. Тэр та нарын хаан болоод ямар шуу хүн байх нь харагдана даа.

	Түүний яриа Самгины зарим бодол санаатай дүйж байх нь харамсалтай ч “Энэ хүн ер бусдын эрхээр хамаагүй, шүүмжилдэг, сургадаг дэлхийд байхгүй ухаантай эр болов уу” гэж бодож байжээ.

	Гэтэл Самгины бодолд “Бусдын эрх” гэсэн хоёр үг орж, түүний яриаг чагнахыг больжээ.

	— Нийгэмлэг нь хүнийгээ үнэлэн үзэхгүй юм бол хүн нь нийгэмлэгийнхээ эсрэг хандахаас ондоо мөр байхгүй... Арван үгний хоёр нь л түүний засаг хэрэггүй гэдэг үзлийг илрүүлжээ. Тэр нь тусгүй санагдана. Депсамес зүсэм талхаа барьсаар гараа алдалж байгаа Варварад ярих нь

	— Еврей нар бол бүхний тулд ажил хийдэг улс юм, Ротшильд бол Марксын нэгэн адил бүхний тулд ажилладаггүй гэж үү? үгүй юү? Тэгвэл Ротшильд гудамжнаа хэвтэх мөнгийг бусдын нүднээс зайлуулан, айлын хашаачин шиг шүүрдэж нэгэн дор болгодоггүй юу? Ротшильдын байсан байгаагүй Маркс байх байсан гэж та нар бодно уу? гэнэ.

	Варвара түүнийг туйлын хурц цэцэн ярьж байна гэж бодож инээх ба Брагин бол тайван сууж чадахгүй, санаа зовсон мэт инээмсэглэж байснаа Самгин тийш нүд ирмэж

	— Би тантай хоёр үг ярья гэжээ.

	Чингээд Самгины өрөөнд очиж нам дуугаар яаран өгүүлсэн нь

	— Энэ хүнийг би дагуулан ирсэнд уучлаарай. Уг нь би тантай уулзах хэрэгтэй байтал энэ хүн ганцаар явахаас айгаад дагаад ирсэн юм. Уг нь энэ хүн их сонин, сайн хүн юм, гэтэл ярьж байгааг нь та хар аа биз дээ. Ямар ч юмыг хэчнээн ч ярьж чадна шүү гэжээ.

	Брагиныг тийнхүү үс зүсээ самнан засаад сэтгэл дүүрэн, гялалзан явж байхыг Самгин ойрдоо үзээгүй байжээ.

	— Та энэ Москва хотоос явсан нь дээр гэж би сануулан хэлэх гэж ирсэн дээ. Варвара Крилловнын сэтгэлийг зовоохгүй гэж ганцхан танд хэлж байна. Зарим хүмүүсийн дунд та бол их нэр алдартай хүн... гэж Брагин яриад Самгиныг юм асуух нь уу гэж хартал цаадах нь юм асуусангүй тул дуугаа улам нам болгож

	— Депсамесийн хэлдэг үнэн. Социалистууд хэт барууны талд оржээ гэдэг бол баримт мөн гэжээ.

	Хоолны өрөөнд

	— Тэгвэл энэ чинь өрөөсөн хөлдөө шинэ савхи өмсөөд нөгөөдөө майжгий шаахай углаад явна гэсэн үг... гэж чанга ярьж байв.

	— Москвагийнхан одоо ямар шуу санал сэтгэлтэй байгааг та мэднэ үү! Москвад гудамжны хориглолт барьсан энэ явдал ч гэсэн хэний дургүйг хүргэв! Жирийн ардын, наад зах нь хөтөч нарын дургүйг хүргэжээ! гэж Брагины шивнэн ярихад Самгин

	— Тэр гудамжны хориглолтод ялангуяа хөтөч нар их дургүйцэх ёстойг би ойлгож байна гээд инээмсэглэхэд цаадах нь найгалзаж

	— Юмыг тоохгүй байж болохгүй. Ряхин, Тагильский, Прейс мэтийн таныг таньдаг улс, ялангуяа Стратонов бол тун нөлөө бүхий хүн шүү! Их ирээдүй бүхий улс төрийн бодлого... гэтэл Самгин

	— Тэднээс би нуугдах хэрэгтэй болж байна уу? гэсэнд Брагины нүүр гэнэт улайж, дал мөр нь чичрээд,

	— Таныг талархдагийн хувьд, хүндэлдгийн хувьд миний үүрэг бол... гэхэд нь Самгин түүний гарыг барьж

	— Танд үнэн сэтгэлээс талархана гэж яаран хэлжээ. Брагин ч түүний гарыг хоёр гараараа барьж дугтчиж байгаад хөөрөн хэлэх нь

	— Хүн болгонд гагцхүү сайныг хүсэж явдаг хүн одоо манай үед амьдрахад хэчнээн төвөгтэй гэж та санана... Тэд таны чухал хүн болохыг гадарлаж байгааг мэдэгтүн... гэж нэмж хэлээд хоргүй могойн толгой шиг жижигхэн толгой дохиж, хоолны өрөөнд ороход Самгин түүний улжгар нарийхан биеийг харж, “Хэний төлөө, хэнтэй нийлэн явахыгаа мэдэхгүй амьтан” гэж боджээ.

	Энэ бодол нь үүний урьд Макаровын ярьсан эвгүй яриа санагдуулжээ. Хоолны өрөөнд Депсамес намуухан инээж, Варвара хөөрч

	— Тэр ч гайхалтай үнэн, ёстой үнэн шүү! гэж дахин дахин дуу алдаж байжээ.

	Самгин цонхоор харвал тэнгэрт жаргах нарны улаан гэгээ татаж сүмийн хонх дүнгэнээд улайран харагдах огторгуйд хар бараан шувууд догшин ширүүн сүлжилдэн нисэж байв. Самгин тэрхүү шувуудын үймэлдэхийг хараад ямар нэг маргашгүй үнэнээр зурж өгүүлэх гэж оролдоно. Варвара нөгөө Брагинтай сугадалцаад явахад хачин еврей хойноос нь даган явав.

	Үдэш харанхуй болсон хойно Алексей Гогин иржээ. Тэр бээр оготор дээл, эсгий гутал өмсжээ. Дээлийн заамыг ярж

	— Танай гэрийн зарц яасан нүдэнд хүйтэн эм бэ. Нүд нь яг л заншлан тагнагчийн нүд шиг юм гэж бүгшин ханиалгаад сууж

	— Архи байна уу? гэв. Нэг хундага архи балгаж, талхан дээр баахан давс үрж, дахин нэг хундагалахад нь, “Гуанзанд байгаа мэт загнах нь шив” гэж Самгин боджээ. Гогин талхаа зажлах зуур

	— Та Русьгород орж, нэг авхайгаас бидэнд мөнгө олж ирэхгүй юү гэж хэлэх гэсэн юм. Дашрамд хэлэхэд, гайхамшигтай сайхан авхай даа! Ховор үзэмжит, бас тийм чиг тэнэг биш эхнэр байх ёстой. Тэр мөнгө бол ямар нэг новширсон хэргийн улмаас шүүхийн хадгаламжид хэвтэж байгаа мөнгө. Та явж чадах уу? гэхэд нь Самгин

	— Үүнээс тодорхой мэдэх үү? гэсэнд Алексей гараа дэлгэж

	— Үүнээс тодорхой юм би мэдэхгүй. Тэр эхнэрийн овог бол Зотова гэдэг. Хаяг нь энэ байна. Тэр авхай бодвол Степан Кутузовын садны юм уу найз нь байх ёстой гэжээ.

	“Эндээс холдох аятайхан аян шалтаг биш үү. Энэ эдний сүүлчийн даалгавар нь болог” гэж Самгин бодоод явъя гэж зөвшөөрсөнд, Гогин

	— Та нарыг гудамжны танхай этгээд дайрахад Любаша нэгний нь бодийг хөтөлчихсөн гэдэг үнэн үү? гэжээ. Тэр явдлыг санахад ч эвгүй байсан тул Самгин

	— Любаша буудах нь буудсан гэж сулхан дуугарав.

	— Алсан уу?

	— Тэр хүн босоод явчихсан. Би гар буугаа авахыг мартсан байсан.

	Ингэж хэлэхдээ Самгин гар бууг нь Яков авч явсныг санаж, ер түүнийг дэмий хэлэв гэж өөртөө бухимдаж байжээ.

	— За тэр явдлаас их юм болж байна даа. Любаша манайд одоо ухаантай ухаангүйн хооронд хэвтэж байна. Гараа хугалж, ер хүнд ихээр жанчигджээ, Манайд шөнө очсон. Тэр гавьяа байгуулсандаа маш их санаа зовжээ. Хүнийг санаатай ба санамсаргүй алж болох эрх энэ тэр гэж одоо хүртэл дэмий донгосоод салдаггүй ээ! Түүний ярьж байгаагаар бол Любаша ямар нэг үйл санаатайгаар хийж буй учраас түүнийг алж болно, харин өөрөө бол тэр дайрч давшилсан нохойг алж болохгүй юм гэнэ дээ. Любаша бол сайн нөхөр, тустай ажилтан мөн атал ардын үзэлтний зан чанар, христосын номын сэтгэлгээнээс салж чадахгүй хүн юм. Манайд миний дүүтэй ном хаялцаад бүр сүйд! Ер нь Кутузовын хэлдгээр задгай ший л гэсэн үг! гэж Гогин их хаширсан янзтай яриад босож толинд хэлээ гаргаж хараад

	— Надад өвчин тусжээ. Халуурч, толгой санжганаад байдаг болов. Би ер гэнэт унах биз? гэжээ.

	Гогин ширээнээ ирж бас нэг хундага архи балгаад оготор дээлээ товчлоход нь Самгин

	— Танай нам одоо юу хийх вэ? гэв. Гогин гайхаж

	— Хийдгээ л хийхгүй юү. Хотын жижиг ардууд том хүчний хойноос дагах юм байна. Үүнийг Москвагийн ажилчдын тэмцэл харууллаа. Бид ч тэгж бодож байв. Пролетари нар одоо дахин бослогод бэлтгэх ёстой болж байна. Зэвсэг олох хэрэгтэй, цэргийн дунд улам их ухуулга хийх хэрэгтэй болж байна. Мөнгө хэрэгтэй, зэвсэг хэрэгтэй байна, зэвсэг! гээд хөдөө нутаг ажилчны бослого хэрхэн болсон, хаана хаана аллага хийсэн, харгис хүчинтэй хэрхэн тулалдсан, газрын төлөө хөдөлгөөн хэрхэн дэлбэрэн үүдсэн тухай тоочин ярьжээ. Тийнхүү ярихдаа ширээ аяархан тогшин, цэг таслал тавьж байгаад өөртөө сануулан ярьж буй мэт их л намуухан ярьж байв. Энэ бүхэн чинь юунд хүргэх юм бэ? гэж Самгин асуухыг бодовч хэрэв асуусан юмыг эрүүл сэтгэгч хүний үүргийн ёсоор тун тоомсоргүй асуух хэрэгтэй гэдгийг Самгин гэнэт аргагүй мэдээд тэгж асуух аяа олсонгүй ажээ. Гэтэл Гогин

	— Бидний энэ тэмцэл бол хэлбэрийн хувьд баахан замбараагүй мэт боловч үнэн чанартаа хувьсгалчдад хүмүүжил болж байгаа юм. Ер тэгэх ч учиртай. Харин зэвсэг авах мөнгө л их хэрэгтэй байна гэж дахин хэлж шуугьтал санаа алдаад гарч оджээ. Самгин аанай тасалгааны дотуур алхлан, цонхоор харж

	— Гогин Кутузов мэтийн хүмүүс зөвхөн цээжилсэн онолоороо явж байна гэж үү? Тийм биш, тэд ангийн сэтгэхүй гуйвшгүй гэдэг мөртөө түүгээрээ явдаггүй. Ажилчин хүнийг ойлгож болно, Кутузовыг ойлгоход боломжгүй...” гэж боджээ.

	Гудамжны нөгөө талын дэнлүүг зассан тул хурц гэрэлтэж, үүдний шаврын өчүүхэн ан цавыг хүртэл мэдэх байшинг гийгүүлж байв.

	“Ийм байшингуудад аливаа хүчнийг дагахад бэлэн олон сая хүн сууж буй. Ингээд бодоход тэдгээрт ямар ч үнэ цэнэ алга...”

	Самгин маргааш нь бас л ер бусын жигтэй үйл явдалд завсардан оролцов. Шөнө вагон дотор унтаж явтал жигтэй хүчтэй дугтран орноос унагажээ. Сая сэрж ухасхийн босвол нэг хүн түүний нүүрэн дээр

	— Юу болов? Галт тэрэг онхолдов уу? гэж сөөнгө дуугаар асууж, Самгиныг мөрөөр ёворч орон дээр өнхрүүлээд

	— Чүдэнз!... Хүүе, хүн байна уу? Чүдэнз гэж муухай орилов.

	Галт тэрэг найгалзан сэгсчиж, бух тэрэг шуугин, хүмүүс бархиралдана. Климийн хажууд явсан хүн таг харанхуйн дотор босож цонхны хөшгийг ярсанд хэсэг дөрвөлжин гэгээн цэнхэр тэнгэр үзэгдэж, хоёр од анивалзаж байв. Самгин чүдэнз зурвал өргөн ууцтай, тарган бүдүүн хүзүүтэй эр цааш хараад зогсож байжээ. Тэр хүн цонхны шилэнд духаа нааж хараад өдсөн мэт дуугаар

	— За юу болов? Гэрэл дохионы өмнө зогсож байна шүү дээ гэв.

	Вагоны үйлчлэгч дэнлүү барьсаар орж ирээд

	— Зүгээр үү? Шархадсан хүн үгүй биз? гэлээ. Сайх эр

	— Муу хоншоорууд! гэж харааж, үйлчлэгчийн дэнлүүг угз татан авч Самгины нүүрийг хэдэн хормын төдий гэрэлтүүлэн хараад хоолойгоо чанга гэгч засаж ширээн доогуур нулимаад

	— Одоо нойр хүрэхгүй ээ! гэв.

	Тэр хүнийг дэнлүүний анивалзах бүдэг гэгээнд үзвэл ууль шиг дугариг нүдтэй, бараан царайтай бүдүүн хүн байв. Сартгар том хамрын дор өтгөн бор сахал тавьж бөв бөөрөнхий толгойдоо илбэнхийн үс адил намирсан үс ургуулжээ. Тэр хүн гэдрэг налж, гараар тулж суугаад адар өөд ширтэн нэгэн жигд нусаа татна. Зузаан ноосон цамц, хавчаартай өмд өмсөж, хөлдөө судалтай эрээн оймс углажээ. Вагоны тасалгааны буланд бор саарал шинель, урт хормойтой дээл, мөрөвч, дарга сэлэм, гар буу, сүрлэн ууттай ташмаг өлгөөтэй байв.

	— Ямар чөтгөрөө хийж зогсоно вэ? Амьд мэндээс хойш цааш явах л хэрэгтэй биш үү. Та бууж, мэдээд ирмээр юм... гэж тэр хүний хөдлөлгүй хэлэхэд Самгин

	— Та цэргийн хүнээрээ гарвал зохистой ном гэсэнд, цаадах нь

	— Цэргийн хүн гэнэ ээ! гэж ууртай давтаж, — Би гарвал гутлаа өмсөх хэрэгтэй, гэтэл миний хөл өвдөөд байна. Хүнийг өрөвдөх хэрэгтэй шүү гэж өлгүүрээс ташмагаа авч бөглөөг нь эрэгдэн нээж ямар нэг юм гүдхийтэл балгаад уртаар амьсгаа гаргав. Энэ цэргийн дарга бүдүүн хатуу үг хэлж юуны магад гэж Самгин эмээж, яаран хувцаслаад вагоноос гарав Гадаа жигтэй саруулхан, тэртээ дээр бараг тэнгэрийн оройд хэдхэн од гялбалзан, хачин жижигхэн саран мэлтийж байлаа. Замын хажуугаар цасанд дарагдсан модод эгнээд ойр хавийн барааг эс харагдуулах агаад галт тэрэгний толгойны тэнд бөөн бараан хүн бүртийнэ. Тэднээс наана хэдэн хүн вагоноос цасан дээр үсрэн буух нь арай томхон харагдах бөгөөд цаана өртөөний байшингийн үүдний дэнлүү аалзны алтан шүлс адил цацарна.

	Самгин галт тэрэгний толгой тийш очиж явахад хойноос нь хэдэн хүн, таван цэрэг шуугилдсаар гүйцэж очив. Галт тэрэгний толгойн дэргэд бөөгнөн зогсогчдын дунд нүдний шилтэй, өндөр нуруутай, харгис цагдаа, хоёр буутай цэрэг зогсож байв. Сэгсгэр малгайтай жолооч дээрээс тонгойгоод үг ярьж байв. Тэд хэдий аяархан ярилцах боловч үг нь тодхон дуулдах агаад хүн бүхэн баахан айж ширвээдсэн байдал илэрнэ.

	— Чи өртөө хүргэх юм уу? гэж харгис цагдаагийн асуухад жолооч

	— Болохгүй гэлээ.

	Хэн нэгэн санаа алдаж

	— Золигууд, ална ч гэсэн айдаггүй улс! гэв.

	— Энэ юу болсон юм? гэж Самгин нэг цэргээс аяархан асуусанд

	— Бух тэрэг эвдэрсэн юм байхаа гэжээ. Гэтэл ондоо нэг цэрэг

	— Тийм биш, сумны зам төмөр тасарсан юм гэв.

	Самгины ард байсан загзгар цэрэг тойрч нүүрийг хараад нэлээн чангаар

	— Үймээн дарж яваа биднийг зарим үл бүтэх этгээд онхолдуулах гэсэн байхгүй юу гээд хэсэг дуугүй байснаа

	— Нүдний шилтэй хүн гэв.

	Түрүүчийн цэрэг

	— Яасныг мэдээгүй байгаа хэрэг гэж номхноор өгүүлэхэд загзгар цэрэг мөчиг өгсөнгүй.

	— Халдлага болсон гэж харгис цагдаа хэлсэн юм шүү гэв.

	Загзгар цэрэг улам чанга ярихад хамар нь баахан гуншаа тул үг нь хэгжүүн сонстоно.

	“Ийм дуутай хүн хэрүүлч байдаг” гэж Самгин бодоод тэндээс зайлж, гүн цасанд дарагдсан гацуур модны ёроолыг дагаж, зам төмрийн хажуугийн жимээр өртөөний байшин тийш оджээ. Өмнө нь үнэгэн захтай үстэй дээлтэй, чихтэй арьсан малгайтай хүн хүнд чанга алхалж, бас хэдэн зорчигч мөн замын дэр мод дамжин явж байв. Ангийн үсэн малгайтай хүн

	— Манайд горим журам гэж бараг үгүй болох нь гэхэд, Самгины ард явсан нэг хүн

	— Сандарч үймээд ухаанаа олохгүй болжээ гэв.

	— Улс ер хэнээс ч айхыг байжээ гэж үстэй дээлтэй хүн хэлээд эргэн Климийг харж зам тавьж өгөв.

	Галт тэрэгний толгойн тэнд хэн нэгэн

	— Танай дарга хаана байна гэж ууртай хашхирсанд

	— Чамд падгүй, чи бидний дарга биш гэх чимээ гарчээ.

	— Намайг хар!

	— Чамайг харж яах юм, чи ямар хүүхэн биш, чамайг нүдний шилтэй гэж би тоохгүй! гэж сайх гуншаа эр чарлаж байв.

	“Нөгөө харгис цагдааг хэлж байна” гэж Самгин бодоод нүдний шилээ авч пальтоныхоо хармаанд хийжээ.

	— Дүрэм горим гэдэг арилжээ гэж үнэгэн захт өгүүлж хангинатал эвшээлгэнэ.

	Самгин зүүд нойрон дотор байгаа юм шиг санагдан, алсыг ширтвэл цас дарсан хөхөмдөг толгодын дунд тариачны байшингийн дээвэр харлан, түүдгийн гэгээнд сүмийн цагаан туурга цайраад, айлын цонх шаргалтаж, хонхны алтан орой ганхаж байх нь илхэн авай. Өртөөний үүдэнд гурван буутай цэргийг хориод хүн тойроод

	— За тэгээд балбасан уу?

	— Яаж?

	— Тушаал ирвэл бид ч та нарыг балбана шүү... гэж ярилцаж байв.

	— Эхнэр хүүхэн тааралдсан уу? гэж чихтэй малгайтай хүн асуугаад хариуг сонсолгүйгээр, — Эмсийг сайн хашраах хэрэгтэй. Эмс бол бусдын юманд тариачдаас илүү ховдог шүү гэж сургах мэт хэлэв. 

	Бас хэдэн хүн ирэв. Тэдний түрүүнд мөнөөхөн цэргийн дарга хазганан явна. Аяны хувцсаа өмссөн нь бүр ч бүдүүн бөөрөнхий болжээ.

	— Юу болоод байна? гэж түүний сүрхий чанга дуугарахад нөгөө малгайт дээлийн заамыг хамхиж, номхон зогсоод

	— Галт тэрэг онхолдуулах гэсэн бололтой гэсэнд цэргийн дарга

	— Танаас асуугаагүй гэж уурлан, — Өртөөний дарга хаана байна? гэв. Мөнөөхөн нүдний шилтэй цагдаа гүйн ирж, олныг түлхлэн, амьсгаадаж, зөрлөгийн даргад, зам гэмтсэн тухай утсаар ярьж, ажилчин шаардаж байна гэж илтгээд

	— Эрхэм төрөлтөн, миний бодвол замыг зориуд санаатай... гэхэд нь цэргийн дарга

	— Чи үхсэнээ харж байсан юм, хоншоор! гэж харааж, өрөөсөн гараар сахлаа ирмэж, нөгөө гараа буундаа хүргэхэд хүмүүс ухарч, зарим нь бүр вагон руугаа шалавхан явлаа. Сайх цагдаа

	— Эрхэм дээд төрөлт, би өчигдөрхөн энд ирсэн гэж гомдсон мэт өгүүлсэнд, цэргийн дарга

	— Өчигдөр ирсэн ч гэсэн алмайран суух явдалгүй! гээд эргэж

	— Энэ юун цэргүүд вэ? гэв.

	— Хөдөө тосгоны самууныг дарахаар ирсэн, Бузулукийн бэлтгэл батальоны цэргүүд гэж хүүхэн хүний царайтай өндөр цэрэг дуржигнатал илтгэв.

	— Үймээн гээч, тэнэг минь! Яв цаашаа...

	Цэргийн дарга өврөөс тамхи гаргаж нөгөө цэргийн хойноос харж

	— Энэтхэг галуу шиг битгий хөдөлж ядаад байгаарай... гэж муухай хараан, Самгины дэргэд очиж, — Галаа өгнө үү гэв. Климийн тамхинаас тамхиа асаагаад

	— Дэслэгч Трифонов гэж өөрийгөө танилцуулав.

	— Миний овог Самгин.

	— Багш уу?

	— Хуулийн ажилтан.

	— Өмгөөлөгч биз гэж дэслэгч толгой дохиж, — Тэгэхдээ бага тушаалтай биз дээ. Том тушаалтан бол их бүдүүн байх ёстой. Та бол хувьсгал, үндсэн хууль гэж дүйвээдгийн нэг мөн биз? гэв.

	Самгиныг зайлах гэхэд дэслэгч сугадан авч хөтлөөд өрөөсөн хөл дээрээ хазганан, эвгүй том том алхлан, сөөнгө дуугаар үг ярихын завсар байн байн амьсгаагаа уртаар гаргаж үлээхэд нь амнаас нь цагаан уур, дарс тамхины үнэр холилдон гарна. Самгиныг нударч

	— Та нөгөө бүтэлгүйчүүдийн нэг биз. Эзэнтэн, та нарын явдал юу ч болохгүй, бид та нарыг дор нь цохиж, өндөг шиг нялцайлгаж орхино... гэж ярихад нь Самгин дотроо, “Мал!” гэж харааж, — Та намайг яагаад тэгж бодно? гэхэд нь, нөгөөдөх нь

	— Би бодоогүй, наадам хийж байна гэж газар нулимна. Өртөөний дарга ирж,

	— Та намайг дуудсан уу? гэсэнд дарга эргэн харж бодоод дуугүй гараа сэгсрэн,

	— Хэрэггүй гэлээ.

	Чингээд Самгиныг улам чанга сугадаж

	Би бол мөн бүтэлгүй хүн юм. Дайнд явж хоёр гурав шархдаж, загалмайн одонгоор шагнуулсан атал одоо амь зуух юмгүй хүн. Би нэг үнэгэн дээлтийн гэрт суудаг юмаа. Тэр надаар зуун тавин цөлхөөв төлүүлэх гэж шүүхээр заргалдаж байгаа юм. Галт тэрэгний буудалд миний тамхины алтан хайрцгийг хулгайлчихлаа. Уг нь тэр хайрцгийг миний найз... гэж үгээ дуусгалгүй орхив. Вагоныхоо дэргэд ирээд Самгины нүүрийг ширтэж

	— Би тэр хайрцгаа барьцаанд тавьсан юм. Эгчдээ бол хулгайд алдсан гэж хэлнэ дээ! гэв.

	Хавчийн нүд шиг бүлтгэр нүд нь түүний мантгар царайг шог зургийн янзтай болгоно. Вагоны хаалганы зэс бариулаас бээлийтэй гараар бариад

	— Та дарс ууна уу? Франц дарс шүү гэв.

	Самгин уухгүй гэв. Нөгөө дэслэгч вагоны гишгүүр дээр өрөөсөн хөлөө тавиад яг зогсжээ. Хүний хөлд цас чахрахаас ондоо анир чимээ огт үгүй, утасны мод дүнгэнэн, дэслэгчийн хамар шуухитнана. Гэтэл тэрхүү анир чимээгүйн дунд сонсголонтой нарийн хоолой хадаж

	 

	Хамгийн сүүлчийн энэ өдөр

	Хайрт найз нартайгаа зугаалан...

	 

	гэж хэн нэгэн дуулсанд дэслэгч нүдээ аниад

	— Денисов золигийг харав уу! Дуурийн дуучин юм. Залхуу, архичин, ер цэрэгт таарахгүй хүн дээ. Гэтэл энэ дуулж байхыг сонсоно уу! гэв.

	Хоёр хүний нэг нь баргил гунигтай хоолойгоор дуулж байхад түрүүчийн хүн улам сайхан хангинуулж байв.

	— Мань эрийн хоолойг яаж гүйцэх вэ! гэж дэслэгч хэлээд дотогш оржээ.

	Тэнгэрт, сарны яг хажууд нэг онц том од маш хурц гялбалзаж байв. Самгин галт тэрэгний сүүл рүү явж байхдаа Оросын энгүүн энэ дууны зүрхийг зүсэм гунигтайг анх удаа мэдэрчээ. Гагцхүү зүүд нойронд үзэгддэг тийм гүн гүнзгий санагдах энэ дуу жавартай саруулхан шөнийн нам гүмийн дунд ганц зохиж байх шиг Самгинд санагджээ. Түүний хойноос нөгөө цагдаа гүйцэн ирэв? Тэр харгис цагдаа, түүний урт хар сүүдэр ч гэсэн мөнөөхөн цасанд хучигдсан мод, аяганы хэртэй саран, түүний хажууд гялбалзах мөс шиг цэнхэр том од, цагаан цасан уул толгод, тосгоны сүмийн дэргэд улалзах түүдгийн галын дээрээс хөмөрсөн гүн хөх тэнгэр энэ бүхний нэгэн адил үлгэрийн мэт сайхан харагдах тул тэр тосгонд үймээн самуун гаргагчид оршин суудаг гэж Самгин итгэхгүй байжээ.

	Гэтэл нөгөө сайхан дуу тасарч, хэд хэдэн хүн даруй чанга чанга хэрэлдэж

	— Чи юун хүн бэ? гэж дарга нарын эрс чанга дуу хаджээ.

	Олон бүгд нирхийтэл зэрэг чангаар инээлдэхийн дундуур хэн нэгэн ууртайгаар

	— Тийм бий? гэж дуу алдах нь сонстов.

	Нэг хүн чанга гэгч исгэрэхэд бас бух тэрэгний дохио бүдэгхэн хангинана. Самгин зогсоод чагнавал тэртээ өмнө хүмүүс инээлдэн, улам чанга исгэрэлдэж байв.

	— Бушуул, үүнийг аваад яв! Бүгдийг аваад яв... гэж нэг хүн зандарна.

	Харгис цагдаа нүдний шил гялбалзуулсаар Самгиныг чиглээд ирж явна. Харвал, өрөөсөн гартаа ямар нэг бичиг барьж, нөгөө гараар гар бууныхаа оосрыг угзран явна. Цагдаагийн хажууд нэг алхмын түрүүн Судаков явж байв. Тэр бээр сэгсгэр толгойдоо угласан малгайг хоёр гараар дарж явна. Сарны тунгалаг гэгээнд түүний шазруун хүйтэн царай, бүсний гуулин арал тодхон харагдана. Судаков дорой дуугаар

	— Хөгшин чи, тэнэглэхгүй бол зүгээр юм сан! гэхэд харгис цагдаа

	— Яв, яв! гэж зандарна.

	Самгин мөнөөхөн Судаковт танигдахгүй гэж вагоны гишгүүр дээр үсрэн гараад мөрөн дээгүүр эргэж хартал Судаков нөгөө харгис цагдаагийн мөр сүвээ хоёрт зэрэг хүрэх шиг болж түлхэж орхив. Цагдаа үсрэн унахдаа чангаар янцаглан хашхирсан авч галт тэрэгний хангинах дохио, шуугих уурын чимээнд эс дуулджээ. Цагдаа өнхөрч хажуугийн зам төмөр дээр гартал тэр хоёрын дундуур хоёр бөөн улаавтар туяа тусаж, Судаков ч вагоны гишгүүр дээр үсрэн гарч, Самгины бөөр рүү ямар нэг хатуу юмаар ёвроод авчээ.

	Самгин гишгүүр дээр тогтсонгүй хоёр вагоны хоорондын нарийнхан зурваст үсрэн буухдаа бөөн ажилчдын дунд оржээ. Тэр ажилчид вагоны толгой, тавиур дээрээс харайн бууж, Самгиныг түлхэлж байжээ. Вагоны цаана цагдаа бархирч, бас

	— Ахаа, битгий садаа бол!

	—Хөгшин чи, битгий самуун дэгдээ!

	— Хэн оргосон бэ? гэх мэт нарийхан дуу гарна.

	Галт тэрэгний уур шуугьж, зам дээр улаан цог нүүрс цувруулсаар гэдрэг ухрахад дугуйн бүрээсийг алхаар тог тог цохих чимээ гарч, төмөр залгаас хангинав. Самгин хажуу талаа гүвж, өөрийн сууж явсан вагон тийш яаралгүй алхаж явахдаа, Москвад, галт тэрэгний буудалд Судаковыг харснаа санав. Тэгэхэд тэр хана түшиж зогсоод алган дээрээ хэдэн зоос тавьж тоолж байсан бил ээ. Хар пальто дээр гуулин аралтай суран бүс бүслээд жижигхэн ваадантай юм сугавчлаад зогсож байхыг харахад үс нь малгайн дороос тал тал тийш сэгсийж, хоёр хацрыг нь даган унжив.

	Тэгэхэд Самгин “Болхи бүдүүлэг амьтан байна!” гэж бодож байсан бол сая тэр цагдааг зэрлэг араатан шиг айхтар дайрахыг хараад “Хэрэв хэдхэн хормын дараа түлхсэн бол сайх харгис цагдаа галт тэрэгний дугуй дор орох байсан даа” гэж бодож байжээ.

	— Хүүе ноёнтон, бушуу яваарай гэж ард нь улс бархиралдахад Самгин эргэж харсангүй шууд гүйжээ. Зөрлөг дээр онц их шуугиантай байсан боловч төмөр харшлах их чимээ тэрхүү хүйтэн шөнийн нам гүмд шалав далд орох гэж яарч байх шиг санагдана. Вагоны гудамд ахлах үйлчлэгч харгис цагдаа хоёр зогсож, дэслэгч Трифонов вагоны өрөөний хаалгыг таглан зогсоод

	— Энгийн хувцастай хүн гэнэ ээ? Буу булаагаад явчихлаа гэнэ? гэж их л гайхсан янзтай сөөнгө дуугаар асууж байлаа.

	— Тэглээ гэж цагдаа аяархан хариулах ба цэргийн хүн даргынхаа өмнө зогсож байгаа шиг цэх шулуун биш, толгой гудайлгаад гараа унжуулаад зогсжээ.

	— Бууг чинь аваад алга болчихсон уу?

	— Тийм ээ...

	— Цэргүүд түүнийг эрж буй гэж ахлагч үйлчлэгч хэлэв.

	Дэслэгч тийм чиг чанга биш гурвантаа тас тас хөхөрч

	— Энэ чинь ёстой хөгийн юм байна! гэж нүдээ цавчлан тамшаагаад, — Ай муу хоншоор! Чамайг яая даа! Их гавьяа байгуулж дээ! Тэгээд чи яах гээд байгаа юм бэ? гэв.

	— Эрхэм дээд төрөлт...

	— Миний захиргааныхан түүнийг чинь эрэх гэж үү? Больё доо, чи харин хоншоортоо сум зоолгоогүйдээ баярла! Ха-ха-ха! За яв цаашаа!

	Харгис цагдаа арайхийн ёсолж, цааш явахад ахлах үйлчлэгч хойноос нь найгалзсаар одов. Дэслэгч Трифонов даруй Самгины гараас шүүрч өрөөндөө оруулаад орон дээр суулгаж үүдээ хаагаад өвдгөө тулгаж өмнөөс нь харж суугаад

	— Нэг луйварчин цагдаагийн бууг аваад алга болчихсон гэнэ шүү! Нөгөө журам сахиулдаг, эрх ямбатай ангийнхан ийм л байгаа юм даа, та мэдэх хэрэгтэй! Тэд хулгана барихаас биш, хувьсгалчдыг барьж чадахгүй! Сая ч бүр инээдмийн жүжиг гарч л дээ... гэж түсхийтэл инээд алдаж, дугариг нүд нь бүр ч том болоод нүүр нь улайж нударга зангидан өвдгөө шааж байгаад нөгөө ташмагтайгаасаа балгаж Самгинд өгөхөд Самгин гадаа даарсан тул дуртайяа балгажээ.

	— Гайхалтай шог хошин юм! Хувьсгал гэдэг энэ дээ тийм биз?Тэр луйварчин гар бууг хэн нэгэнд худалдаж орхино. Цаадах нь хэн нэгийг... буудна даа. Магадгүй хүн нударч үзэх гээд ч тэгж болно. Ай тэнгэр! Хүн рүү буудна гэдэг ч сонин доо... гэж дэслэгчийн ярихад “Энэ согтжээ” гэж Самгин бодов. Цаадах нь улам аяархан, бараг шивгэнэж дуржигнатал ярих нь

	— Би сенатын гишүүн гэл үү, захирагч гэл үү, ер нэг том хүний эдлэн газар, үйлдвэрийг хамгаалах гэж явна аа. Энэ жил дөрөв дэхээ явж байна. Тэр уг нь шальгүй амьтан атал бусдын хүрээгүй юманд хошуу дүрдэг амьтан. Семеновын хорооны Мин, Риман гэл үү, ер тэр германчууд Оросыг цомхотголоо гэж их хишиг хүртэж байгаа шүү. Гэтэл би бол толгой руугаа модоор юм уу туйпуугаар цохиулах байхаа... Балга, наадах чинь Франц архи шүү... гэж шуухинатал амьсгаа авч, хөхөвтөр зузаан зовхио буулгаж, толгой сэгсрэн

	— Миний нойр хүрэхгүй сар хагас боллоо! Тархин дотор жижиг үрэл дүүрчхээд бөөрөнхий бөөрөнхий юмнууд өнхөрч явах нь бараг нүднээ харагдах юм, тэнгэр! Та яагаад дуугүй байна? Надаас айх явдалгүй, би бол номхон хүн. Цөм илэрхий дээ! Та уурлавал би номхотгоно. “Бид амьд явахын тул амьд явах учиртай” гэж Макарий гэдэг нэг шүлэгч хэлсэн гэдэг. Би бол шүлэгч, зохиолч нарт дургүй, ер таны мэтийн улсад дургүй юм! гээд ташмагтайгаасаа дахин балгаж, хоёр чихээ гараар дарж байгаад архиар амаа их л удаан зайлав. Чингэснээ нүдээ бүлтийлгэн, гараа ардаа барьж байгаад чанга ярих нь

	— Би бусдыг номхотгоно, гэтэл намайг бас хүн номхотгоно. Нэг сайхан өвгөнтэй тааралдлаа. Ухаан саруул, үнэнч шударга, ер бүргэд шиг эрэлхэг өвгөн. Би эрүүний сахлаас шүүрч, улаан нүүрэнд нь буу тулгаад “Үүнийг мэдэж байна уу?” гэсэн чинь, “Мэдэж байна аа, эрхэм дээд төрөлт. Би өөрөө цэрэг явсан хүн, Турктэй байлдаж загалмайн одон хүртэж явлаа. Тариачдын үймээнийг даралцаж явлаа. Намайг буудвал бууд л даа. Харин буудаад тусыг олохгүй биз. Тариачид амь зуухын аргагүй болж байна. Тэд үймээн самуун гаргахдаа л гаргана. Тэднийг цөмийг буудаж барахгүй шүү” гэж байна. Айхтар хоншоор шүү! гэв.

	Ингэж ярихдаа илбэнхийн арьс шиг саарал үсэнд нь суусан ялаа үргэлж байх мэт ямагт толгой хаялах бөгөөд дуугүй болж, Самгины нүүр өөд ширтэн, ташмагаа тэмтэрч, нөгөө гараар шилэн хүзүүгээ илж байснаа ташмагаа олж, Самгины өвдөг дээр чулуудаад

	— Май уу, ямар золиг вэ! гэхэд нь Самгин “Энэ ер солиотой хүн болов уу” гэж бодоод ташмагтай архинаас нь нэг балгаж дэргэдээ тавиад орны сэжүүрт хэвтэх гар бууг хялайн харав.

	— Тун лут өвгөн! Чилгэр сайхан нуруутай, урьд ахлагч явжээ. Би тэднийд аяга сүү уухыг бодтол намайг халууцаж, ядарч явсныг үзээд сүү өгөв. Гэтэл бага дарга, муу нохой, даргын туслахад чалчсан байхгүй юу! Даргын туслах Фогельд, тэр нь хороон дарга барон Циллед мэдүүлжээ. Ингэж аяга сүүний төлөөнөөс баларч явлаа гэж дэслэгч Трифонов ярьж, шилэн хүзүүгээ алгадаж байв. Вагон гэнэт угзарсанд дэслэгч найгаж

	— Нохойнууд! Алив хоёул балгая! Та яагаад дуугүй байна? гэхэд нь Самгин

	— Би таны саяын ярьдаг явдлыг бодож сууна гэв. Дэслэгч’ ташмагийн оосроос барьж санжгануулж байгаад

	— Явдал гэнэ ээ. Явдал биш, миний албан үүрэг юм. Би бол тийм юманд дургүй хүн. Харин цирк бол ондоо хэрэг. Тэнд хүний арга заль бяр чадлыг үзүүлнэ. Хувьсгалчид гэж хэн байдгийг намайг мэдэхгүй гэж та бодож байна уу? гэж гэнэт асуугаад царай барайлгаж, нударга зангидан өвдгөө дэлдэж, — Та нар цөм чөтгөр рүүгээ тонилбол таарна. Би та нарт их зүтгэлээ. Хувьсгалчид гэдэг чинь хэн юм бэ? Ажил хаягсад шүү дээ гэхэд нь Самгин

	— Тийм дээ гэж найртай дагавч дэслэгчийн санааг тайтгаруулж чадсангүй, цаадах нь Самгины өвдгийг базаж, сөөнгө дуугаар аяархан ярьсан нь

	— Энгүүн та нар бодохдоо, Биднийг амар улс, тав арав ер хэд ч хамаагүй, тариачныг нүдэж орхиод л дараагийн томилолт хүртэл амар унтаж хэвтдэг улс гэж санадаг биз, тийм үү? Тэгвэл, уучлаарай, тийм биш, томилолтод явахын өмнө, явж ирээд балгана. Ер олон хоног их балгана шүү! Харин Мин Риман, Ренненкампф нар бол Ромын торгон цэрэг шиг ёстой амар суудаг улс. Тэд бол Нерон, Наполеон нарт зүтгэнэ, бид бол явган цэрэгт... Ахмад Татарников гэж уншсан уу? Тэр хүн хөдөөгийн баахан тариачдыг буудчихаад хүрч ирж түүнийгээ илтгэмэгц өөрийгөө буудсан юм даа. Үүнийг юу гэдэг юм гэвэл, булай явдал гэдэг юм! Тэгээд түүнийг хөгжимтэй оршуулах уу, хөгжимгүй оршуулах уу гэж баахан яриа гарч бил ээ. Татарников бол уг нь Японы дайнд батальон командалж, Георгийн хоёр одон авсан, ухаантай, наргиа эр. Биллиард тоглохдоо яана!... гэв.

	Галт тэрэг дахин угзрахад дэслэгч хажуу тийш өнхөрч

	— Хөдлөв үү? гэв. Галт тэрэг өртөөний үүдээр гарахад цонхоор хараад

	— Нөгөө цагдаа зогсож байна! Буугаа алдсаны төлөө чи халууцах вий гэж бах тав нь ханасан мэт өгүүлжээ.

	Галт тэрэгний их чимээнд түүний дуу улам аяархан болж, үг нь ойлгогдохгүй болов. Тамхи асааж гэдрэг харж хэвтэхэд нь цүндгэр гэдэс нь төмбөлзөж, дотор нь үг буцалж бургилж байх шиг санагдана.

	— Явган цэрэг... хар ажилчны хүч та нарыг хэзээ нэгэн цагт Испани шиг болгоно... гэж түүний ярихад урьд ярьснаас илүүг ярихгүй биз гэж бодоод Самгин чагнахыг больжээ.

	“Хаант засгийн тулгуур ийм байдаг ажээ” гэж Самгин зүүрмэглэн бодож явахдаа дэслэгчийн баруун нүдэнд хэрхэн лааны гэгээ тусаж цох хорхойн далавч адил үзэгдэхийг ажсаар байжээ.

	“Энэ бол ганцаар ийм хүн биш, Эд хүнийг зодож буудсаар байх болно. Ер олон хүн үүргээ биелүүлж явахдаа түүнийхээ цаад утга учирт итгэхгүй явдаг юм байна».

	Ингэж бодоход нэн ч эвгүй санагджээ. Самгин хөнжил нөмрөөд биеэ сул тавиад хэвтэхэд вагоны аясаар бөмбөрөн ганхана. Үйлчлэгч үүдийг нээж

	— Русьгород хот ирлээ гэж сэрээжээ.

	Самгиныг сэрэхэд нөгөө дэслэгч ч алга, цонхны хөшигний зэс савааг гулзайлгаж, хөшгийг ширээний доогуур унагаад баахан дарсны үнэр үлдээгээд явчихжээ.

	Вагоны цонхоор цийлгэр нар шагайж, тэнгэр урьд шөнийнх шигээ хүйтнээр цийлийж, орчин тойрны юм бүхэн мөн л өчигдрийн адил амгалан гунигтай, гагцхүү өнө зураг тодхон ажгуу. Мөнгөн саагаар гялбалзах алсын толгодын дээгүүр айлын байшингийн ягаавтар утаа суунаглан, дээврийн цасан дээр утааны сүүдэр мурилзаад сүмийн орой, загалмай өндөрт гялалзаж, цагаан талд хөсөг, тэрэг цувж, бараан бараан морьд толгой дугтран зүтгэхэд дах дэгтий өмссөн бүдүүн бүдүүн тариачин эрчүүл түүний дэргэд бөртөлзөнө. Энэ бүх зураг байдал хүүхдийн тоглоом адил нүднээ эелдэгхэн тусна.

	Самгин галт тэрэгний буудлаас омголон зээрд морь хөллөсөн чарганд сууж, тэрхэн даруй хот оров. Хотын гудамжинд мөн зузаан хувцастай дуугүй хүмүүс зөрөлдөж, хашаа хашаагаар залгагдаж, сэвсгэр цасанд дарагдсан байшингууд бат суурьтай зогсоно. Хашаан дээр ягаан ягаан. зарлал наасны дотор “Ухаантайн зовлон” гэж хараар бичсэн үгс нүднээ тусна. Бас нэг цагаан зарлалд Евдокия Стрешневийн концерт дахин тоглох тухай том хар үсгээр бичиж зарлажээ.

	Зарлалын нэрийг хараад Самгин огт санаанд орсонгүй зочдын буудлын гудамд явж байтал буудлын нэг тасалгаанаас үстэй дээлтэй, ангийн үсэн малгайтай жижигхэн хүүхэн гарч Самгиныг хараад хэдий аяархан авч онц баяртайгаар

	— Эцэг минь! Та юу? энэ буудалд байгаа юм уу? гэж дуу алджээ.

	Самгин алхам ухарч харвал, үнэгний хоншоор адил шөвгөр хошуутай, будмал онигор нүдтэй, ирийсэн цагаан шүдтэй хүүхэн байх нь даруй Дуняша байлаа. Дуняша Самгиныг тэврэн авахыг завдан, хоёр гараа дэлгээд яг зогсжээ. Самгин яаран гарыг нь үнстэл цаадах нь духан дээр нь шовхийтэл үнсээд

	— Хонго-р... гэж инээдтэй хэлснээ

	— Шувуу үзэв гэж зүүдэлбэл санамсаргүй хүнтэй уулздаг гэдэг үнэн үү? Би одоохон ирнэ... гээд гарч оджээ.

	Дуняша түүнийг хэдийнээ тэсгэлгүй хүлээж байсан амраг адил угтсанд Самгин маш баяртай байжээ. Цагийн дараа Дуняша ирж халуун тогооны дэргэд суугаад цай аягалж байхдаа

	— Намайг яагаад Стрешнева гэдэг гэж үү? Энэ бол миний багын овог. Миний эцэг Павел Стрешнев театрын мужаан байсан юм. Би сайн хүнтэй суугаад салчихлаа. Миний тэр нөхөр бол хүн биш, ном тавигч юм. Уг нь өмгөөлөгч хүн байтлаа дандаа эмч, эрүүл мэнд гэж ярина. Заримдаа шөнөөр эрүүл мэнд гэж яриад салдаггүй, уйтгартай амьтан. Би бол өөрийн хоолойгоор сайхан амьдарч чадах хүн юм, гэж ярив.

	Самгин бол Дуняшаг сэтгэл дүүрэн амтархан харж аль болох сайнаар инээмсэглэж байв. Дуняша үнсэн саарал өнгөтэй хилэн бошинз өмсжээ. Бие нь бөөрөнхий бөгөөд зөөлөн, цайвар шар үсээ гялайтал самнасан нь шижир алт лугаа адил гялбалзан харагдана. Даарч улайсан, .. хацар бяцхан ягаан чих, будмал хурц нүд, уран хөнгөн хөдөлгөөн энэ бүхэн нь ахуйн тэр зан өөрт нь аятайхан санагдаж байгаа бололтой эр хүнтэй уулзсандаа үнэхээр баярлаж байгаа танхил бяцхан охин мэт.

	— Клим, би их амжилттай байгаа шүү! Дандаа л амжилт! Харин Алинаг тэнгэр тэтгэж, аз жаргалтай байлгаасай. Тэр хүн миний гарыг ганзаганд хүргэсэн хүн юм. Алина Лютов хоёр надад их юм зааж сургав. “Дуня минь, одоо болно, хөдөө гарч сайн нэр олж ав” гэдэг юм. Алина өөрөө тийм чиг авьяастай хүн биш боловч юм бүхний учрыг мэднэ. Хувцсаа яаж өмсөж, яаж тайлахыг хүртэл нарийн мэднэ. Авьяастай хүнд их дуртай, тэр ч учраас Лютовтой суудаг гэж Дуняша ярив.

	Зочдын буудлын цэвэрхэн өрөөнд дулаан тохитой агаад халуун тогоо шуугьж, амттай цайны үнэр анхилна. Дуняша хүүхнээс бас сайхан үнэр анхилан Самгины хамрыг гижигдэж байжээ. Дуняша үг ярихын завсар хөөсөн боов хазаж, зузаан ногоон жүнзээр улаан архи оочиж байв.

	— Энд миний танил нэг худалдаачин эхнэр бий. Тэр бас надад их тус болжээ. Ёстой үзэсгэлэн төгөлдөр авхай даа! Алинагаас ч цэвэрхэн сайхан эхнэр. Энэ хотынхон цөм түүнд дурлана гэж Дуняша яриад нударга зангидан алтан шар толгой дээрээ өргөөд

	— Би тийм цэвэрхэн төрсөн бол тоглож алдах байлаа... гэж Климийн өвдөг дээр сууж хүзүүгээр тэврээд

	— Бид хоёр энд байх болж байна уу? гэхэд нь

	—Тэгэлгүй яах вэ гэж Самгин сайн санаанаас хэлэв. Энэхэн үед үүд тогшиход Дуняша

	— Сонин худалдагч биз гэж харамсан өгүүлээд үүдийг нээж ууртайгаар, — Хэн бэ? За та юу, би одоо явлаа... гээд Климийн зүг хошуу цорвойлгоод алга болов. Клим босож хармаандаа гараа хийж, тасалгааны дотуур холхиж, тамхи асааж толинд хараад, нөгөө муу ёрын дэслэгчийг мартахад энэ хүүхэн тус болов гэж бодож инээмсэглэжээ. Гэтэл хоёрдугаар Александр хааны хүрэл хөшөөг олж хармагц дэслэгч Трифонов санаанд нь оржээ. Тэр хөшөө нэг бяцхан талбайн төв голд байх нь цонхоор харагдах агаад хааны малгай, сахал, морийг цас даржээ. Зүүн талаас нар тусаж, хүйтэн бүлтгэр нүд нь аягүй харагдана. Хөшөөг тойруулан олон үхэр буу зоож төмөр гинжээр хэлхжээ. Оройг тайрсан жигдхэн намхан мод цагаан цэцгийн баглаа лугаа адил харагдах ажгуу.

	— Юу байна даа, өвгөө? гэж аяархан асуучхаад тийм төрхгүй зан гаргасандаа өөрөө боловч цочиж, хааны гөлгөр нүдийг ширтэхийг больж “Мэдрэл...” гэж бодтол гудамд улс шуугилдан, хаалга нээгдэж, Дуняша овор биетэй, хар хувцастай эхнэрийн хамт орж иржээ. Хар хувцаст нар өөд харж зогсоод Дуняшад

	— Намайг танихгүй байна шүү гэж бүдүүн дуугарахад Клим түүнийг Марина Премирова гэж сая таньжээ. Марина бол бага залуудаа мөн тийм лужир том биетэй байсан агаад одоо бүр ч өндөр гоолиг болжээ. Марина

	— Санаснаас өтөлжээ гэж үгээ сунжруулан, уянгалаг удаанаар. өгүүлж, Самгинтай гар барьж, бөгжтэй халуун гараар чанга гэгч атгаснаа түлхэж, хөлөөс толгойг хүртэл ажиж

	— Эр хүн гэсэндээ бас ч гайгүй байна шүү! Уулзсангүй хэдэн жил болов доо? За түүнийг тоолоод ч яах вэ гэжээ.

	Петербургт байсан шигээ хуялч байдлаар дарвайтал инээвхийлэхгүй, хөдөлж барих нь намуун зөөлөн, ер нэгэн гунхсан авхай харагдана.

	Самгин түүний асуусныг хариулж суухдаа, “Ёстой худалдаачин эхнэр мөн дөө” гэж бодож байжээ.

	— За, өнөө Дмитрий хаана вэ? гэж Марина асуугаад, — Мэдэхгүй гэнэ ээ? Уухай. Тийм тийм, Туробоев биеэ буудсан, харин Нехаеваг санаж байна уу? гэв.

	Сормуус нь үзэсгэлэнтэй дэвж, нүдэнд нь гүн бодол болсон байдал илрэхэд энэ бол намайг хэмжиж, чигнэж байх шив гэж Самгин бодож байжээ. Марина санаа алдаж

	— Бидний танил ондоо хэн хэн байдаг бил ээ? гэхэд нь Самгин

	— Кузуков гэж сануулсанд

	— Түүнтэй би хааяа уулздаг юм гээд Дуняшийн гөлчийтөл самнасан гэзгийг илж, — Чи юунд дуугүй байна? гэсэнд цаадах нь эхдээ эрхлэн буй хүүхэд адил улам наалдана. Марина бас л байцааж

	— Чи ахтайгаа улс төрийн талаар санал зөрсөн үү? гэхэд нь, чи гэв гэж Самгин дотроо дургүйцэж, хүйтнээр

	— Санал зөрсөн ч юмгүй, зүгээр хол хол суудаг болохоор тун ховор уулзах юм гэжээ.

	— Чи социал-демократын хүн биз?

	— Тийм ээ.

	— Большевик гэж үү?

	— Би аль ч намд хамаагүй.

	— Тэр нь дээр дээ. Эхнэр авсан уу?

	— Уг нь авсан юм сан гэж Самгин бодож хариулаад

	— Чи өөрөө ямар шуу амьдарч байна даа? гэв.

	— Би нөхрөө үхүүлээд дөрвөн жил болж байна гэж Марина өтгөн хөмсгөө өргөж, хөдөөгийн хүүхнүүд адил эрээгүйгээр

	— Миний эр нөхөр надад хүүхэд үлдээсэнгүй, зөвхөн уйтгар гуниг үлдээсэн... гэж хэлээд босож

	— За уучлаарай, таван цагийн үед манайд очоорой. Цай ууцгааж, жаахан ярья гэлээ.

	Хоёр эмэгтэй явав. Стрешнева түрүүлж Марина хойноос нь дагаж овор том биеэрээ халхалсаар гарч одов.

	Самгин тамхи зууж, нүдний шилийг арчин тасалгааны дотуур алхлан явахдаа, Мариныг бодно. Маринын тарган биеийн хөдөлгөөн. дуу хоолойн сайхан хувиралт. алтан шаргал нүдний нь зөөлөн бөгөөд хүнд маягийн харц энэ бүхэн сайтар зохилдоод заяаны юм шиг санагдах тул “Аргагүй л бишрэм сүртэй байна шүү” гэж Самгин бодно.

	Гэвч Клим Самгин юмыг зөрүүлэн бодож сурсан ба тэгж бодохыг бараг өөрийн үүрэг мэтээр үздэг. бил ээ. Эл учир Маринын талаар ямар нэг өнгөц хуурамч юм олж харахыг хүсжээ.

	“Улс төрийн тухай асууж байна шүү. Кутузовтой уулздаг байна шүү».

	Кутузов бол Самгины бүхий л бодол санааг тодорхой нэг сувгаар урсуулж чадна. Кутузовтой ер ямагт дотроо маргах нь зүйтэй.

	“Кутузов бол бусад өөрийн нэг санаатны адил эгэл явцуу хүн. Тэд улс төрийн талаар сэтгэгч бүх хүнийг шууд арван намд хуваан чаджээ. Зөвхөн тэд л биеэ өмгөөлөх төрөлхийн оюун билигт түшиглэхгүйгээр ажилчин олны ангийн төрөлхийн зан чанарт түшиглэн явдаг гэж бодъё. Гэтэл Европын социалистууд тийм төрөлхийн зан чанар байдаггүй гэж эргэлзүүлэхэд хүргэнэ. Ангийн өөрийн ухамсрыг хөрөнгөтний зөвхөн дээд давхарга эзэмшинэ... Мөнөөхөн нөхөр Яков мэтийн улс манай оронд зөвхөн таван зуу юм уу, мянган хүн байж болно... Тэд бол үзтэл эвдэн сүйтгэгч хүчин мөн. Гэвч надад хайрлах юм юу байна?” гэж гэнэт боджээ. Хэдэн арвантаа бодсон тэрхүү бодол саналаа орхиж, сүүлийн үед энэ асуултыг өөрийн эрхгүй улам ихээр боддог болсноо санав.

	“Би бол хэнтэй ч, юутай холбоогүй. Бодит байдлыг дайсагнан үзэж, олсон дээгүүр явдаг хүн шиг түүний дээгүүр явж байна».

	Өөрийгөө ийнхүү олсон дээгүүр явдаг хүнтэй зүйрлэн бодсон нь санамсаргүй бөгөөд гомдмоор байжээ.

	“Надад хайрлах юм алга” гэж дахин давтаад энэ бодол саналаа ямар нэг үгийн хэлбэрийг олоогүй ондоо шинэ бодол саналын үүднээс холоос хянан харна. Түүний хуучин бүх бодол саналын хажуугаар хэдий тоодоггүй боловч асар хүчтэй шинэ бодол санал илэрч байхад Самгин өөрийгөө дотоод сэтгэлийн баялагтай бөгөөд элдэвтэй өвөрмөц хүн гэж үзэж сэтгэл тавтай байжээ. Самгин тасалгааны голд тамхи татаж байгаад доош харвал хэсэг ягаавтар туяа туссаныг олж үзээд гэнэт хүний тухай дорно дахины нэг сургаалт үлгэр байдгийг санав. Тэр үлгэрт өгүүлэх нь, урьд нэг хүн нартай өдөр хоёр замын уулзварт суугаад гашуунаар уйлж байхад замын хүн тааралдаж, “Чи юунд ингэж нулимс асгаруулна?” гэсэнд цаадах нь, “Миний сүүдэр алга болов. Миний хаашаа явахыг сүүдэр минь мэддэг байсан юм” гэсэн ажээ. Үлгэрт гардаг тэр уйланхай хүнийг тэнэг хүн гэдэг. Самгин тамхиныхаа ишийг буланд хаяж цагаа харвал дөрвөн цаг болжээ. Наран шингэж, хааны хөшөөг дарсан цас бадмааргийн өнгөөр гялбалзаж байв. Гимназийн охид хөвгүүд тэшүүр бариад гүйлдэнэ. Хос саарал морьтой чарга давхин өнгөрнө. Морьдод цэнхэр тор нөмөргөжээ. Чарганд цэргийн том хүн сууж явна. Хойноос нь хоёр цагдаа дагаж давхихад унасан хар морьд нь гутлын хар тосоор тосолсон мэт гялалзаж байжээ. Давхар жаазтай цонхоор ямар ч дуу чимээ эс нэвтрэх тул гадаа гудамжнаа харагдаж буй юмс үнэн биетэй биш, зөвхөн сэтгэлд бодогдож байгаа юм шиг санагдах ажгуу.

	Дуняша гүйж ирээд

	— За явъя, Зотова авгай хүлээж буй... гэхэд нь Самгин

	— Зотова гэнэ ээ? гэж гайхжээ. Харандаагаар уруулаа будаж байсан Дуняша тийм гэж толгой дохив. Самгин хөмсөг атируулан, нөгөө Гогины хэлдэг эхнэр бол Марина байх нь гэж бодов. Энэ нь уг даалгаврыг биелүүлэхэд хэдий амар боловч бас эвгүй нэгэн зүйл санагдах бүлгээ.

	“Энэ худалдаачин эхнэр нууц ажилд оролцдог гэж үү?».

	Хотын гудамжны юм бүхэн багын танил, тайван агаад одоо тийм амгалан байгаа биш, урьд л тийм байсан шиг санагдаж ажгуу.

	Дуняша Самгиныг нягт сугадаад ярих нь

	— Энэ хотод бүх явдал төгсгөл болж, одоо зөвхөн Думд хэнийг суулгах вэ гэж бөөн маргалдаан болж байна. Эндхийнхэн тун сайн улс, намайг яаж үздэгийг чи үзэх болно! Нэг дуу дуулахад гурвантаа дахиулна. Ер дуу хуураас уйдчихсан улс... гэж ярьж явснаа нэгэн хурц гэрэлтэй цонхны үзэсгэлэнгийн өмнө зогсов. Цонхны шилний цаана паалан, эрдэнийн чулуу бүхий алтан хавтастай Евангелийн судруудын дунд үнэн алдартны шашны ширээт ламын малгайг хар хилэн дээр тавиад шилэн бүрхүүлээр хөмөрчээ. Бас мөргөлийн загалмай, гурван салаа зулын хатгуур тэргүүтэн тавьжээ. Дуган сүмийн эд хогшил зайгүй өрсөн тэрхүү дэлгүүрийн хаалгыг татаж орох зуур Дуняша

	— Энэ түүний дэлгүүр. Тун баян шүү гэж шивгэнэжээ. Дэлгүүрийн дотор зулын мөнгөн хатгуурууд нүд гялбам гялалзаж, шилэн шүүгээ дотор шармал алтан бумба гэрэлтэж байна. Байшингийн адраас сангийн бойпор дүүжилжээ. Тэрхүү цагаан, шар гялбалзах эдлэлийн дунд бариухан хар торгон дээл өмссөн овор их биетэй эхнэр зогсож байв.

	— Ийшээ орогтун гэж мөнөөхөн олон алтан мөнгөн эдлэлийн дундуур эвтэйхэн займран дагуулах зуур, — Дэлгүүрээ хаагаад гэртээ харь! гэж Диомидовтой адилхан царайтай ширүүн бужгар үстэй хөвгүүнд тушаана.

	Дэлгүүрийн цаад талын бяцхан тасалгаанд хоёр дэн бариастай, бүдэг ягаавтар гэгээ тунарна. Шал дээр зузаан хивс дэвсээд мөн туурганд хивс хаджээ. Ханан дээр мөнгөн чимэгтэй, хар жаазанд нэг хүний хөрөг өлгөөтэй харагдана. Буланд тал дугуй, өргөн диваан тавьж, дивааны өмнөх ширээн дээр улаан зэс халуун тогоотой цай буцалж байжээ. Шил шаазан сав бүдэгхэн гэрэлтэнэ. Алтан мөнгөн – болхи гялбалзсан мөнөөхөн дэлгүүр их хол мэт санагдах ажгуу.

	— Би өглөөнөөс үдэш болтол эндээ байдаг юм. Заримдаа хононо. Хариад эзгүй гэрт уйдах нь их юм! гэж Марина хуучин итгэлт нөхөртөө ярьсан мэт аялгуугаар ярихад Самгин түүний ширүүн ааштай, болхи хүүхэн байсныг санаж, итгэхгүй байжээ.

	— За чи юу хийж, ямаршуу явна? Ярь даа гэхэд нь Самгин.

	— Түүх намтар ч их, гэхдээ тийм сонин биш гэсэнд

	— Чи бүү даруу зан гарга. Чамайг би бага сага мэднэ. Чи ер их гөжүүн хөшүүн хэвээрээ гэж би дуулсан шүү! Ханын хөргийг хараад байгаа юм уу? Миний нөхрийн хөрөг дөө гээд дэнгийн бүрхүүлийг авч хөргийн өмнө өргөж гэрэлтүүлэв.

	Тийм чиг муугүй зураачийн, нэлээн өтгөн нялж зурсан тэрхүү хөргийг үзвэл, хэтэрхий шувтан мөртэй, том халзан толгойтой, монхор шар нүүртэй, тод цэнхэр нүдтэй, зузаан улаан уруултай тийм нэгэн байжээ. Царай эрүүл бус, бодвол муухай ааштай бололтой хүн байв.

	— Сайхан зүстэй хүн байна гэж Самгин хэлээд түүнээс илүүгээр хэлэхийг бодож, — Тун өвөрмөц царайтай юм гэжээ.

	— Лордугийнхны хүн дээ... гэж Марина мушилзаж, — Тийм овог дуулаагүй юу? Аргагүй биз! Аливаа уран зохиолч, славян үзэлтэн, декабристууд хэнтэй төрлийн сүлбээтэй байсныг та сэхээтэн хүн болохоор нарийн мэднэ. Харин их сургуулийн хажуугаар ард түмний дэвшүүлсэн шашны толгойлогчдыг та мэдэхгүй биз.

	Самгин түүний тийнхүү ёжлон хэлэхийг сонирхож

	— Лордугин гэнэ ээ? гэж лавлан асуусанд

	— Нэгэнт мэдэхгүйг санах гэж оролдсоны хэрэггүй биз гээд Дуняшад хандаж

	— Дуня чи, уйдаж байна уу? гэжээ.

	Цаадах нь ядуухан хамаатан шиг зөөлөн сандлын дотор биеэ мод шиг шулуун болгон суугаад булан ширтэнэ. Тэр буланд өлгөөстэй байгаа дээл толгойгүй хүн шиг харагдах ажгуу.

	— Хаанаас даа, би уйтгарлаж чаддаггүй хүн шүү...

	— Зүгээр, бага зэрэг уйдаж болно гэж Марина муур эрхлүүлэх адил Дуняшаг илж, — Дмитрий бодвол эрдэм номдоо идүүлчихсэн үү? гэж том цагаан шүд ил гаргаад, — Намайг эргүүлэх гэж явдаг байсныг би одоо тун сайн санаж байна. Одоо бол инээд хүрнэ. Тэгэхэд гомдмоор байдаг сан. Юу гэвэл, эмийн хуял шатаж, эрийг хүсэж байхад цаадах чинь ямар нэг үзээгүй тивер хүн, угли хүний тухай, Европын ардын туульст дорно дахины үзүүлсэн нөлөө гэж ярихаас ондоог мэддэггүй сэн. Заримдаа хоёр нүдний нь хооронд тавиад авмаар санагддаг сан... гэж ярив.

	Марина шимтэй сайхан орос үгийг сэтгэл бахдалтай өгүүлж байхад энэ эхнэрт үгийн цаад утга учир хамаагүй, ер нь үгээр тоглох дуртай хүн болов уу. Тарган цатгалан худалдаачин эхнэр байхдаа их дуртай бололтой. Түүнд сэтгэлтэй амрагууд байлгүй яах вэ, харин тэднийг байн байн сольдог биз гэж Самгин бодож байжээ. Марина Дуняшаг чанга тэвэрч

	— Тэр үес эр хүнийг харахад заримдаа бие нь, заримдаа сэтгэл нь аймаар харагддаг байжээ. Тэгэхэд би үг ярихдаа бусдын адил ердийн юм яривч дотроо шал ер бусын юм бодож, өөрийн жинхэнэ бодол санаагаа үгээр гаргаж хэрхэвч чадахгүй байжээ... гэж ярихад нь Самгин амттайхан сайхан боорцог идэж, Маринаг Кутузовтой явдаг байсныг нь санаж суухдаа

	“Энэ өөрийгөө их өвөрмөц хүн болгох гэж худал залж байна даа” гэж бодож байжээ.

	Зөөлөн сандал, хивс дүүрэн тэрхүү бүдэгхэн тасалгааны дунд Марина хэн нэгэн франц зураачийн бахим бийрээр дарж зурсан татвар эм адил харагдах агаад харин тасалгааны дотор агар зандан. гүгэл анхилах нь дорно дахиныг санагдуулах бүлгээ.

	— Лиза Спивак гэж нэг номхон, бядуухан хүүхэн байдаг сан, санана уу? Дууны сургууль хий гэж тэр надад зөвлөсөн юм. Гэтэл үзээд байвал дуу болгонд эм хүн хувь заяандаа гомддогийг гарган дуулна...

	— Хүн болгон хувь заяандаа гомдоно, энэ тухай хөгжим ч гэж Дуняша санаа алдавч даруй инээвхийлж, — Эрчүүл, “Тэнгэр аягүй тэртээ алсад тэнхил амгалан орон бий...” гэж дуулах дуртай шүү гэлээ. Марина мөн инээмсэглэж

	— Самгин мэтийн улс төрийн үзэлтнүүд тэгж дуулах дуртай юм. Тэд бол хуучны үзэлтэн учир амьдралаас айхдаа дандаа “Амгалан орон” бодож суудаг биз гэж залхуурсан мэт ярьсанд Самгин сонирхон харж

	— Чи яасан хачин юм ярина. Бид чинь нэлээн аймшиггүй үед амьдарч байгаа биш үү! гэсэнд Марина шумуул үргээж байгаа адил гараа сэгсрээд

	— Миний нөхрийн түрүүчийн эхнэрийн хадам японы дайнд яваад Георгийн хоёр одон авсан хүн. Хэдий архичин боловч. их ухаантай тариачин юм. Тэр хүн “Би аймхайн учир тэр одонгоор шагнуулсан юм. Яагаад гэвэл, ухрахаар араас буудах гээд байхаар урагшаа л яваад байсан юм даа” гэж ярьдаг юм сан гэж жүнзтэй архинаас оочиж, цайгаар даруулж балгаад уруулаа долоож яаралгүйгээр

	— Сэхээтэн та нар ч ялгаагүй, айхдаа улс төрийн бодлогоор оролдож буй. Ардыг аврах гэж бодож байгаа юм шиг дүр үзүүлнэ. Гэтэл ард гэдэг чинь юу юм? Ард бол та нараас их холын улс. Тэд чинь та нарыг бодвол жижигхэн улс, юмыг олж харах ч үгүй. Та нар тэднийг аварлаа ч гэсэн шашин шүтлэгийг заавал устгана. Ардын үзэлтэй байх гэдэг бол шашин шүтлэгтэй байх ёстой. Газрыг газраар, газрыг бол ардууд өөрснөө байлдан авна, түүгээр ч үл барам газар дэлхий дээр гайхамшгийг бүтээж, Сионы гэгээн ордыг тэд байгуулахыг хүсдэг улс... гэж ярихдаа халууцаж улайсан нүүрээ бяцхан алчуураар дэвж Самгиныг харалгүй аяархан ярьж байв. Дуняшад тэр яриа уйтгартай байгаа бололтой Маринын мөрөн дээгүүр яая даа гэсэн янзтай харж байлаа. Самгин

	— Чи ингэж боддог бий? Энэ санааг чинь Кутузов мэдэх үү? гэсэнд

	— Энэ талаар Степаны бодол мэдэгдэхгүй байгаа. Гэвч тэр энэ асуудалд бусдаас ойр юм. Түүнд үндсэн хууль хэрэггүй гээд Марина дуугүй боллоо. Самгин ч үг ярихыг бодсонгүй. Маринын тэр сургаалыг чагнаж байхад элдэв ёж үг хэлж, өдөөж, үг яриулах гэсэн далд санаа байх шиг Самгинд санагджээ. Дуняшаг байхад Гогины даалгаврын талаар ярьж болохгүй гэж тэр үзжээ. Хагас цагийн дараа тэндээс гарч, тунгалаг сартай саруулхан шөнө хотын өргөн гудамжаар Дуняшатай сугадалцаад явж байхад хүүхэн

	— Энэ эхнэрт би дургүй юм. Гэтэл хүйтэн өдөр дулаан гэрт, халуун өдөр сүүдэрт ормоор санагддаг шиг би түүнд татагддаг юм. Жигтэй шүү, тийм ээ? Энэ эхнэр бол их эршүү зантай хүн юм, чамд тэгж санагдахгүй байна уу? гэж дуржигнатал ярьж байлаа. Самгин

	— Их заваан ярих юм гэж ууртай өгүүлээд, — Эр нөхөр нь худалдаачин хүн байсан бол элдэв өнгөөр толгойг нь эргүүлсэн юм байгаа биз. Чи энэ эхнэртэй хаана танилцсан бэ? гэв.

	Нөхөр нь Маринын хэргээр шүүхийн танхимд заргалдаж, энэ эхнэр Москвад түүн дээр олонтоо очдог байсан юм гэж Дуняша яриад

	— Тэгээд тэр хүн Маринад ухаангүй сүйд болж, азарган тахиа шиг эргэлдээд байдаг сан... гэж ярьтал өмнө нь олон улс инээлдэж, ура хашхиралдах чимээ гарчээ. Нэгэн хаалгаар хэсэг улс гарч ирэхэд намуун баргил дуутай хүн

	 

	Муцию Сцеволын адил

	Манан хаан ч гэсэн

	 

	гэж дуу гаргасанд

	 

	Өөрийн зоргоор бидэнд

	Үндсэн хуулийг олгов

	 

	гэж олон бүгд хоолой нийлүүлэн дуултал, нөгөө баргил хоолойт

	— Юунд? гэсэнд цаадуул нь,

	 

	Ард түмэн хамтаараа

	Ахиж урагшлахын тулд гэнэ ээ!

	 

	гэж мөн нийтээрээ дуулахад Дуняша, алхаагаа сааж

	— Сайхан дуулж байна шүү! гэжээ. Баргил хоолойт

	 

	Эрх мэдлээ хассан шүү!

	Ингэж битгий гангина!

	 

	гэж дуулахад цаадуул нь залгаж

	 

	Харин өөртөө ганцхан

	Хамаг эрхийг үлдээжээ.

	 

	гэж дуулсанд нөгөө баргил хоолойт мөн, — Юунд? гэсэнд

	 

	Агуу ард түмэн маань

	Архинд мөнгөө бараг

	 

	гэж бусад нь дуулж хариулна.

	Сонин дуу шүү! гэж Дуняша аяархан дуу алдахад баргил хоолойт

	 

	Азтай энэ завшаанаар

	Архичид маань

	 

	гэсэнд нөгөөдүүл нь


Нийтээрээ бөөгнөн цуглаж

	Нэгэн ширээнээ суух болно.

	 

	гэж дуулав.

	— Яагаад?

	 

	“Урагшаа” хэмээх ариун уриан төлөө

	Улс ардын төлөө уух гэж!

	 

	гэж тэднийг дуулахад Дуняша инээнэ. Бөөн улс явган замаар сугадалцан явахад урд нь сэгсгэр хонин малгайтай өндөр оюутан, хажууд нь атигар тагдгар эр бүжиглэн, бөмбөг шиг үсчинэ. Тэд явсаар Дуняша, Клим хоёртой зэрэгцэн ирэхэд атигар эр төвөнхөө угзарч байгаад ишгэн дуугаар

	 

	Залуу хөгшин ялгаагүй...

	 

	гэж дуулсанд цаадуул нь ам амандаа

	— Наадахыгаа болиулаач!

	— Мишка, битгий хэрүүл үүсгээрэй!

	— Яасан балиар юм! гэж хашхиралдав.

	Бужгар үсээ жижигхэн малгайгаар даруулсан бүдүүн хүүхэн гэнэт

	— Ноёд оо, энэ чинь Стрешнева байна шүү дээ! гэж эмээсэн мэт баяртайгаар орилсонд өндөр оюутан, малгай авч мэхийн

	— Манай энэ сайн хөвгүүн, та үүнийг уучлаарай.. гэв.

	Сайх сайн хөвгүүн Дуняшийн хөлийн дор гэдрэг харж хэвтээд хэнхдэгээ дэлдэн

	— Михайло Крыловыг үл бүтэх этгээдтэй ингэж унагасан юм гэж амандаа бувтнав.

	Авхай нар нь Дуняшаг хүргэж өгнө гэсэнд Дуняша ялдамхан инээж татгалзав. Бүдүүн урт гэзэгтэй хүүхэн

	— Та минь, жаахан хашир суугаач! гэв. Дуняша тойрон зогссон залуусын дундаас бултан гарч, Самгиныг дагуулан явахдаа эргэн харж

	— Ялдам сайхан залуус шүү, тийм үү? Тэр хархан нүдэт хүүхний хэлснийг дуулав уу? “Хашир суугаач” гэж байна шүү гэж баясан өгүүлэхэд Самгин

	— Цаг үеэ олсон санал байна гэж яншин

	Өндөр оюутан бас л

	 

	Энэ шалтгаанаар

	Эвлэрэнгүй үзэлтэй маань...

	 

	гэж дуулахад бусад нь залган авч хангинуулсаар одов.

	Энэ дууг залуучууд оршуулга дээр “Харгис ёс сөнөтүгэй! Эрх чөлөө мандтугай!” гэдэг шүлгийн аяар дуулдгийг Самгин санав.

	— Миний энгүүн өчүүхэн дууны төлөө залуус надад сайн байдагт би баяртай байдаг юм. Миний урьдын амьдрал бол...

	— Хувьсгал хийгээд тэр хувьсгалыгаа өөрснөө шоолж байна шүү.

	— Урьд миний амьдрал хэдий хүнд бэрх байсан ч одоогийнхоос их амар, гуних баярлах ч амар байжээ.

	— Бүү ярь, хоолой чинь өвдөнө гэж Самгин зөвлөн хэлээд чагнавал сайх залуус

	 

	Ард түмэн гэдрэг ухарвал

	Ашигтай болно гэж тэд үзнэ...

	 

	гэж дуулсаар зочдын буудлын хаалгаар орж явчихжээ.

	Ресторанд орж хоол идье гэж Дуняшаг хэлэхэд Самгин зөвшөөрсөн боловч Маринын боорцгоос гэдэс нь өвдөөд олигтой хоол идэж чадсангүй тул Дуняшийн сэтгэл зовж

	— Бие чинь муу байна уу? гэж их л сандарчээ.

	Дуняша хоолны дараа Самгины өрөөнд орж, цаг суусны хойно

	— Чи ихийг мэдэх атал дуугүй явдагт чинь чамд би дуртай юм гэж халуунаар шивгэнэв.

	Самгин ийм үг анх удаа дуулж байгаа бус, Варвара ч мөн иймэрхүү үг хэлдэг бил ээ. Самгин орондоо орж хэвтсэн байхад Дуняша зарим хувцсаа тайлаад түүний дээрээс тонгойн турьхан халуун алгаар дух, хацрыг. илбэж байв. Цонхны дээд нүдээр тунгалаг сар мэлтийж, ширээнээ буй лааны шаравтар гал хөлдсөн юм шиг харагдана.

	— Эрдэм боловсролтой хүн болгон тэнгэр бурхан гэж байхгүй, хаан хэрэггүй, хүн бол нэг нэгдээ дайсан, юм бүхэн ёс бус байна гэж хайр найргүй ярилцах юм. Тэгвэл ёсоороо байгаа юм байна уу? гэж Дуняшаг ярихад Самгин алжаасан мэт инээж байв. Дуняша элдвийг чалчиж, унтаж амрахад садаа хийвч бас инээд хүргэнэ.

	— Ёстой юм ер юу байна?

	— Эмэгтэй хүнд бол хүүхэд гаргах л байна даа гэж Самгин машид залхууран өгүүлсэнд Дуняша цочиж

	— Хүүхэд ий? Би хүүхэдтэй болно гэж бодохоос чадахгүй хүн. Хэрэв хүүхэдтэй байсан бол ямар аягүй байх байсан бол! Би жижигхэн хүүхэд байснаа тун сайн санаж байна. Өөрийн тухай хүүхдэдээ яаж ярих юм бэ? ичгэвтэр юм, гэтэл тэд чинь асууна шүү дээ! гэхэд нь “Манай хүн гүн ухаандаж байна даа” гэж Самгин бодож байжээ.

	Гэтэл Дуняша улам тонгойж, Маринын нүдтэй адилхан харагдуулах гэхдээ зориуд шар нүдэндээ сарны гэрэл тусгаж байгаад

	— Больё доо, хүүхэд гэдэг чинь аймаар бэрх юм. Надад огтхон ч зохиолдохгүй. Би бол тийм чиг удаан явах хүн биш. Ямар нэг аймаар... балай явдал надад заавал тохиолдох биз гэж ярихад нь Самгин нүдээ аньж, “Марина гэдэг чинь юу юм бэ?” гэж бодож байв. Гэтэл Дуня

	— Миний бодвол, сэтгэлд таарч байвал, тэнгэр ч бай, хаан ч бай ер юм бүхэн зүй ёсны юм. Өнөөдөр нэг, маргааш ондоо болно. Чи унтах нь уу? Унт унт! гээд Самгиныг шовхийтэл үнсээд орноос үсрэн босож лаа унтраагаад гарч оджээ. Түүний гарсан хойно үнэртэй усны үнэр хангинах агаад улаан чулуун шигтгээтэй бугуйвчаа явган ширээн дээр орхин явжээ. Самгин бугуйвчийг ширээний нүд рүү түлхэж, тамхи асаагаад өдрийн үзсэн дуулснаа бодож үзвэл, Дуняша хүүхэн тэдний дунд тун ч өчүүхэн хүн болохыг даруй мэдэж, тэгж бодоход нэн аягүй байсан тул учрыг тунгаах хэрэгтэй гэж бодож хэвтэхдээ, “Чи ч олон ааштай, овилгогүй хүүхэн биз...” гэж бодож байжээ.

	Самгин аль хэдийнээс өөрийн туршлага хийгээд уншсан роман зохиолоос эм хүний хувьд бол нэн ч тааламжгүй нэг дүгнэлт хийдэг болсноо өөрөө боловч үл мэдэх агаад юу гэвэл, эмс бол өвөртлөн унтахаас бусад цагт аж амьдралд ямагт садаа болох ба өвөртлөн хэвтэхэд ч удалгүй сонь бууруулдаг гэж үзнэ. Шопенгауэр, Ницше, Вейнингерийн ном зохиолыг уншсан тул эмэгтэй хүний талаар тэдний үзлийг зөвшөөрнө гэдэг тусгүй болохыг бас мэднэ. Тэр хэдэн герман хүн эм хүнийг хэрхэн үздэгийг Макаров “Энэтхэг германы гутрангуй ёсны нэг үлэмж зэрэмдэг муухай тал мөн” гэж нэрлэжээ. Гэтэл Макаровын өөрийн үгээр бол эм хүн эр хүнийг үзэхдээ, эр хүн гоёмсог эдлэлийн дэлгүүрийн худалдагч адил хамгийн сайн сэтгэл санаагаа харуулах ёстой, эм нь тэр бүхний оронд гагцхүү хүүхэд гаргах ёстой гэж үздэг гэнэ.

	 

	КЛИМ САМГИНЫ АМЬДРАЛ - 11 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

